[image: image1.jpg]



Ә 55 Әлімжан Е. Көріпкел (повесть, әңгімелер). — Алматы:
«Білім», 2000. — 152 бет.

ISBN 5-7667-2422-5

Жазушы Е.Әлімжанның «Ән сыры» деген алғашқы әңгімесі 1964 жылы «Таңғы шық» атты жинақта шыққан. 1978 жылы «Оралу» деп аталатын повестер мен әңгімелер жинағы «Жалын» баспасынан жарық көрді. М.Әуезов атындағы драма театрында «Тақталас» комедиясы, Жамбыл, Ақтөбе, Талдықорған, Торғай, Жетісай қалаларының театрларында “Жанталас” драмасы мен “Бір қазаққа — бір қатын?!” комедиясы қойылды. «Тақталас» орыс тіліне, «Бір қазаққа — бір қатын?!» қырғыз тіліне аударылып, сахнаға шықты. Автордың шығармашылығы туралы баспасөзде кезінде жақсы пікірлер айтылған.

Бұл кітапқа жазушының қайта құру кезеңінің оқиғаларын қамтыған әңгімелері мен “Тек” деп аталатын повесі еңді.

4702250101-001

Ә
   412(05)-2000       жарияланб.
                                                ББК84(5Каз) 

ISBN 5-7667-2422-5

                                            ©
Әлімжан
 Е.,
2000

Әр жылдары жазылып, кезінде республикалық газет-журналдарда жарияланғанымен, дүниелердің басын біріктіріп, жинақ шығаруға жағдай болмай жүр еді. Сол мүмкіндікті жасаған Жамбыл облысының әкімі Серік Әбікенұлы Үмбетовке үлкен алғыс сезімімді білдіремін.
Автор.
Әңгімелер
                                     ӘКІМНІҢ ДОБЫ
Жартыбек сүйретпеге салған бір бидон сүтін итеріп, автобустың аялдамасына келгенде күн аркан бойы көтеріліп қалған. Аялдама дегені бес-алты темір қада. Төбесіндегі күнқағар болып тұрған шиферлері әлдеқашан сынып, бүтінін біреулер алып кеткен. Ағаш орындықтың екі шетіндегі тұғырлары ғана қалған.
· Әй, неғып тұрсың, бері кел! — деген дауыс шәңк ете калды желке тұсынан.
Қараса, тас жолдың ұзына бойына егілген ағаштың колеңкесінде «Маркстегі» Ширекбек жатыр шәниіп. Жазбай таныды. «Маркс» тас жолдың тау жағындағьі ауыл. Оның тұрғындары да осы аялдамаға келіп, калаға баратын көлік күтеді.
· Өй, Ширекбексің бе? Аман-есенсің бе?
· Иә, мен Ширек бекпін, сен Жарты бек болсаң да, сүтіңді салқын жерге қоюға ақылың жетпей тұр ма? — деп, көлеңкедегі көсемси қалды.
«Ақылың жетпей тұр ма» деп шымшып алған ол шіркінді, шаншып тастайын деп Жартыбек те суырыла берді.
· Атың ғана емес, ақылың да ширек-ау, сен шәниіп жатқанда, көлік өзі тоқтайды деп отырсың ба? Одан да бері кел.
Ширекбектің тілі сала құлаш болып шықты.
· Сенің жарты ақылың да жетісіп тұрған жоқ. Бұл уакытта біздің тупиктен қандай көлік жүруші еді. Немене, тасып жатқан астығың бар ма, әлде етке өткізетін малың бар ма? Баяғы ағылып жататын көліктер әлдеқашан тыйылған. Енді жарты сағатта Жартастың автобусы келеді, соған мінеміз. Оған дейін сүтінді ірітіп алмайтын қам жаса, қалаға жеткенше қай заман, — деп одан сайын мардымсыды.
Бұл уәжге Жартыбек амал жоқ көніп, Ширекбектің қасына келді. Екеуі қол алысып, жөн сұрасты.
· Иә, бегім, бұл қай жүріс? — деді Ширек ширатыла.
· Өзіңе жол болсын, Ширегім? — деді Жарты да жымысқылана.
· Жол тосып қалдық қой, — деді Ширек күрсіне.
· Тентіреп кеткеннен басқа амал қалмады, — деді Жарты өксігін өзегінен шығара.
Кезінде екеуі екі ауылдың тәп-тәуір азаматтары еді. Есімдері аудандағылардың да аузында жүретін. Жартыбек ойда жатқан «Лениннің» фермасын басқарса, Ширекбек «Маркстің» есеп- қисабын жүргізген. Әрқайсысы аталарының бетке ұстары. Сондықтан да, кездескен сайын кісілік асырамыз деп, жастарының қатарлығын сылтау етіп, осылай шайнасып қалатыны бар. Бұл жолы да сөзбен сүзісе сәлемдескенімен, артынан бір-бірінің жағдайларын көрген соң кеп ырғаса бермей, жай айтысып кетті. Қазір екеуі де жұмыссыз екен. Кәсіптері қалаға апарып оны-мұны сатып келу. Ширекбек жексенбі күндері мал шығарады, ал Жартыбек болса, үйіндегі екі сиырдың сүтін күнбе-күн апарады. Бүгін сейсенбі, Ширекбек бұзылып қалған «Москвичіне» қосалқы бөлшек іздеп шығыпты. Ал Жартыбек фермада жүргенінде мойнына ірі қара мініп, соның өтеуіне кезінде қолға түсіріп қалған «Газигін» сатып жіберіпті. Енді, екі елдің бетке ұстарлары бірі сүтін, бірі оны-мұнысын сүйреп келіп, кара жолдан көлік тосып отыр. Енді жай айтудың аяғы мұң айтуға үласты.
· «Лениннің» қандай жаңалығы бар?— деп, Ширекбектің сыр суыртпақтағаны сол еді, жарылып кетердей болып жүрген Жартыбек сампылдап қоя берді.
· «Лениннің» туталақайы шықты, — деді ол. — Кеңсенің алдындағы қасқиған ескерткішіне де көрінген құс саңғытып, айғыз-айғыз болып тұр. Ал өзіміз не колхоз емеспіз, не жеке емеспіз, әйтеуір бірдеңеміз. Жұмыс та жоқ, жұмыс істегенге төлеп жатқан колхоз да жоқ. Содан жұрттың көбі «балапан басымен, тұрымтай тұсымен» болып босып кетті.
· Басшыдан ғой, бәрі басшыдан, — деп бидайдықтың бір талымен тісін шұқылап отырған Ширекбек шырт түкіріп қойды. Бұл сөзі Жартыбектің тура кышыған жеріне тиді де, ол одан сайын жосылды.
· Дұрыс айтасың, — деді ол. — Әлгі Тесікбас жөйт басқарып тұрған кезде «Ленин» қандай еді. Аудан, облыс, респрублика түгіл, Союзға белгілі еді ғой. Пау, шіркін, ЦК KПCC-тiң талай туын жеңіп алдық-ау. Әнеугүні қарасам, кеңсеміздің қарауылы болған Қарынбай деген ақсақтың әйелі әлгі Тудан көпшік тігіп алып, астына басып, сауда жасап отыр. Ой, кесірлі! Киесі ұрады деп
қорықпайды, тегі. Өзің білесің, баяғыда біздің «Ленин» интернационал еді ғой. Содан ба, әділдік бар сияқты еді. Он бес жыл басқарған Тесікбас жалқауға жайсыз болғанымен, жұмыс істейтіндердің жағдайын жасайтын. Содан көрсеткіш те болып тұрды, Ту да бізде, абырой-атақта бізде, тіпті шетелдік делегация да «Ленинге» келетін.
· Сонда да бастықтарыңның тесік басына он бес жыл бойы су қүйып келдіндер ғой,—деп Ширекбек қағытып өтті. Мұнысы онсыз да тұтанып тұрған отқа май тамызғандай болып, Жартыбек лапылдай жөнелді.
· Бір айыбы бізді арқамыздан қағып алдаусыратып койғанымен, интернационалдарға бүйрегі бұра беретін оның. Содан ғой, кім де болса каракөздердің біреуі басқармады-ау деп өксумен жүрдік.
· Е, ақыры қаракөз келіп, көзайым болдық де. Ширекбек Жартыбектің шабынан тағы түртіп өтті.
· Әй, қаракөздердің де берекесі болмай тұр.
Жардай Жартыбек қолын бір сілтеп, орнынан тұрып кетті. Содaн соң қалтасынан сигаретін суырып, серігіне ұсынып еді, шөп шайнап отырған шынашақтай Ширекбек «іңк» деп басын шайқады да, әңгіменің аяғын тосты.
Ширекбекке, әлде қаракөз бастықтарға шамданғаны белгісіз, бәлкім бәріне бірдей ызасы келген дәу неме қолы дір-дір етіп, темекісін үсті-үстіне сорды.
· Алғаш қара көздеріміз келгенде куанғанымыз рас, — деді ол жұтқан түтіні жүйкесін жайлағаннан кейін барып. Сырттыкі болса да, нәсіліміз ғой дестік. Ол да іші-бауырыңа кіріп кететіннің өзі екен, «Жайылып жастық, иіліп төсек боламын» дсгеннің бәріне ретін келтіріп қызмет тауып берді. Біреуімен тамыр, біреуімен құда-жекжат болып, аз жылда ішек-қарны араласты да кетті. Бас көтерерлерді бауырына кіргізіп қойған соң, өзге жұрт қайда барады. Бәріміздің көзімізге шел бітіп,  түкті көрмеппіз. Білгенін істегенін кеткенде бір-ақ байқадық. Қатыны екеуі екі чемоданмен келіп еді, көшкенде жүгі жеті КамАЗ-ға сыймады. Оған коса, құмнан үйір-үйір жылқы, қоралы қой айдап әкетіпті. Арақ ішкенде аузы-басын қайта- қайта жалап, сүйісіп төс түйістірген бір шопан досының атынан алған «Волга» аздық етті ме қайдам, жап-жаңа «Уазикті» және алып кетті. Көшерінде ұялмай-қызармай, «не деген момын ел едіндер» дейтін көрінеді.
· Ырза болғаны да.
· Өйтіп ырза болғаны бар болсын, одан да табалап, таптап кеткені жақсы еді... Содан жоғары жақ жаңа бастық жіберді. Мұнысы тура мұртсыз Сталин екен. Ішімдегіні тап деп бедірейген біреу. Баяғы «қолына қарға тышқанның» барлығын тракторға
трос байлап, сексеуіл қиратқандай жұлды да тастады орындарынан.
· Ішінде сен де барсың, — деп Ширек мырс етті
· Ия, ішінде мен де бармын. Әй, жауыз екен, тура қанымызды ішті.
· Есесіне, жұмысты еңкілдетіп істеген шығарсыңдар.
· Қайдағы жұмыс. Бұл беріде ғой. «Лениннің» интернацио- налынан ешкім қалмаған. Техниканы түгелімен билеп алған бір көше неміс бар еді ғой. Германиясына көшіп кеткен. Жалақы азайған соң, орыстар қалаға ауды. Түріктер түгелімен саудагершілікке шықты. Бақшадағы өзбектер базарға біржолата ауысты. Ал қазақтарды баяғы Тесікбас малдан өзгеге жолатқан емес, ары кеткенде егін суғаратын.
· Сонда ол кімнің қаньш ішіп жүр?
· Қазақтың да, қазақтың. «Қазактың жауы қазақ» деп, кім де болса тегін айтпаған. Мұртсызың бірде-бір қүрылыс салмады, керісінше жер сауғанды да, мал баққанды да бытырлата соттатты.
· Сенің де мойныңа біраз мал мінді-ау.
—Атама, айтысып-тартысып жүрген елде береке бола ма, жем- шөп жемей, қалың қыста қырылды ғой қарасаң келгірлер. Бет- аузында иманы жоқ неме бәрімізді жазаға тартты да, өзі жайына кетті.
· Ала алмай жүрген өші бар ма екен сонша бұл елде?
· Оның рас, кегі бар көрінеді. Баяғыда бір атасын біздің елдің батыры барымтада өлтірсе керек. Артынша аласапыран басталып, төңкеріс болып, тұстастары кұнын даулай алмапты. Сол үшін бұл елдің бүгінгі бас иелерін мен де түрмеге тоғытып кеттім деп, айтса керек біреуге сыр ғып.
· Апырай, ә, ата жаулық қалмағаны ма сонда?
Бағанадан бері Жартыбекті сөйлетіп қойғанына мардымсып
отырған Ширекбек шын таңырқап қалды. Көбісін қызық үшін кайталатып отырғанымен, тура соңғы әңгімеден бейхабар еді.
· Сендер қайттіңдер?— деп, ындыны құрып, ұмтыла түсті.
· Қалдық кансырап. — Жартыбек жуан жұдырығымен жерді түймештеп қойды.— Артынан жарамызды жалап, ес жиған болдық та, “кой, жоғарының жібергендерін кабылдай бермейік, колхоз деген атымыз бар, бастықты не болса да өз ішімізден сайлайық” деп келістік.
«Бұл — бұл ма, Қоқанда бір апам бар бұдан да өткен сұлу» дегендей, бұрынғы бұрынғы ма, нағыз қызық енді басталды. Қазақтың өзі интернационал екеніне мән бермей жүріппіз. «Ленин» өзі майда-майда он бес колхоздан құрылып еді ғой, бастық сайларда бәрі дуылдап-шуылдап шыға келді. Қырық ру екенбіз, қырық пышақ болдық.
· Е, не көрінді сонша?
· Ойбай, бәріміз Байдәулет атамыздың ұрпағымыз деп күпінгенімізбен, жеме-жемге келгенде қарыс-қарыс, сүйем- сүйем деген қиын екен. Алдымен ай бойы ата-ата болып айтыстық, артынан ру-ру болып сөз байластық. Ақыры келіп, бабамыздын, бәйбішесінен туған үш ру орталарынан Ордабек деген біреуді, тоқалынан туған төрт ру Төбету дегенді үкілеп бәйгеге қостық емес пе. Жиналыс тура үш күнге созылды. Әй, санымыз теңесіп қалған екен. Тоқалдың балалары көп сияқты едік, сонда да басым түсе алмадық. Аналар ауылдағы бірлі-жарым интернационалды қосып алды ма, қайдам, әйтеуір, үш күнде де үзеңгі қағысты да отырды. Біреулер айтады: интернационалдар «ақыры бізден бастық қоймайды, кім болса да сырттан келсін» деген ниетпен, дауысты ылғи жеңіліп бара жатқан жаққа салды деп. Не керек, итжығыс түсе берген сон, бәйбіше мен тоқалдың балалары қайта бас қостық. Ары ырғасып, бері ығысып, жол салыстырып, жөн айтыстық, тіпті екі жылдан кезектесіп басқарайық деп те көрдік.
· Колхоз алғаш құрылғанда әр жылы әр атаның баласы кезектесіп басқарған, — деді Ширекбек білгішсініп.
· Рас па? — деді Жартыбек.
—Рас, — деді Ширекбек.— Жәкем жарықтық айтып отыратын, біздің ауылда бастық болмаған адам жоқ деп, сен бастық болғанда мен неге болмаймын деп шыға келеді екен. Әйтпесе арыз жазып, айтысады екен.
—Ендеше сол заман қайта айналып келді,—деді Жартыбек.— Тек ол кез колхозды қүрған заман болса, енді құрған заман.
· Иә, содан не болды?
· Не болсын, енді тек салыстырдық. Кімнің ата-бабасынан би шыққан, болыс, старшын сайланған, бәрін қазбаладық. Сөйтіп келдік те, не болса да кезінде бүкіл Байдәулет атамның, ұрпағына ықпалы жүрген Жасын атамның тұқымы басқарсын бізді деп бәтуәластық.
· Е, “Жасын көп пе, тасың көп пе” де, иә, айта бер.
· Оның, рас, — деді, томардай денесін тағы бір төңкерген Жартыбек, алға бір үмтылып қойып. — Шүкір оқыған жігіттері баршылық екен. Айтыса, айтыса келе, ақыры ауылдағылардың біреуін де қаламадық.
-Неге?
· Бұлар ауыл арасының айтыс-тартысына ауызданып қалды, сондықтан облыс орталығында жүрген Әкімбек деген жігітке тоқталдық. Өзі бір айналайын бала еді. Барғанда иісі Байдәулет баласын жатсынбай, көке, жәкелеп, қолынан келген көмегі болса аямайтын.
Бүкіл Байдәулет баласы бетке ұстап жүрген жігіт болған соң, оның үстіне Жасын бидің тұқымы деп, түгел бас изедік. Ол да
ұзын-сонарға салмай, келісімін тез-ак берді. Соған қарағанда, әкімшілікте істесе де, қазығы босап жүрген бе, қайдам, әлде «ортақ өгізімнен оңаша бұзауым артық» деді ме, кім білсін, әйтеуір «ағайын солай үйғарса, асып кайда барамын» депті.
· Сонымен, бүгінде Байдәулет атамның балалары айрандай ұйып отыр екенсіндер ғой, — деп, күлмің ете калды Ширекбек.
· Айрандай ұйып дейді? Ойбай-ау, іріген сүттей болып отыр демейсің бе, одан да.
· Е, не боп қалды соншама, орыстан да, Байдәулеттен бөтеннен де кұтылып, таза ездерің қалыпсыңдар. Енді не жетпейді?
Ширекбек жорта таң қалғанымен, ішінен бәрін біліп тұр. Бірақ әңгімені Жартыбектің өз аузынан тыңдағаны қызык, ол күрсінген сайын айызы қана түседі. Тіпті тісіндегі бидайықты да жұлып тастап, түрегеп отырғанын өзі де байқамай қалды. Ал Жартыбек болса, сөзді одан әрі сапырды. Ә дегенде көлеңкенін астына қойған сүтіне күн түсе бастағанын да байқар емес. Тіпті екеуі автобус күтіп тұрғанын да ұмытып кетті.
· Әкімбек ініміз алдымен ақырмай-бақырмай, іші- бауырымызға кіре келді. .«Бірлік бар жерде—тірлік бар», «Бірлік түбі — береке», «Мен біреу болсам, қалғаның тіреу бол, ағайын» деген сияқты бәтуаға шақырған жылы-жылы сөздерімен жүйкемізді босатты, Бізге де керегі сол, бердік бар тізгінді бір өзіне. «Маған жаңа заманның ағымын түсінетін, нарыктық қатынасқа бейім кадр керек» деді. “Не істесең де қолыңды кақпаймыз, әйтеуір бізге жұмыс тауып, бала-шағаны асырайтын жағдай жасасаң болды» деп, бұған да бас шүлғыдық. Ә дегенде техниканы басқаратын баяғы интернационалдан қалған бір орыс бар еді, оны босатып, орнына қаладан өзі ертіп келген бір жас жігітті койды.Оған онша мән бере қойған жоқпыз, Содан өзінін орынбасарын алып тастады. Байдәулегтің ішінде Ошан атамның баласы еді, ол жігіт.
· Імм, Ошандар ойбайлап қалған екен ғой.
Ширекбек ыңыранып қойды.
· Ойбайлағанда не істесін, кейбір жақындары қазан қайнатқан катындай біраз күн бұрқырады да койды. Бүл күнде орнынан түсті демейді, команда ауысты дейтін болыпты ғой. Сол ауысқанның бірі болып, Шақан атамның бір тәуір жігіті кетті, Орталықтағы ең үлкен бөлімшені басқарушы еді.
- Е-е, Шақандар шырылдап қалды де.
Ширекбек бұл жолы шиқылдап күлді. Шақандарды жақтырмайтындығы сезіліп тұр. Өйткені өзін де орнынан алған бастық осы атадан еді.
· Шырылдағанда тірідей шыжғырылған балықтай тулады. Бірақ қолдарынан келер қандай дәрмен бар. Ішіп қойды, жеп
қойды деп арыз жазуға сезігің болғанмен, айғағың жоқ. Басқасына    жоғары пішту деп қарамайды, команда жасақтап жатыр, болды.
- Командасы осымен бітті ме? — деді Ширекбек бірдеңені біліп тұрса да білмегенсіп.
- Тағы бір қызығы бар, — деді Жартыбек. — Ұлтаралық катынасты нығайтады, тұрмыстарыңды, мәдениеттеріңді көтереді деп, сонау Астанадан Құлтабан Қыдиев деген көзі қыли бір шой караны алып келген. Бұрынғы парторгтің жұмысы ғой деп жобаладық. Сұрастырсақ, мамандығы темір-терсек екен, әр жұмыстың басын шалып, соңғы кезде жеміс-жидек сатумен жиналысыпты. Ұлтаралық катынасты қалай жөндейтінін қайдам, бітіретін жұмысы кім-кімге не деп койды, кім арақ ішті, койшы, әйтеуір өсек-аяңды теріп, Әкімбекке жеткізу. Тұрмыс мәселесінен тындыратыны әлгі біздің завклуб жүгермек екеуі қыз-келіншек аңдиды. Өзі не ойы, не сөзі жоқ неме екен, әнеугүні клубта баяндама жасап еді, жұрт жалығып кетті, мен түк түсінбедім, былық екен. Ал мәдениетіне келетін болсақ, домбыраны қойып, гитар тартыңдар дейтін көрінеді.
—Мынауың нағыз хитарист болды ғой, — деп Ширекбек сылқ- сылқ күлді.
—Оның немене бәле тағы да?— деп Жартыбек түсінбей қалды.
· Көзі қитар болса,  тартқаны гитар болса, хитарист болмағанда кім болды? — деп, Ширекбек күлмің көзімен қулана қарады. Қарқылдай жөнелген Жартыбек әлден уақытта басылып;
· Түу, сенің де таппайтының жоқ, — деп басын шайқады.
- Қыз-келіншекті Әкімбектерің де жек көрмейді деуші еді гой,—деп Ширекбек тағы да бір әңгіменің шетін шығарып қойып, серігіне сығырая қарады.
· Оны қайдан естіп жүрсің-ей? — деп Жартыбек одыраң ете қалды.
· Е, ел құлағы елу деген...
· Солай болып шықты, — деді Жартыбек жарым көңілденіп.        — Бұл бер жағы жылтырағанмен, нағыз нас басқанның өзі екен. Қатын алған жылы ыстық-суығы басылмай жатып-ақ қыз зорлап, сотталып кете жаздаған екен ғой, оны кім білген.
· Е, жас кезде жігіттің басынан не өтпейді, бүгінде басылса болды гой, — деп Ширекбек басалқалық айтқанымен, әрі қарай білмекке ындыны құрып отыр.
—Басылатын Әкімбегіңді көрмедім,—деді Жартыбек.—Елуден асса да азбандай азынап тұр ма дедім. Мына Қарабұлақтың басында, бау-бақшаның ортасында — Тесікбастың кезінде салған оңаша жай бар, Әкімбек келе салды да, қасына әлгі қыли Құлтабанды алып, сонда жатып алды. Күнде жиын, күнде той, аудан, облыс, тіпті іргедегі Алматыдан да қонақтар келіп жатады. «Керек адамдар», — деп қояды әйтеуір. Бұрын концертті клубта қоюшы
еді, енді завклуб әншілер мен бишілерді сол резиденцияға апаратын болып жүр. Қонақтар ішіп-жеп жатқанда, біздің балалар көңілдерін көтеріп, ән салып,би билейтін көрінеді, Баяғыда Хиуа мен Бұхараның хан әмірлері сүйтеді деуші еді, сол бізге келді.
· Е, келсе, Әкімбектеріңнің алған тәрбиесі де.сол жақтан. «Үяда не көрсе, ұшқанда соны іледі», — деп, Ширекбек бір қыстырылды.
· Қоя тұр, аржағында одан да сорақысы бар, — деді бірте- бірте ыза буа бастаған Жартыбек. — Әнеугүні сондай бір мейман күткенде кілең мектеп оқушыларын алып барыпты. Олардың артын бұлтаңдататын билері бар көрінген. Соны билегенде Әкімбектің өзі бастап, әлгі қонақтар кәмелетке толмаған қыздарға қырыңдап бәле болыпты. Ішінен үшеуін тастап кет деп қиғылық та салыпты. Қыздың біреуі әруақ атқырдың өзінің аталасы. Біреуінің әкесі барып қалған екен, кешірім сүраудың орнына оған айқайлап, пистолетпен атам, қаматам деп қорқытқан көрінеді. Қойшы, әйтеуір, әлгі би үйрететін Санабек деген бір тәртіпті бала еді, сол қыздарды тау-тастың ішімен алып қашып, үйлеріне аман- есен жеткізіп беріпті.
· О, Әкімбегің нағыз «Хайуан секс» болды ғой.
· Оның не бәле? — деп Жартыбек тағы таң қалды.
· Не болушы еді, күйі келгенде көзіне көрінген ұрғашыға асылатын хайуан деген сөз ол. Соған көніп қалай отырсыңдар? Ел емессіндер ме?
Енді Ширекбек те әжептеуір шыртылдап қалды. Қарадан- қарал намысы келіп отыр.
· Не істейміз, куә жоқ.
· Неге куә жоқ. Жаңағы Санабегің мен қыздың әкесі ше?
· Ертеңіне-ақ олардың үйлеріне елші жіберіп, артынан өзі барып аяғына жығылып, ауыздарын алып қойыпты, Қазір екеуі де жақ ашпайды.
—Түу, арсыз екен ғой әкімдерің, дауа жоқ екен. — Ширекбек түңіліп кетгі.
· Жағдай осылай болып тұр, — деп Жартыбек күрсініп салды.
· Ойыл атамның балалары амансыңдар ма, ондайдан? — деп Ширек одан әрі сыр суыртпақтады. Жартыбектің бірдеңені бүгіп қалғанын біледі. Соны тікелей емес, тілеулес болғансып сұрап тұр.
· Әзір аманбыз. Біздің де бір жігітіміз сауда жағын басқаратын. Ол негізінен ауданға тікелей бағынады ғой, сонысын арқаланып жүре тыңдаған ба, болмаса, бірдеңені бөлісе алмай қалған ба, жаңа бастық кеңсесіне шақырып алып, соғып жіберіпті деген сөз шығады. Әкімбегің жасында боксер болған неме екен ғой. Біздің Ақырбектің де денесі зор, қарулы сияқты еді, бір-ақ ұрып бүк түсіріпті. Кейіннен екеуі жарасқан ба, қайдам, әзір тыныш.
- О-о, Ойыл атамның балалары ойланып қалған екенсіндер, ә.
- Ойланып қалғанымыз рас. Ақырбек келгелі бала-шаға, келін-кепшіктер, соның қарамағына кіріп, кәмпит орап, нан пісіріп, тіпті бөтелке жинаса да тиын-тебен тауып жүр еді. Ол болмаса кім кіргізеді ондай жұмысқа. Бүгінде ұжым-ұжымның бюрі өз туысқаны.
· Иә, оның рас, — деді, Ширекбек күрсіне қостап. Дәл осы жерде оның ішінде де бір өксіктің бары анық сезілді. — Ал сонда олардың орнына кім келді?
· Кімнің орнына? — деп, қайта сұрады серігінің мысқылды койып, мұнайып калғанынан бірдеңені үміт еткен Жартыбек.
· Әлгі ойбайлағандар мен шырылдағандардың орнына.
· Ой, ол бір қызык әңгіме, — деді сәл де болса серпілген Жартыбек. — Мына үлкен жерден келгендер мыстан бола ма деймін, Әкімбектің «бірлік керек, бірлік керек» дегеніне бас түлғи беріп, байқамай қалыппыз. Бәрінің орнына Жасын атамның балаларын жинап алыпты.
· Жасын атамның балалары жайрандап қалды десеңші.
Бұл жолы Ширекбек жайдарлана күлген болып еді, онысы онша шыкпады.
· Жайрандағанда коя қалыңыз. Аймақтың Жасын біткені түгел жиналып, бірнеше күн құрылтай өткізді. Тіпті тау жақтағылары ат шаптырып, той жасапты деп естідім.
· «Жүзге бөлінгеннің жүзі күйсін» деп бүкіл қазаққа жар салған қайран Жасын бабам, бүгінгі ұрпағың кім болып барады. Үсақтап кетіпті-ау, ұсақтап. Қоқым-соқымға айналыпты ғой,
Айдалада отырған Ширекбек басын ұстап, боздап қоя берді. Оның бұл қылығы желік бітірді ме:
· Ой-бу, ұмытып барады екенмін. Соқым атамның екі-үш жігіті ер тірліктің басын ұстап жүрген. Сыпырып тастады.
Жартыбек те шөп өспей қалған көлеңкедегі коқым-соқымды қолымен көсеп-көсеп алды.
· Соқым атамның балалары не жазыпты, ойбай. Өкпешіл болса да, өзекке теппейтін, шеттерінен сырбаз болушы еді ғой.
Ерігіп отырған Ширекбек өтірік боздауын үдетті.
· Мен қайдан білейін, ойбай, — деп Жартыбек те екіленіп кетті. —- Жазығы жасын болмағаны да.
· А, а, бүгінде Жасынмен жанаспасаң күн көре алмайтын күйге жеткен екенсіндер. «Адамның басы—алланың добы» деуші еді, сендердің бастарың Әкімбектің добы болған екен.
· Шынында да солай болды, ей.
Екпіні сап басылған Жартыбек ойланып айтты. Мойны да салбырап кетіпті. Ал жылтыраған көзі күлмің каққан Ширекбектің езуіне мысқыл үйірілді... Бұл кезде ұлы сәске
болып калған. Жартастың автобусы, баратын базары, табатын тиыны жол тосқандардың есінен түгел шығып кетті.
Ақ бидонның бір жағына қайтадан күн түсті. Оны байқайтын Жартыбек  жоқ. «Әкімнің добы», «Әкімбектің добы» деп күбірлеп жүр арлы-берлі. Ширекбек болса, тауып айтқан сөзіне мәз болып, сылқ-сылк күлуде. Бірақ жылмың көзі Жартыбекпен бірге жылжиды.
· Әй, осы сендердің күндерің қандай? — деді кенеттен кілт тоқтаған Жартыбек басын әнтек жұлып алып.
Ширекбек те күлкісін тыйды; Езуіндегі мысқылдың орны мыжырайып шыға келді. Көзіндегі қылмың-жылмың лезде ғайып болып, бозара бастады.
—Қандай болушы еді, сондай,—деді күрсініп.—Біз колхозбыз ғой, ауылдан азамат таппағандай, жоғарыдан біреуді жіберіпті.
· Қай ел екен?
· Ойыл, сенің туысқаның көрінеді.
· Ой, бәрекелді, бар екен ғой, Ойылым, бәсе.
Ары-бері жүргеңде алыстап кеткен Жартыбек аттап-бұттап Ширекбектің жанына жетіп келді де:
· Әй, айтсаңшы былай дұрыстап, — деп иығынан кағып жіберді.
· Қой, ей, туысқаның бастық болды деп сабаймысың,
Ойылының хабарын естігенде асып-тасып кеткен Жартыбектін,жалпақ алақаны катгырақ тиді ме, әлде ананың орынсыз қуанышьш қызғанды ма, Ширекбектің бетіне қаны бұрқ ете қалды.
- Жок, ә, өзімсінгенім ғой, әншейін.
Жартыбек арсалаңдап келіп құшактай бергенде, Ширекбек бұққан болып, басымен иегінің астынан тық еткізді. Қапелімде мұндайды күтпеген Жартыбек тілін тістеп алды да, ара кұсап ыңылдай жөнелді.
· Өзіңнен-өзің үрынғаның не-ей. Алып ұрайын деп келе жатыр ма деп зәрем кеткені. Түу, басым-ай, оңбай қалды ғой, — деп Ширекбек тақиясын алып, басын жорта сипап қойды.
Екі-үш рет қан түкірген Жартыбек орамалымен аузын сүртініп, жанына қайтып келді де:
· Қай! — деді тілін бұрай алмай.
· Басымды айтасың ба, оңбай қалды дедім ғой, — деп Ширекбек одан әрі сипалады.
· Бастықты айтамын.
· Ә, бастықты дейсің бе. Е, алма алма ағаштан алые түсе ме, бұл да сол.
· Немене сол?
Жартыбектің тілі икемге келді ме, шайнандағанын қойды.
· Сол баяғы өз командамды жасақтаймын деген желеумен тамыр-таныстарын жинап жатыр.
- Е, дұрыс. Басшы болған соң айналасында жанашырлары жүргені әбден жөн.
Жартыбек қоқиланып кетті. Бағанадан бергі мұң-зарының бәрін ұмытты. Тіліңің ауырғаны да саптыйылып, сайрай жөнелді.
· Бөтен елде бастық болған оңай емес. Тірі адамның тіршілігі бар. Канша бастық болғанмен, жалғыз айлықпен жан баға алмайсың. Міне, сондайда жеке тапсырмасын орындап тұратын жігіттер керек-ақ қой, шіркін. Дұрыс істеген. «Бірі таққа отырса, жүзі атқа отырады» деген осы болады. Біздің Ойылдың жігіттеріне жақсы болып калған екен ғой... Иә, айта бер. — Ағылып барып тоқтаған Жартыбек иегін көтеріп, итініп қойды.
· Айтып отырсың ғой өзің, — деп Ширекбек шіңк ете калды.             — Ойылдан басқамыз өле беруіміз керек пе, сонша?
· Қазақ осы, —  деп Жартыбек қайта көтерілді, —  біреудің болғанын көре алмайды. Сендер ме, сендер тыныштық бермейсіңдер оған. Келешегі бар жас бала екен, істесін қызмет.
Неменесін сөз қыласындар сыпсындап.
· Әй, қазір өзің емес пе едің? Жасындар күн көрсетпей жатыр деп зар жылаған.
· Е, айтсам мен Жасынды айттым. Ойылды айтқам жоқ. Ойыл өссін.
Екеуі айдалада ағаштың арасында бүгінгі тірліктің бәрін үмытып, қызыл кеңірдек болып жатқанда, Жартастың автобусы гу деп өте шыкты. Түсетін адам болмаған соң аялдамада да ешкімді байқамаған жүргізуші жылдамдағын бәсендетпеді. Бұлар аңкңды да қалды. «Тфу» деп Ширекбек жерге тұкіріп жіберді. «Қап, әкеңнің аузы...» деп Жартыбек санын сарт еткізді. Күннің астында қалғанына коп болған бидонына жаңа көзі түсті. Қақпағын ашып қалып еді, қапырық ауа бетін ұрды. «Іріп кетіпті-ау» деді ішінен. Енді сатуға да, ішуге де жарамайды. «Қу Ширекбек қайдан кездесіп еді. Онымен тәжікелесемін деп көлеңкенің ауып, шаңқай тус болғанын да байқамаппын. Не істеймін? Қатынға не бетімді айтамын? Қой, болары болдьі, бояуы сіңді. Бір күнгі табыс қай жыртығыма жамау болар дейсің. Азар болса, қатын капка қүйып алып құрт жасар. Қайта қазір қалалыктарға құрт таңсық... Бәрінен де Ойылдың бір азаматы бастық болғанын естігенім олжа болды. Бір күндік сүт азар болса, соның жолына садақа» деп ойлады ол. Жартыбек сүйретпесін енді итере берейін дегенде, долылардың екі-үш арбасы жолдан бұрылып келіп жандарына токтады. Арбадан балаларын шұбатып шулап түскен долы әйелдер мүны қоршап алды. Құдайдың сүйген құлы екенін айтып, садақа сүрады. «Бал ашайын, ертең не күтіп түрғанын айтамын», — деп басын шыр көбелек айналдырды. «Қолыма екі жүз теңге сал», — деді ішіндегі ең жұлқары алаканын жайып, басқалары оның сөзінен сәл басылып, ақырын андыды. Жартыбектің бары жолға
деп алғаны жүз теңге еді, оны берді де, басқа жоқ деді. Қатындар шуылдап кетті. Осындай мырза жігітке акшасын аяған жараспайды деп кеу-кеуледі олар. «Сені тура бүгін үлкен қуаныш күтіп тұр. Енді жүз теңге сал, айтамын»,—деді. Жартыбек қатты қысылды. Мырза жігіттің қалтасынан ақша шықпауы қандай қорлық. «Сүтімді ал»,—деді сасқанынан. Әлгі аузын ашып иіскеп көрді де, өз тілінде айқай салды. Әп-сәтте біреуі сүтті тура сондай бидонға қотарып алып кетті. Мұның айтып тұрған куанышы сол шығар. «Балаң бар ма», — деді долы әйел. «Бар, бар», — деп елпектеді Жартыбек. «Жұмыс істемейді ғой, ә, — деді долы әйел. — Өзің де жұмыс істемейсің». «Солай, солай». «Жақында екеуің де жұмысқа тұрасың», — деді долы әйел. Жартыбектің көңілі тасып кетті. «Ойыл бастыққа бару керек» деп шешті ол ішінен. «Қанына тартпағанның қары сынсын. Баламды қарамағына берейін, ал қарға карғаның көзін шұқымайтын шығар, бір ауыз айтса, Жасын бастық сөзін жерге тастамас».
Басына осы ой келісімен, ол дереу сүйретпесін итеріп, ауылға қарай жөнелді. Біреудің атын сұрап мінсе де, «Маркске» барып қайтады. Ойыл бастыққа бар мүңын айтады жыр қылып, арасында Ширекбектің арам ойын да білдіріп қою керек. Біліп жүрсін, көрдің де бұларды. Сүттен түсетін теңгенің орнына осы ойды олжалап келе жатқан Жартыбектің көңілі көтеріңкі.
Ал Ширекбек болса, аялдамада әлі тұр қаздиып. Базарға болмаса да ауданға әйтеуір бір жетпек. Өйткені жанқалтасында Ойыл бастықтың үстінен жазылған қат-қат арыз бар. Соны жөнелтпек. Жартыбекпен болған жаңағы әңгімесін ертеңге қалдырмай, не болса да бүгін бітірмек.
Шілдеде сартап болған сардалада кәрінің сирек тісіндей селдір-селдір ауылдар жатыр. Кешегі «Маркс» пен «Лениннің» бөлімшелері. Бүгінде бодандықтан құтылып, азаттық алған ауылдардың азаматтарының да көбісінің қолдары босаған.
БЕРІКБАЙ - БЕКЕНТАЙ - БЕКЕҢ
Берікбай Түсіп қарияның кенжесі еді, кенжесі болғанда елуден асқанда көрген жалғыз ұлы. Бірақ анау айтқандай бұзықтығы болмайтын. Жалпы, бұл ауылдың балаларынан ондай әдет көп шықпайды. Біздің үйдің «биі» айтқандай, «құмның ішінде малмен бірге жайылып жүрген қазақпыз». Ал әйелім жоғарғы тау жақтың кызы. Сондықтан ба, кейде таудың суындай арқырап кететіні болады. «Құмбел» аталатын бұл шағын ауылдың адамдары үлкен- кіші демей, ерте тұрады. Ересектері жұмысқа кетсе, балалары бір- бір есек арбаны алдарына салып алып, арық-атыздың жағасынан, сай-сайдың табанынан шалғымен, болмаса қол орақпен шөп орады. Кейбіреуі кетпенмен жантақ шабады. Күн қыза қайтып келіп, терезесін тұмшылап тастаған салқын тамда түс қайтқанша дамылдайды. Ал бесіннен әрі қарай әлгі шаруа тағы бір рет қайталанады. Әрине, мұның арасында балалардың Беларыққа  барып шомылатын кезі де болады. Олардың арасында өзен дегенді естігенімен, әлі көрмегендері де көп. Өйткені өзен ауылдан он- он бес шақырымдай жоғары өтіп кетеді де, балалар арықтың суын айдындай көреді. Сол Беларыктың өзі көміліп бара жатқандықтан, құдайға қараған біреу экскаватормен қазып, әжептеуір әуіт жасап койган.
Кешкі салқында қолы бостау балалар мектеп жанындағы  спорт алаңына толып кетеді. Олар футбол, волейбол ойнайды,  турникте жаттығу жасап жарысады. Енді ептеп шекісетін кездері де болады. Бірақ оның бір ушығып кеткенін естіген жоқпыз. Әрі асқанда мектептің қарауылы Байсал ақсақалдың қабағын түйіп алып, бір-екі зекуімен бітісетін.
Қыстыгүні де бұл ауылдың, балалары мектептен қолы босаса- ак, үй шаруасымен болады. Екі үйдің бірінің байлап отырған соғымы бар, әкесі мінетін торшолақ тағы тұр, Осыларға жем беріп, шөп салу, астын, үстін тазалау, құдықтан суару, бір мезгіл серуендету баланың жұмысы. ¥л демей, қыз демей, екі шақырым жерден есекпен, болмаса әкпішпен су таситын да солар. Өйткені, бүл ауылда тұщы су жоқ. Қызық қылғанда, әлде қырсық кылғанда, сол тұщы суыңыз колхоз ірілендірілген кезде көшіп кеткен ескі қоныстан табылып, күн сайын сонда сабылады. Ол шаруа біте бере, сексеуіл жару міндеті тұр. Өйткені тас көмір дегеніңіз бүл өңірде ұшпайды. Совхоздың жүз елу шақырым жердегі темір жол бойынан тасыған тас отыны барша жұрттың колына түсе бермейді. Айналайын, береке дарыған құмның сексеуілін сындырып, трактордың тіркемесіне тиеп әкелу де негізінен балалардың мойныңдағы шаруа. Уақ малдың астын тазалап, шөп шашу, жаңа туған қозыны ауыздандырып, енесіне телу, арық-тұраққа жем беруді қайтесің. Не керек, қыстың қысқа
күнінде бір тынбайды. Бірақ баланың аты бала емес пе, үйдегі оқуды қайдам, әйтеуір ойынға уақыт табады. Анау айтқан мұз болмаса да, конькисіз хоккей ойналады, қар үстінде шанамен де сырғанайды. Ал оған да мүмкіндік болмай қалса, кұмаққа барып күреседі.
Берікбай да солардың арасында өскен өспірімнің бірі ғой. Бала кезде бұзықтығы білінген жоқ-ты.  Бірақ көңіл-хошын таппасаң қырсығып қалатын мінезі бар ма деп қалғанмын. Бірде кешқұрым жоңышқа шауып жатыр едім:
· Ассалаумағалейкем, тәте, — деп Берікбай келе қалды.
· Уәликумассалам, ой осы ауылда сенен түсінікті бала жоқ, ағаңның жалғыз мықшындап жатқанын көріп келдің ғой. Рақмет айналайын, ана шалғыны ұстай ғой,— деп мен де жабыса кеттім.
Берікбай қатарласып жүйекке түсті. Сол кезде сусын әкелген апам:
· Мынау Бүйенбай ма, ей, — дегені. Сол-ақ екен Берікбай колындағы шалғыны атып үрып, үн-түнсіз жүрді де кетті. Оның екі беті бүртиып, шекесі торсиып, бөксесі бұлтиып, өзі домаланып тұрғандықтан, жеңгелері  Бүйенбай дейтін. Апамның қайтадан «Берікбай-ау» деп «түзету» бергеніне қарамады. Томп-томп басып кете барды.
· Құданың кұдіреті, мінезі аумаған жәкемнің өзі,—деді апам.
Ол кісі де көңіліне кідік алса, алдындағы жаюлы дастарканға
қарамастан, кетіп қалушы еді.
· Берікбайда мінез бар,— дедім ойнап. Көресіздер, түбі одан бірдеңе шығады.
· Әй, қойшы,— деді апам.
Он жылдықты бітіріп, окуға түскеннен кейін Берікбай мінезіне мінез қосыпты. Алдымен ол Құлан ауылындағы мал шаруашылығы техникумына кеткен. Өйткені, сол жерде бір әпкесі тұрушы еді. Келесі жылы Түлкібастағы су құрылысы техникумына ауысыпты деп естідік. Онда бір әпкесі мен жездесі жұмыс істейтін. Үшінші жылы Берікбай Шымкенттің сауда техникумынан шаң беріпті деген хабар жетгі. Бұл да Түсекеңнің бір қызының тұрмыс құрған жері.
Ол ауылға келіп-кетіп жүргенде бір байқағанымыз — киімге деген талғамының өскендігі. Бұтта американ джинсиі, аяқта арнайы тігілген биік өкше туфли, алды кестеленген кызыл, көк көйлектер біздің ауылдың адамдары тұрмақ, облыс орталығына жұмыса ауысқан менің де көрмеген киімім. Қымбат курткасы да кез келген кісінің қолынатүсе бермейтін бұйым. Осының бәрін киіп алғанда, Берікбай бойы бұрынғыдан бір карыс биіктеп, әжептеуір көрікті жігіт болыпты.
Берікбай мінезіне мінез қосыпты дейтініміз — алғашқы жазда келгенде кешеде көріп, бәріміз сүйсіне қараған ініміз кешкітұрым
ауылға кыдырып келген құда баламен төбелесіпті. Төбелес
болғанда біздің ауылдың балалары құсап бір-бірінің жағасын
жырткылап, «ұршы кәне, ұршы кәне» деп тұрып алмапты.
Салғаннан қойғыласып, тепкілесіп кетіпті. Әйтеуір үлкендер
араласып, ажыратып жіберген. Техникумда оқиды дегенің
болмаса, ойын баласының аз-ақ алдында ғой деп онысына онша мән берген жокпыз. Бала деген шекіседі, бекіседі...
Ал келесі жылы ол арақ ішуді ауылдағы ағаларынан кем
игермегенін байқатты. Тіпті оның бұл саладан өткен екінші
мектебі мықтылау ма деп қалдым. Бұл жолы да сенбі, жексенбіге. ауылға келіп жатканмын. Таңертең немере ағамның әйелі келді. Оның апама түнгі жаңалықтарды таңертең, күндізгі оқиғаларды кешке баяндап кетуі парыз сияқты.
Бүйенбай түнде масқара болды, -  деді ол кіре сала көкеме
сәлемін жасар-жасамастан.
· Е, байғұс не болыпты? — деп апам да іліп әкетті.
- Қудай салмасын, қырғын салды ғой әбден, түндегі айқай-
шуды естіген жоқсыздар ма?
- Қайдам, у-шуда шаруамыз жоқ, — деп апам байсалдана
қалды.
Не керек, Берікбай өз қатарларымен отырып ішеді. Ішкенде
жай ішпейді, өткен мектебінің үлгісін көрсетіп бір қағып тастап жең иіскейді, енді бір тартып жібергенде темекінің түтінін ғана сорады, акырында әлгілердің әр түрінен коктейль-қойыртпақ жасайды, әйтеуір білгенін істейді. Мұның бәрі мейлі ғой, сыртқа шыққан соң жолдастарын жекпе-жекке шақырады. Дәл сол кезде жаркын-жарқын шыққан дауыстары жақын жерде түратын жеңешесінің үйіне естіледі. Ол келіп, «қайт енді» десе, көнбейді, әкпесі келіп сүйрелесе, журмейді. Ақырында хабар ағасы Жалпаққа жетіп, ол ай-шайға қарамастан, бүкіл ауылдың жігіттерін жекпе-жекке шақырып жүрген батырды үйге байлап алып келеді. Жолда үш-төрт құлап кетіпті. Сол кезде Берікбай «у-ух, түсінбейсіңдер мені» деп, басын тақыр жерге тарс-тарс ұратын көрінеді.
· Ішінде тынжысы бар гой, — дедім мен мүны естігенде. —
Коресіндер, әлі түбінде Берікбай озады.
· Қойшы соны, — деді апам тағы да.
· Бүйенбай адам болса, мұрнымды кесіп берейін, — деді
жеңешем.
Келесі жылдың мамырында (бұл Шымкенттегі кезең) Берікбай оқуында жоқ екен, кайда жүргені белгісіз деген хабар естідік. Ауылға сұрау салған соңдағы жездесі көрінеді. Көп ұзамай оның бүкіл әпке-жезделерін аралап қаражат жағдайын жақсартып алғаны, бірақ біреуінің үйінде де жоқ екені анықталды. Мұны естігенде ертедегі пайғамбарлар мен олардың үрім-бұтағы туралы
аңыздарды оқып, о дүниедегі өмір жайлы толғанып отыратын Түсекең түс көріп оянғандай болды. Қырык жыл қой бағып, бұл дүниедегі борышымды өтеп болдым дегендей, таза тақуалыққа көшкен атамыздың, балаларының не істеп, не қойып жүргенінде соңғы жылдары көп ісі болмайтын. Оның үстіне, елуден асқанда әзер көрген жалғыз ұлының «бетіне қарап сөйлемеймін, әйтеуір аман жүрсе болды» деп, о баста берген сөзі бар көрінеді. Сол бала кезбе болып кетіпті деген соң Түсекең таяғына сүйеніп, іргедегі төсегінен тұрды. Тұрды да кемпірге де, қыздарға да қырғидай тиеді. Алдына келгенін көзінше, келмегендерін сыртынан сыбады. Інісі Жалпақты бидайдай куырды. Қу жалғыздың күйігі қойсын ба, Түсекеңнің тақуалығы қараң қалып, баяғы қаһарына қайта мінді.
Жасында қытымыр болған дейтін жарықтықты.
Үлкенді сыйлап өскен ұрпақпыз, ағасы айқайға басқанда «Жаппарқұлда жан бар ма», Жалпақ он күндік жалақысыз демалыс алып, жолға шықты. Бірақ еңбегі еш болып қайтты Бар алып келген дерегі — бір жерлесі Алматының вокзалында көреді. Жанындағыларын танымайды. Берікбай осында тойға келіп, қайтып бара жаткандарын айтады. Шымкентте бірге оқыған баласы Ташкентке кетіп бара жатқанын көрдім депті «Желді даладан іздегендей» жүген-құрығы сыпырылған Берікбайды үлкен қалаларда өзі әрең жүретін Жалпақ қайдан тапсын, «аһылап, уһілеп», қайтып оралды. Милицияға беруге арты не боп кетеді деп ойлайды. Мұнысын ауылдағылар құптады.
Әйтеуір аман екенін естіп, томырылып тілсіз қаяған Түсекеңе
— Кебенек киген ер келеді,— деп жамағайын жеңгесі Үржан басу айтты.
Сөйтіп жүргенде шынында да Берікбайдың өзі келді. Содан үйінен ай бойы шықпай қойды. Төсектен тұрады, түзге отырады тамақ ішеді, қайтып жатады, қайтып тұрады. Баяғы киімнің үстінде жұрнағы да жоқ. Аяқта жаңқаланған жайтабан, бұтта тізесі тесілуге таянған шалбар, көнетоз көйлекпен қайтыпты. Ала жаздай қайда болғанын, не істегенінен жақ қашпайды. Жалпы сөзден қалган. Шешесі байғүс «Бекентай ет жеші, сорпа ішші шайды ысытып әкелейін бе, құрттың майлысы ма, тұздысы ма, қаттысы керек пе, жұмсағын әкелейін бе?” деп асты-үстіне түсіп бәйек болып жатқанда да, анда-саңда бір түсініксіз күңк ет қалады да, меңіреуленіп отыра береді. Үйге «ассалаумағалейкөм деп кіріп келген үлкен-кішіге де мақау кісі қүсап, қолын үн-түнсіз үсынады. Екі апта өткеннен кейін барып, кешқұрым бір мезгіл өзімен бірге оқыған екі-үш жолдасымен ұшырасып жүрді. Соларға сыр ашқан ба, әйтеуір ауылда, несін айтасың, Берікбай бұзақыларға қосылып, әрең құтылып шығыпты деген сыбыс
шықты. Қасқырға таланған бұралқы ит те құйрығын жымқырып алып, ауылға карай қашады ғой, бұзақылардан шын құтылып келсе, онысы дұрыс болған екен, шекесіне шын тиіпті, енді тентектігін тастар деп койдық.
Мұны естіген жеңгелері Бүйенбай деген жанамасына шпана  дегенді қосып, «шпана Бүйенбай» деп атайтын болды.
Жалпы, «аюға намаз үйреткен» таяқ емес, әйел болу керек. Жеңгелері сөзбен шымшылап жүріп,қайындарының тілін қайта шығарды. Ол енді әзілге әзілмен жауап беріп, баяғысындай көмекейінен күлетінді шығарды. Бұл кезде өзі де қоңданып қалған. Ауылда жатқанына айдан аскаңда,суалып кеткен екі жағы толып, қайтадан бұртиған ұрттарының ұшына қызыл жүгірді, тіпті қозы карны да білінді. Бір күні қалаға барып биік өкше киіп келіп, аяғын былқ-сылқ басатын болды. Күзде туған Күйекбай   құрдасының туған күнінде болып келгелі бірінші рет көпшілікпен
араласты. Бұл жолы үйге айқай-шу шығармай, көзі-басы көгермей, аман-есен оралды.
Есесіне Берікбай ауылды келесі базар күні шулатты. Түн ортасы ауа оның біреуді әке-шешеден жіберіп  жатқанын естігендер бар. Әкесі бәрінен үлкен болғандықтан, қатарлары оған зіл сақтай қоймайтын. Естігендер де мән бермепті. Ертесіне білдік,тағы бір қатарының үйінде жастар жиналып кеш өткізеді. Кеш аман-есен-ақ тарқаған екен, бірақ былай шыққан сон, біразы ажыраса алмай, әрі-бері ежіктесіп тұрады. Сол жерде қу жақ Құрсыпа бұған «шпанасың» деген бе, әлде «штансыз жалаңаяқсың» деген бе, әйтеуір бірдеңесі бар. Обалы не керек,Берікбай алдымен қой, әйтпесе «круто» жіберемін деп ескертіпті. Болмаған сон, жіберіпті.
Дәл сол түннің ертеңіне таңертеңгі шайдың үстіне ағасының үйіне Жалпақ келді.  Дастарқан басында Түсекең кемпірі екеуі ғана еді. Берікбай болса да тұрмаған.
Мына бала өстіп жүре бере ме? — деді Түсекең, інісі кесені қолына алғанымен, әлі аузына апарып үлгерместен. Соған қарағанда, шалдың шыдамы таусылып отырған болу керек.
Жалпақтың да құлағына түндегінің сыбысы жетіп ширығып келген.
Аузына ақ май тосып, айналайынмен семіртсеңдер жүре бермегенде қайтеді? — деп шақ ете қалды.
— Біз не істейміз енді, не істейміз? — деп Орынбала шыр-пыр
болды.
· Не істейсің? Емшегінді еміз өгіздей балаңа.
Бұл сөзге қемпірінен бұрын Түсекең тыз ете қалды.
- Тауып бермейсің бе енді біреуді, аяғына тұсау түссін.
- Тағы кетіп қала ма деп қорқамыз, — деп Орынбала қосып қойды.
· Үйлендіретін қай халдерің бар? Есігіңнің алдында қара сиырдан баска караң жоқ. Мал көбейтер жігіттің жатысы анау.
· Жалғыз биенің былтырғы тайы биыл құнан шықты ғой, — деп Орынбала тағы қыстырылды.
· Қыста не жейсіндер?
Бұл сұраққа да шалы жауап қатпаған соң, кемпірі батылданып Несиеге шығатын да, одан арғысын тағы көрерміз, — деп жауап қатты.
· Қыздарыңды қинайын деп отырсың ғой тағы да?
Жалпақ жеңгесінің арғы ойын ашып салды. Ашып салды да
· Әй, күйеу балалар да момын екен. Қыздарың шетінен мұрнын тескен тайлақтай ғып жетектеп алған ә, — деп қосып қойды.
Түсекең де, кемпірі де қозғалақтап қалғанымен, жауап қатпады. Соны байқаған Жалпақ:
· Жұмыс істесін одан да жалғыздарың, біраз шаруасын түзесін,— деп ағасы мен жеңгесіне сынай карады.
Сәл үнсіз отырған Түсекең байлауын бір-ақ айтты:
· Жұмыс та тауып бер, аяғына да тұсау сал.
Енді Жалпақ ойланып қалды. Шынында да, Берікбай жүмыс
істеген күнде де үйлендірмесе, кайдағы жиын-той, арақ пен шатақтың ортасында жүргені жүрген. Шаруаны ойлау, кәрі әке шешесінің жағдайына қарау әзір санасына кірер емес. Әйел алса ең болмаса сонысы ыңылдап жүріп ой салар. Жұғымды болып шықса, жанына жіпсіз байлар, адуындау болса, алдына салып айдап алар.
Сонымен, Берікбай  жорықтан қайтқан батырдың ұйқысын соғып жатқанда, әке-шешесі мен ағасы ұйғарым да жасап қойды. Олар жүмыстың ыңғайы мен үйлеңдірудің қам-қаракеті туралы біраз кеңескеннен кейін Берікбайды оятты.
Бұл екі мәселеге Берікбайды мойынсұңдыру үшін Жалпақ біраз бопсалап алды. Алдымен, әрине, түндегі «ерлігін» бетін шыжғырып басты. «Адам болмайсың, әуейсің, тірлікте шаруаң жоқ, түрмеде шірисің, тұқымсыз өтесің, бұл ауылдың қыздары саған карамайды, әке-шешесі сендей бұзақыға, да, еш бездельникке қызын бермейді» деген сияқты сөздердің талайы кетті. Үшеулеп отырып, бір бие сауым талқылағанда, соншама сұраққа алғанда Берікбайдың аузынан екі-ақ сөз шықты. Неге төбелестің дегенде «өзі ғой, өзі ғой» дей берді де, ал үйленетін қызың бар ма деп қадала сұрағанда «табамыз ғой» деп күңк етті.
Келесі сенбіге жеткізбестен (жетсе кім біледі, тағы бірдеңеге ұрынып жүре ме), сәрсенбінің сәтті күні қалтасына қаражат салып беріп, ағайын Берікбайды қалаға аттандырды. Уәдесі бойынша сенбі, жексенбінің бірінде келінмен бірге шаң беріп қалмақ.
Бұл екі ортада  Түсекеңнің ауылда тұратын қызы бала- шағасымен келіп,үй әктеді, көрпе-төсекті кағып-сілкіп,кемпірдің бірді-екілі қызылды-жасылдары мен ақтыстыларын шығарды.Есіктің алды да қоқыстан
тазарып, тәртіпке келтірілді.Оқымбайдың дүкенінен несиеге ұн мен күріш, кәмпит, печенье, арақ та алынды.
Алайда межелі мерзімде келін тұрмақ, Берікбайдың өзінен хабар болмады. Қайтып айналып сәрсенбі келді, жоқ.Енді мұндағылардың көңіліне сол құрыған кемпір-шалдың ақшасын алып,баяғы куларына қосылып кетіп калдыма деген күдік ұялады.Қойшы, әйтеуір бай жұманың түнінде бір машина кірді-
Ау бебеулетіп Түсекеңнің 
көшесіне. Түсекең мен кемпірінің қуанышын суреггеп уақыт алмай-ақ қояйық. Біздің әңгімеміз
Берікбай туралы болғандыктан, соның жайын одан әрі баяндай
берейін.
Ол батырдың жүретін қызы жок екен. Қаланың әр жерінде әр тірлікпен айналысатын біздің ауылдың жігіттері жағдайды естіген соң шұғыл іске кіріседі. Алғашқы күнгі бас қосуда-ақ Берікбайды үйлендіру «операциясының»жобасы жасалады. Сол бойынша жедел түрде үш-төрт туған күн кеші қатарынан ұйымдастырылып, оған пединституттың төрт-бес қызы тұрақты шақырылады да, соның ішінен біреуіне жіп тағылады. Оны қыз білмейді, әрине. Сонымен, бай жұманың кешіне тағы бір туған күн белгіленеді. Бірақ жігіттердің мақсаты әлгі қызды жатақханасынан шығару ғана. Сөйтіп, жоспарланған «операцияны» жүзеге асыру, яғни, сәтін салса, қызды алып қашып, ауылға әкеліп, Түсекеңнің үйіне келін етіп түсіру.
Белгіленген мерзімде батылдық үшін «жұқалап» алған біздің ауылдың болашақтары жатақхананың жанындағы қараңғылау бұрышқа келісімін алған қара «Волганы» әкеліп қояды. Қояды да қыздарды шақырады. Ішінде біреуі пысық екен, ауылдан келген сіңлісі екеуі бұрынырақ шығып, «Волгаға» мініп жайғасып алады. Ал жігіттеріміздің жіп таққан сормаңдайы киімдерін енді үтіктеп жатса керек. Уәделескен мерзімінің болғанын білмей қалған ұмытшақ па, әлде жай қимылдайтын сылбыр ма, бәлкім кергігенді қалайтын сылқым ба, кім білсін, әйтеуір дайын емес екен. Бұл екі арада одан әрі батыл бола беру үшін «қалыңдатыңқырап» қойған болашақтарымыз шынында да батыл шешімге келіпті. «Әй, ол қызды да онша танымаймыз, мынаусы дайын отыр, әйда, тарттық ауылға» деседі. Әрине, қыздарға: «туған күн болатын үйге алдымен сендерді апарып тастаймыз, әйтпесе мәшинеге бәріміз сыймаймыз» дейді.
Қара «Волга» қаладан шығып кеткенін көргеннен кейін қыздар ойбайды салмай ма. Екі жақта екі жігіт, есікке жолатпайды. Соған қарамастан, болашақ келін олай да бұлқынады, бұлай да
бұлқынады, теуіп те жібереді, тістелеп те бағады. Болмаған соң, жүргізушіні қорқытады. Бірақ ол сабазың қыңбайды, сөйтсе мәшинесінің нөмірін балшықпен сылап тастағаң екен. Қыңбақ түгіл біздің жігіттерге ұрыскан больш, болашақ келіннің өзін айыптайды.
· Тастаңдар мына қызды, мұндай өзі ұрысқақ, өзі еркекті тебетін қыз келін болып жарытпайды. Кай мұсылманның қызы еркекті теуіп қорлаушы еді? Мен сендерге қазір-ақ мынау деген қыз тауып беремін. Құдайға шүкір, қазақта «бойдак кыз» жетеді, — деп бопсаламай ма. Сөйтсе, болашақ келініміз әжептәуір жуасып, бір кезде «мені кайсың алмақсың?» — депті.
Қыз сауал салған соң, енді біздің Берікбай шығады. «Мен сені аламын», — дейді. «Осыдан кетіп қалсаң, осы жерде өліп қаламын», — дейді, «түбінде жұрттан мықты адам болып шығамын», — дейді. Ал қалғандары Бекеңді жатып мақтайды. Қойшы, әйтеуір, әйелдердің де қау-кауынан есі шығып үйретілген асаудай болып қалған ба, орамал саларда онша қарсылық көрсетпеді.
Бірақ кейін тепкіш келін атанып кетті.
Келін  бастығып жүрегі орнына түскен соң, Бекең кекірейсін.
· Әй, екеуін бірдей алып келген ерсің ғой,—деп қалжыңдаған жеңгелеріне:
· Жастау екен, сіңлісін алсам қайтеді? — дейтін көрінеді. Ол әңгіме Жалпақтың құлағына жетіп, енесін екі-үш боқтатқаннан кейін барып, тыншыпты. Әрине, шұғыл түрде «сухой законға» көшірілген.
Ертеңіне Жалпақ құдашаны көйлек-көншегін кигізіп, өлі- тіріні әкеткендерге қосып жіберді. Ал келін оқуына қайтқан жоқ, Сөйтсек, оқудан шығыңқырап, өзі де ауылға қайтудың ретін табыңқырамай жүр екен. Сол кезде «зытайын деп тұрған киік еді, санына таяқ тиіп едінің» кері келіп, біздің Берікбай кездесе кетіпті.
Тепкіш келін пысық болып шыкты. Орынбала кемпірдің ыдыс-аяғы жарқырап, үйі де иіс-қоңыстан тазарып қалды. Ал бір- екі аптадан кейін Берікбай екеуі бүзау бағатын болып, ауылдаң үш шақырым жердегі Ідан базға көшіп барды.
Өткен қыста совхоздың жүз шақты сиыры кем шыққан Сиыршы Кұмағұлдың қырып алғаны, әлде бірен-саран басшылармен бірігіп, жаратьш жібергені, болмаса сыйлық аламын деп, төлді асырап көрсеткені белгісіз, сірә, бәрі болған-ау, әйтеуір алдындағы ірі қараның үштен бірі жоқ екен. Содан ұжым,  аренда нарық, есеп дегендерің айдалада қальш, ауыл басшылары айналып келіп бүл мәселені ағайынның, ортасына салды. «Өлтіресің бе» дегенде егіліп кететін елміз,  жиырмасын Құмағұлдың өзі, қалған сексенін екі түтін бір қарадан төлейтін болып шешті ақсақалдар. Жылу жиналғанша күздің қара суығы келді, алғашкы қар да түсті,
Оның үстіне қазақ қайбір сүтті қызын береді дейсің», жиналған тананың көпшілігі арық, бөксесін әрең көтереді. Әйтеуір ірі қараның санын толтыру үшін кейбіреулер өзінің күйлі торпағын қимай, базардан қайдагы арық-тұрақты іздеп жүріп сатып әкелген. Енді солар қырылып қалмау үшін оңаша күтімге алуды жөн деп шешіпті. Бірақ мұндай көтеремдерді бағатын адам табылыңқырамай жургенде, Жалпақ Берікбайды өткізіп жіберген.

Сонымен, Берікбай
мен тепкіш келін бақташы болды да
шықты.
Қатты қыс қайталанады деген рас-ау деймін. Сол жылы
қарашаның 
суығы желтоқсанның қақаған қарлы аязына
ұласты.Бірнеше жыл қатарынан келе жатқан құрғақщылықтан шөпті аз жинағандар оған әжептеуір абыржыды. Өйткені уақ малы қолға қарап қалды. Қардың қалыңдығынан, ерніне ештеңе ілінбей, даладағы суалып кеткен сиырлар тана-торпағын соңынан шұбатып келіп, қорадан шықпай койды. Қыс осылай созыла берсе, .азғантай шөптің жетпесі анық.Жұртка жайшылықтың өзінде шөп сатпайтын совхоз енді бұрындары байқамаған болып қоя салатын ұрлықты да тыйды.
Сол күндердің бірінде демалысқа ауылға келе қалғанмын.
· Жаңа көшеде Бекентайды көрдім, шақырсаңшы, сыбағасын
Жесін,-  деді әкем түскі шәйдін үстінде отырғанымызда шешеме.
· Бекенді біз шақырып қойып едік,— деді маған амандаса келген немере ағам мен жеңгем қосарлана.
Мен олардың кімді айтып отырғанын біліңкіремей:
· Бекендерің кім?— деп сұрадым.
· Өзіміздің Берікбай ше,—деді немере ағам.
Мен күліп жібердім.
-
· Оу, оны Бүйенбай деуші едіңдер ғой.
· Қазір жарап тұрған сол,—  деді  ағай.
Сөйтсем, арық-тұрақты өлтіріп алмайық деп басшылар Берікбайдың алдындағы бұзауларға жем-шөпті аямай беріп жатқан көрінеді. Ал сиырын, тана-торпағын үйіне сыйғыза алмаған ағайын Берікбайды жағалайды екен. Кәшек-құшақ  жесе де кыстан жан сақтап шықса болды деп соның қолына қояды. Онда да Берікбайдың тілін тапқандары.  Әкемнің жаңағы өбектеуіне қарағанда, біздің үйдің де бірер қарасы сонда болу керек. Жайшылықтың өзінде бұрт ете қалатын Берікбайды енді Бүйенбай деп атап көр, айдап шықсын. Әрине, сиырларды. Сонымен, Берікбай енді Бекентай, Беке болыпты. Келіннің де тепкіш аты ұмытылып, үлкендер келінжан дейді екен.
КОММУНИЗМ МАРШЫ
Аймақтық партия комитетінің жаңа Біріншісі екпінімен тау қопарардай дауылдатып келді. Сайланғалы жарты жылға жуықтаса да қарқыны әлі бәсеңдейтін түрі жоқ. Пленумда бәрі бір кісідей қол көтергенімен, оны бұл өңірде ешкім білмейтін де, танымайтын. Жазылмаған тәртіп солай, жоғарыдан ұсынды ма, демек сайлау керек, Өйткені, ондағылар қателеспейді, әрі айтканы екі етілмеуі тиіс. Алайда «Жылқы кісінескенше, адам түсініскенше» деген болмай тұр. Қарамағындағылардың қасындағылары да, қашықтағыларыда сырын ала алмай, сарсаңға түсуде. Жел жағынан жакындатпайтынның, ық жағынан иіс сездірмейтіннің өзі екен. Сондыктан бағыныштының бәрі бір тактикаға көшкен. Қолдан келетін, келмейтін шаруа болсын, ә дегенде бетіне келмей, «мақұл, орындаймыз» деп құтылады. Әйтеуір қаһарына алғашқы болып ілініп кетпеудің әрекеті. Қай бастық болсын, келген бетте кадрларды біраз тасша қағыстырып барып басылатын әдеті. Әзірге арындап тұрғанында желдің өтінен былайырақ болу керек.
Ал бастықтың қойып отырған талабы—тура партияның жаңа бағдарламасының өзі. Ол үнемі алдында жатады. Тапсырма берер алдында керекті жерін алып қалып (бұрыннан белгілеп отыратын болу керек), заулатып оқи жөнеледі де, жұмысты сондай етіп атқару керек екенін айтады. Қарсыласып көр содан кейін. Бүкілодақтық съезд жақында қабылдап, әлі ыстық-суығы басылмаған құжатты құраннан артық көріп тұрған кез.
Бірақ Біріншіні кітаби құр сөздің адамы деп айтуға да болмайды. Бағдарламадан шығара отырып, тапсырманы жалпылама емес, нақты береді. Оның қалай орындалғанын да қадағалайды. Соның бәріне қайдан уақыт табатынына кайран қаласың. Тіпті оның уақыт кестесін ешкім білмей-ақ қойды. Кеңседе қай мезгілде, түз жұмысында қай уақытта болатыны белгісіз. Өзге бастықтар баратын жеріне алдын ала хабар айтып, нөкер ертіп келуші еді, бұл кісі болса, ешкімді ертпей-ақ, ешкімге сездірмей-ақ жүріп кетеді де, ең алыс деген егістік басынан немесе мал фермасынан бір-ақ шығады. Қазір кеңсесінде отырса, бір сағаттан кейін түу сонау екі жүз шақырым Шу бойындағы шөпшілердің төбесінен ұшақпен тік етіп түсе қалады. Бүгін келмейтін болды деп, қаладағылардың жағасы жайлауға кетіп жатқанда, түнгі сағат он екі-бірде қайта оралып, бюро шақырып жібереді. Сонымен,  қойшы, әйтеуір, алыстағы басшылар аспанға қарап, қаладағылары телефон күзетіп отыратын күйге көшкен. Байекең кейде көлік өзгертіп баратын көрінеді. Бірде «Волгамен» жүрсе, басқа жолы «Газикпен» дегендей. Содан да күтпеген жерден келіп, абыр-сабыр етіп кетеді екен. Ол кісі қала
маңындағы шаруашылықтың қызылшасын осылай “Газикпен” араласпайды. Сондықтан да жол бойында жайнап тұрған плантациялардан әрі өтіп кетіпті. Мұндайға үйренбеген сушылар да, олардың бригадирі де «мәу» демейді. Өйткені бұрын жоғарыдан келетін үлкен кісілердің қасында арнайы тобы — атқосшы-жәрдемшілері, мамандары, ауыл басшылары болатын, Тіпті олардың ұзын-сонар керуені арық-атыздардан өтіп, бір қолтықта жатқан бұл плантацияға келе алмайтын. Ал мынаның
жанында ешкім де жоқ, жалғыз өзі жәрбиіп шыға келген мәшинеден. (Ол кісінің бойы пәкене, денесі шағын еді.)
· Бригадир кайсың?
· Мен.
· Ана жерге неге су шықпаған?
· Қырат болған соң.
· Қыратқа неге егесің?
· Ол жерге келгенде сеялканы жауып коямын ба?
· Тегістеуің керек еді.
    -     Сен өзі кімсің мені тергейтін?
    -    Біріншімін.
    - Бірінші сен құсап жалғыз жүрмейді жалкий «Газикпен», айда марш, бетің тегістелмей тұрғанда.
Сәскелікте «моторын қыздырып» алған бригадир енді сақырлап келе жатканда, жергілікті басшылар сау етіп келе калып, абырой болыпты. Әйтпесе, аяғының немен тынарын бір кұдайым білсін. Олар Біріншінің бұлтың етіп мұнда бұрылып кеткенін кездейсоқ біліп қалып, жеткені осы екен.
Бригадирдің мінезіне не істерге білмей тосылыңқырап тұрған
Байекең оларды көргеңде кайнасын-ай, не керек, ит терілерін басына каптап, аралға қайтсеңдер де су шығарасыңдар деп бұйырады да, ертең келіп өзі тексеретінін айтып, аттанып кетеді. Үлкен кісі айтқан соң амал жоқ, осындағылар орындалмайтынын білсе де әрекетке көшеді. Арықтарды көтеріп, бар суды байлап бұрады. Бірақ нәтиже шықпайды. Қайта арықты бұзып, плантацияның өзге жерін қаптап, дақыл судың астында қалады.
Содан кейін олар Біріншінің алақандай егістіктен басқа шаруасы
жоқ дейсің бе, қайдан келсін деген көңілдегі күдіктеріне өздерін сендіріп, бәрі жайына кетеді. Сырын білмеген соң сол, ертеңіне сәске түсте Байекең тағы да сарт ете қалғанда, тура төбелерінен жай түскендей болыпты. Рас болса, ауыл бастығының есінен ауғаны сонша, аузын ашпақ түгіл, орнынан қозғала алмай қалыпты. Судың біраз жерге дейін жайылғанымен, өзге өңірді бүлдіріп кеткенін байкаған Бірінші таланынан тарс жарылады да, тағы келіп тексеретінін айтады.
Енді бұлар өзге амал ойластырады. Ауылда су таситын машина жоқ болғандықтан, біреуі қаланың көшелеріне су шашатын
машинаны алдыру керек деп ақыл береді. Бірақ аралдың айналасы түгел батпақ, өте алмайды. Содан ойласа келе, әлгі аралға суды түнімен шелектеп тасып, ертеңіне сәскеде түгел ылғалдандырып бітсе керек.
Біріншінің бұл қылығы ел құлағына тиіп, енді-енді сөз етіп жүргенде, аймақтың ат жалын тартып мінгендерінің арасында ұзақ жыл үмытылмайтын әңгімеге айналған.тағы бір оқиға болды. Байекең қауырт ңауқанның кезінде шаруашылықтарға өкіл жіберіп, олар күн сайын жүрген жерінің жағдайын өзіне хабарлап отыратын, әрі қалаға тек өзінің рұқсатымен ғана оралатын.
Бес саусак бірдей емес дегендей, адамның да мінезі әрқалай. Бағыныштының бәрін бір өлшеммен өлшеу мүмкін емес. Үлкен бір мекеменің Төкіш деген бастығы сондай бір шаруадан рұқсатсыз қайтып келіпті. Өзі анша-мұншаңнан каймықпайтын, майда-шүйдеге мазасызданбайтын, жаны жайсаң жігіт болса керек. Келген соң да үйінде бұғып жатпай, әңгіме іздеді ме екен, үлкен мекемелер орналасқан Орталык. алаңмен алшандай басып кетіп бара жатады. Дәл сол кезде Бірінші кеңсесінен шығады. Алаңда жүргінші көп, соның бірі болып бой тасалап зытып отырмай, Төкең ақкөңілдігі ме, әлде не істей қояр дейсің деген немқұрайдылығы ма, әйтеуір, арнайы бұрылып барып, «ассалаумағалейкем» деп сәлем береді.
 — Иә, қайдан жүрсің? — дейді Бірінші. Төкіш осындайда зу еткізіп айта салатын өтірігі жоқ әпенділеу кісі екен.
· Моншаға түсейін деп келіп ем, әбден кірлеп кеткенім, -дейді ыржалақтап.
· Немене, барған жеріңде су жоқ па,екен?
· Бар ғой, бірак бала- шағаны да сағынып...
· Келінде де шаруаң болған шығар?
· Солайы солай ғой, хи, хи, хи.
Мекеме бастығы жайсаңдығына басып, жайдарылана күледі.
Бірақ онысы ұзаққа бармайды. Алдында ғана әзілдеп тұрған Бірінші:
· Үш сағат мұрсат беремін, барған жеріңнен келгенінді білдіріп хабарласасың, — дейді де жүріп кетеді. Көңілі су сепкендей басылған Төкең мойны салбырап үйіне қайтып келіп, болған әңгімені әйеліне баяндапты. Жеңгеміз «ештеңе жоқ, сен бармасаң сол елдің малы қырылып қалады дейсің бе, бүгін қонасың» деп кесіп тастайды. Онсыз да денесі монша тілеп тұрған Төкең әйелінің айтқанынан аспай, сол түнді үйінде еткізеді, Оған кейін өкінді ме, жоқ па, өзі біледі, көп үзамай, осы Біріншінің орнынан алған алғашқы мекеме басшысы Төкең болғаны анық. Содан ел арасында әлі күнге дейін «келін күшті ме, қызмет күшті ме» деген сөз де калды.
Қалай болғанда да бұл оқиға «қолына қарға тышар» қызметі
барлардың айылын жиып өзін нағыз солдатша(партия солдаты,
әрине) сезінуіне себепші болды. Тіпті демалыс күндерінің өзінде басшылар қонаққа, саяжайға баруды қойып, әскерилерше портфеліне ауыстыратын іш киімі мен жуынып-шайынатын құралдарын салып,қашан, қайда жүріп кетемін деп, телефон аңдып отыратынды шығарды. Әділін айту керек,соның арқасында жұмыс жүрді.Кәсіпорындар мен фермалардың көрсеткіштері көтеріліп, құрылыс та қарқын алды. Тіпті идеологтардың да шаруасы жанданғаны сондай, түрлі ұран,  плакат, көрнекі құралдар дегендер қаптап, лекция ұйымдастыру,  мәдени-үгіт бригадаларын аттандыру қағаз
 жүзінен іс жүзіне ауысты.
Біздің әңгімеміз де Біріншінің осы идеология майданында тындырған үлкен бір шаруасы жайлы. Ол кісінің мінез-құлқынан әлгі мысалдар арқылы хабардар болсаңыздар, енді тікелей сол оқиғаға көшейік.
Осы салаға жетекшілік ететін хатшының көңілі тап сол күні аса бір тоқ еді. Енді бірер күнде курортқа — Қырымға жүріп кетпек.Бірінші келісімін беріп, бюроның шешімі хатталып та қойған. Қажетті дайындық бітіп, көңілін демдеп алғаң соң тәтті қиялмен Қырым жағалауын жағалап жүргенінде телефон шылдырлады. Үлкен кісі екен. «Мәлікті ерте кел» дейді. Бөлім меңгерушісін де  керек еткеніне қарағанда мәселе маңызды болды. Бәлкім тағы бір бастама ма?Әлде?.. Жоқ, жаза басқан жері жоқ сияқты. Бұл уақытқа дейін тікелей берген тапсырманың бәрі орындалды. Кеше ел аралап келіп еді, сонда бір кемшілік көрді ме, әлде біреу бірдемені бықсытып айттыма? Әй, бұл идеология дегенің де ұшы –қиыры жок, өлшеуге келмейтін жұмыс. Бітті деп өмірі айта алмайсың. Өндірісшілер құсап, колымен ұстап көрсететін өнімің де жоқ шығарған. Кейде бір қаулыны жұрттың миына мың жерден құйғаныңмен, бір миғұла жокқа шығарып кетеді.Не де болса тәуекел, екеуі кірді. Бір тәуірі Бірінші көңілді екен.Әңгімені алыстан бастап, алдымен жылдың жақсы аяқталып келе жатқанын айтты. Содан соң аймақтағы алып құрылыстарға тоқталды. Үлкен су қоймасы салынып жатыр, әсіресе, химия зауыттарын айт. Әлемде теңдесі жоқ кәсіпорындар болмақ! Ленин не деді? Екеуіне барлай қарағанымен, жауапты өзі айтып жатыр.
«Коммунизм дегеніміз - Кеңес өкіметі және бүкіл елді электрлендіру» деді. Ал қазіргі жетекшіміз оны қалай дамытты? «Коммунизм дегеніміз — Кеңес өкіметі және бүкіл елді электрлендіру мен химиялаңдыру»деді. Вот, мәселе қайда жатыр! Бәрін химия шешеді. Бүкіл Одақтың назары қазір қайда ауып тұр? Біздің аймаққа! Ал біз сол химиямыздың маңызын дұрыстап көрсетпей, химик-құрылысшылардың рухын көтере алмай жүрміз. Ол үшін не керек?
Бірінші сәл үзіліс жасап, екеуіне ежірейе қарады. Оларда үн жоқ. Бәсе не керек? Бірін-бірі бажайлайды, одан алдындағы бастықтарының бетінен бірдеңе оқуға үңіледі. Бірақ үлкен кісінің көмекейіндегіні білуге көріпкелдіктері жетпей тұр.
Осылай қос қызметкерін қысылдырып барып:
· Марш керек! — деді Бірінші салтанатты түрде.
· Марш?!
Қатардағы хатшы ойланыңқырап қалды. Ал бөлім меңгерушісі бірден түсінсе де, бастығынан бұрын пікір айтуға батпай, бұғы отырды.
· Иә, иә, марш керек біздің химияшыларға! — Біріншінің даусындағы салтанат бұрынғыдан да зорая түсті. Бөлім меңгерушісі одан әрі шыдамады білем:
· Керек болғанда қандай! Марш мың үгітшіден артық әсер етеді халыққа, — деп салды.
· Тамаша идея! — деді идеология хатшысы байыппен бастап баппен сөйлеп. — Тіпті бәріміз үшін ойлап қоясыз-ау, Байеке.
Артынан сөйлесе де, Жарас артылдырып айтты. Қанша дегенмен, Бірінші де пенде емес пе, Мәлік құсап идеяны құптап қана шектелмей, сол идеяны ойлап тапқан өзін мақтағаны жан дүниесіне өте-мөте жайлы тиді. Жүзі жадырап, одан әрі жайма шуақтана түсті.
—Радио тыңдап жүрсіңдер ғой, — деді ол. — Шопандар маршы, Қызылшашылар маршы, Мақташылар маршы бар, ал коммунизмнің негізі болып табылатын химияшыларда неге марш болмауы керек? Логиканың өзі жетелеп әкеліп түрған жоқ па? Тек басты аздап жұмыс істету қажет.
· Одан да оны «Коммунизм құрылысшыларының маршы» деп атайық та, — деп лып ете қалды бөлім меңгерушісі. — Tiпті ыкшамды болу үшін «Коммунизм маршы» десе де болады.
Идеология хатшысы Біріншінің аңысын аңдып, үндемей қалды. «Ханда қырық кісінің ақылы бар» дегендей, Байекең ойын ол жаққа да жүгіртіп үлгерген екен. Тіпті, әуелгіде «Коммунизм маршы» деген атауды өзі де жобалаған-ау шамасы. Өйткені:
—Әуелі шықсын, қалай қабылдайтынын көреміз,— деп қалды. Бірақ қабылдайтын «жоғары» екенін, әлде, халықты меңзеп тұрғанын ашып айтпады. 
Сонымен, екі идеолог сәрсенбінің сәтті күні бүрын-соңды бұл өңірдегі партия қызметкері алмаған тың тапсырмамен шықты Біріншінің бөлмесінен.
Бірақ мерзімі тым шүғыл. Марш бір айдан кейін химия құрылысшыларының слетінде орындалуы керек.
Басшыдан шыққан екеуі енді орталарына баспасөз жөніндегі нұсқаушыны ала отырып ақылдасты. Қанша дегенмен, өнер
адамына жақындау жүретін қызметкер сол. Әрі қаламының желі
ақын жігіт. Тіпті, ән де салып жібереді.
Нұсқаушы осы төңіректегі ән шығарып журген екі-үш жігіттің есімін атап еді, хатшы мұрнын тыржитып, жақтырмады. Бұл кісі тым кірпияз адам болатын, Біріншінің алдында ғана елпілдегенімен, аспанға қарап,«көңілімді тап» деп отыратынның өзі, әлгілердің есімін естігенде оның көнек ерні дүрдиіп шыға келді.Біреуінің ішіп жүргенін көрген, екіншісінің тілінің тотияйыны барын жактырмадъі, үшіншісі тым жылаңқы ән шығарады екен. Не керек, ауылдағының барлығының «аузы сасық» болып шықты да, ақырында хатшының өзі, не де болса, астанадан арнайы шақыру керек деген тоқтам жасады. Көп ұзамай қолқа салатын екі-үш композитордың кандидатурасы сырттай анықталды. Олардың атак-дәрежесіне, жасына орай, үщеуімен үшеуі келіссөз жүргізетін болды. «Мақұл» десе, шұғыл түрде шақырып, арнайы резиденцияға орналастырмақ. Содан кейін химия зауыттарын аралатып, одан әрі көңілін көтеріп, желпіндіріп күнде бір сый-сыяпат жасап отыру қажет. Ықыласы құлаған өнершінің әуен шығарып жіберуі ғажап емес. Сәтін салса,он шақты күнде бітетін шаруа.Бұдан кейінгісі мәдениет бөлімінің жұмысы. Хорға үйретеді де шығады.
Бірақ жоспар оңай құрылғанымен, «кісідегенің кілті аспанда»
болып шықты. Сырттай сұрастырып,  жан-жақты ойластырып
барып, өздерінше ен таққан композитордың біреуі үлке-е-н жұмыстан мойын бұра алмайды екен. Тәртібі тәуір деген тағы біреуі бұлардың көкейіндегіні бірден біліпті де, «сарай сазгерін
тапқан екенсіңдер» деп, телефонды тастай салыпты. Ал үшіншісі и кергіңкіреп барып келісті, келді, жағдайлы жерде жатты, желпінді, сый-сыяпат көрді. Бірақ жарты ай жүргенде марштың нобайын да шығармастан, бұларға да айтпастан, астана қайдасың деп тартып кетіпті. Сол жақтан айтқан сәлеміне қарағанда, тақырып бойына сіңбепті, сезім лабораториясынан өтпепті.
Сонымен үш идеолог сазға отырып қалды. Енді, міне, слетке бір апта қалғанда Біріншінің алдында бәрі бүлдіріп қойған баладай бүрісіп тұр.
«Адам тани алмайсыңдар, партия комитетін позоритъ еттіңдер, жауапкершіліктерің  жоқ, партия сеніп тапсырған тапсырманы аяқсыз қалдырып, калай кызмет істемексіңдер, сендер партия жұмысы тұрмақ, қой бағуға да жарамайсындар!»...
Бұлар - үш идеологтың Біріншінің алдыңда жарты сағат тұрғанда естіген сөздерінің бірсыпырасы ғана. Қанша ұрысса да райынан қайтар, бұл енді қалған бір аптада бітетін шаруа емес деп кірген үшеуі. Қайда-а! Денесі шағын болғанымен, шақар адамның ашуы да басылмайды, алған бетінен де қайтпады.Тіпті, бұрын-соңды ешкім естіп көрмеген шұғыл шешім айтты.
· Әнін сен шығарасың!— деді хатшыға ызбайлана қарап.
· Сөзін сен жазасың!— деді бөлім меңгерушісінің кеудесіне нұқып. — Қашан біткенше осы кабинеттен шықпайсындар. Meн командировкадан келгенше дайын болмайды екен парбилеттеріңді қалдырып,  қызметтеріңді тастап, кете беріңдер.
Осыны айтты да, Бірінші есіктен шығып жүре берді. Төбелерінен жай түскендей болған үшеу тырп етуге шамалары келмей, тұрған жерлерінде қалды. Ана екеуіне қарағанда жағдайы тәуірлеу нұсқаушы алдымен ес жиып, жан-жағына қаранып еді, олар әлі мәңгіріп тұр екен. Хатшы орта бойлыдан биіктеу болса да, үнемі иығын құс кондырардай қомдап, кеудесін кер ұстайтындықтан, қыл жуытпайтын костюмі денесіне құйып қойғандай конып, қызыл шырайлы жүзі мен қою касты қабағынан паңдана қарағанда өзгелерден ерекшеленіп тұратын. Қазіргі қалпында кеудесі кірігіңкі, иығы жиылыңқы, қабағы салбыраңқы көтеріңкі ерні кесек ет, беті боп-боз. Ол музыка жазады! Мына түріне карап, күлкіні қойып-ақ жібергісі келсе де, нүсқаушы өзін әрең ұстап тұр. Ең болмаса, домбыра тыңкылдата алмайтын Жарас музыка жазады, әрі үш күнде!
Бөлім меңгерушісі ортадан төмен бойлы, дөңгеленген етжеңді кісі еді. Жүмыстан ерте кетіп қалмас үшін, паспорт ауыстырған сайын жасын кішірейтіп, беті-басын бояп жүретіндіктен, бір қараған адамға кара шашты, аққұба болып көрінетін. Қазір екі ұрты солып, көз қалталары толып, шекесінің әжімдері атыздай-атыздай болып тұр. Тура желі кете бастаған аяқ доп дерсің. Мұндайда шаш дегенің заматта ұзара ма, түбінің ағы айқындалып шыға келіпті. Ауылдың алты ауызын айта алмайтын Мәлік өлең жазады, яғни акын!
Екінші болып есін жиған бөлім меңгерушісі нұскаушыны ала көзімен бір атып алды да, хатшыға мүләйімси қарады.
Әлден уақытта барып Жәкеңнің де көнек ерні көтеріле бастады.
· Нығып калшиып қалдыңдар? — деді ол ыңғайсыздықты бірден ысырып тастағысы келгендей, қатқылдау сөйлеп. Өзі барып мәжіліс үстелінің бас жағына жайғасты. Қалған екеуі де дымдарын шығармаған күйі, рет-дәрежесін үмытпай орналасты. Тек нұскаушының жымырған ернінен жымысқы мысқылдың ұшығы қылтияды. Алапат - сәтте айырылып қалған паңдығы кайтып оралған хатшы соған карай бұрылды. Қалбағай басын әнтек жүлып алып, тамағын бір кырнап қойғанын байқамай қалды.
· Әлгі Кебіс пе, Келіс пе, кім еді, әнеугүнгі айтып жүрген әуейің, соны бүгін іздеп, табасың, — деді хатшы нұскаушысына.
· Табан астында қайдан, «үшарын жел, қонарын сай білетін» жігіт қой ол, — деп Қалбағай қашқақтай бастады.
Жәкеңнің «Кебісің бе» деп кемсітіп тұрғаны Келіс Сартов деген аты әжептәуір шығып қалған композитор, төрт-бес әні республикалық радиодан айтылып жүр. Қалбағайдың «қайдан табамын» деп бәлсінуінің басқа бір себебі осы хатшыға байланысты. Оқиға былай болған еді. Екі-үш ай бұрын Алматыдан аты аса әйгілі композитор келіп аймақты аралаған. Сол ағамыз қаладан жиырма шақырым жерде мектепте мұғалім болып істейтін Келісті алдырып, қайда барса да үнемі қасынан тастамай жүрді. Сыйлы мейманға хатшы да үй көрсетіп, дастарқанынан дәм татқызады. «Жақын танысасың, келешегіңе жақсы болады» деп, ол тартыншақтағанына қоймай, Келісті де ертіп барады. Отырыс қызады, колпаш сөздер қарша борайды. Келіс болса келгеннен-ақ назарға ілінбей, бір бұрышта бөлек қалады. Оны айтасыз,үйінде отырған соң ба, әлде мейманның көбісі күні түсетіндер болғандықтан ба, бірте-бірте қошеметтің көбісі астаналық мейманнан гөрі Жәкеңнің жеке басына, жұбайына, тіпті бала-шағасына ауысады. Бұл кезде елеусіз отырса да есе жібермеген Келісекең нағыз бабында екен, тіпті бабынан өтіңкіреп те кеткен бе,орнынан атып тұрып, қолындағы кесесін ары-бері аударып теңкеріп:
Кесені қолыма алып карай бердім,
Ішінде нахақ көзден жас бар ма деп, — деп аңыратып қоя береді. Бөлме толы жасау-жиһазға, жарқыраған алтын-күміске жұрт енді біртүрлі басқаша қарайды.Ал анығында иесіне де, дүние-мүлкіне де көз тоқтата алмай, үндері де шыкпай ыңғайсызданады. Жүрттың жағдайында Келістің шаруасы жоқ:
· Осы үйде екі ұлы адам отырмыз, солардың денсаулығы үшін көтеріңдер, дейді де өзі сылқ еткізеді. Басқалары не аларын, не алмасын білмей, хатшының аузын аңдып қалғанда, батылдау біреуі:
· Қалғанымыз ше? —десе керек. 
· Қалғандарың қарын қамымен жүрген пендесіндер. 
Естігің келгені сол ма дегендей, Келіс әлгінің бетіне ыржия қарайды. Өлік шыққандай үнсіздік одан әрі жалғасады. Есік жақтағы жастау жігіттің, біреуі бұл тығырықтан шығар жол іздеп:
-     Таза ауа жұтып қайтсақ қайтеді, —деп, өзгеге байқатпастан, Келісті есікке қарай итереді. Жігіт күшін артықтау жұмсаған ба, әлде буындары босаңқырап тұрғаннан ба, өз еркінен тыс қозғалған Келіс алдындағының бәрін аударып кетіпті.
Қойшы, әйтеуір, осы оқиғаның ақыры Келістің жұмыссыз қалуымен тынған. Енді сол Келісті іздеп тап деп тұрған соң, әкімдікті армандап жүрсе де, өнер адамдарына іші бұратың Қалғабай «жұмыстан шығарып жіберіп едіңіз ғой» дегенді жұқалап бетіне басып, әрі өз бағасын асырып тұр.
Мәлік бәрін сезіп отыр. Сондықтан ол нұсқаушыны бұлталақтатпады.
· Келісіңнің өрісін өзің білесің, — деді ол көзілдірігінің үстінен үңіліп. — Сенің білмейтінің жердің астында.
Қалбағай тосылып қалды. Өйткені, Мәліктің де білмейтіні жердің астында. Кеңсе жұмысының майын ішкен меңгеруші қарамағындағылар тұрмақ, бүкіл аппараттағылардың кіммен қатысатынын, қайда баратынын, кімді жамандап, кімді мақтайтынын жіпке тізіп отырады. Ақын болған соң нұсқаушының да осындағы санаулы өнер адамдарымен қосыльп анда-санда желпініп кететіні бар. Меңзеп отырғаны сол. Еш шегінерге жер қалмаған. Қалбағай көп ұзартпай, кезекші «Волганы» алып, Келісті іздеп кетті.
Бірақ ол бөлім меңгерушісі айтқан белгілі өрісіне таптырмады. Пәтерінде де жоқ болып шықты. Қаладағы барлық таныстарынан, алыс-алыс аудандардан да сұрастырылды, тек көшелердің қалтарыс-қуыстарынан да іздестірілді. Iз шалынбайды. Ақыры екі күн өткеннен кейін барып хабары шықты. Ол ұзап ешқайда кетпепті, аймақтық партия комитетімен бір көшенің бойындағы «айықтырғышта» жатыпты. Күнді қаладан «көңілін көтеріп», кешкілік ауылына қайтуға автобус тосып тұрған Келісті милиция ұстап алып, жауып тастайды. Ертеңіне олар, өзге майда-шүйдесімен бірге қалтасының түбінде қалған азғантай ақшасын кайтармайды. Қайта «өзің ішіп қойып бізге жала жауып тұрсың» деп бәле салады. Ішкені болмаса бүлдірген ештеңесі жоқ, қорғаушысы тонаушы болып шыкқанына күйінген Келіс қырсығып, айып төлемей қояды. Тіпті, милициядағылар «танысыңды шақырт, өзің барып қарыз алып кел» десе де көнбейді. Еңді Келіске қырсыққан милиция он бес тәулікке соттатып, химия кұрылысына айдайды да жібереді. Сөйтіп, хатшылар күрылысшылар маршын жазатын композитор таппай жатқанда, милиция Келіске болашақ шығармасының объектісін зерттеуге толық жағдай жасай қойыпты.
Қалбағай оны бетон тасып жүрген жерінен тапты.
· Сендердің арқаларыңда бар жақсылықты көріп келемін ғой, — деді Келіс жағдай сұраған нұскаушыға қиястанып.
Бұндай-бұндайдың айтылатынын алдын ала білген Қалбағай қайтарар уәжін жолшыбай жұптап алған.Екі езуі екі құлағына жеткенше ыржиып, одан әрі сампылдай жөнелді.
· Ой, «жаман адамның өкпесі басы жерге жеткенше, жақсы адамның өкпесі шай орамал кепкенше» деген, әлі ұмытпаған екенсің ғой баяғыны. Саған мені Жәкеңнің өзі жіберді, жауапты тапсырма бергелі отыр.
Не қылған тапсырма дегендей, Келіс нұсқаушының жүзіне
барлай қарады.Мұны байқаған Қалбағай да салмактана қалып,
бар жайды бабына келтіре баяндап шықты.


Марш партия комитетінде отырып шығарылуы тиіс екенін естігенде Келіс ішек-сілесі қата күлді. Содан соң:
· Біріншілерің молодец!- деп қойды. Оған әжептеуір емексіп
қалған Қалбағай «ендеше жүрейікке» көшіп еді.
· Мен заказбен ән шығармаймын,—деп қолын бір сілтеді де,зембілін көтеріп қозғала берді.
Қалбағай шын қысылды. Қатарлығын, ниеттестігін айтып жалынды. Хатшының да, бөлім меңгерушісінің де бар жақсылығын аямайтынын қайта-қайта қыстырды. Оған Келіс:
· Мен оларыңның алдына бармаймын, — деп теріс қарап кетті.
Енді Қалбағай ертіп келген саяси бөлімнің офицері араласты
Әңгімеге. Ол патриотизм туралы пәлсафа соқты. Соғыс кезінде түрмеде жатқан небір қылмыстылардың майданға барып өшпес ерлік көрсеткенін, әңгіме Отан алдындағы борыш туралы болып тұрғанда жеке бастың өкпесі ұмытылуы керек екенін айтты. Капитан ұзақ сайрады. Мына түріне қарағанда, адам қамайтын адам емес сияқты.
Көзін сығырайтып алып тесіле қараған Келіс те сөзін бұзбай
тыңдады.Тыңдап, тыңдап алды да, кенеттен:
· Смирно!-деп ақырып жіберді.
Бұйрықтың күтпеген жерден берілгені сонша, әлгі ойланып үлгерместен,қалтиды да қалды.
· Кругом!- деді содан кейін Келіс.
Капитан бұрылды.
· В гастроном, шагом марш!
Келістің ойын бірден түсінген Қалбағай:
· Ойбай-ау,тапсырма тығыз, үлкен кісілер күтіп отыр,—деп барып,артық кеткенін байқады.
· Менің әлі бес сөткем бар. — Келіс қайта қисайды.
Енді нұсқаушының да, саяси офицердің де «айыпты» азаматтың бұйрығын бұлжытпай орындаудан өзге амалдары қалмады. Үшеуі қарауылдың баспанасын оңашалап, тамақ жібітіп алған соң, бұл күні біраз жерге айттады. Саяи офицердің «шығыны» баяғы қолды болған тиын-тебеннің шамасына жетті-ау дегенде барып, Келіс кайтуға келісім берді. Енді ол үйіне жеткенше «бір, екі, үш, бір-екі...» деп күбірлеп бара жатты...
Қалбағай Келісті Біріншінің бөлмесіне слеттің басталуына тура төрт күн қалғанда әкелді. Мұндағы идеологтар әкелері келгендей қуанып, калбалақтап қарсы алды. Келіс те моншалатып, мұнтаздай боп киініп, бетіне қызыл шырай жүгіріп жұтынып тұрған маңғаздың өзі. Ол алдымен музыка мектебінен арнайы алдырылып, Біріншінің бөлмесінде өзін күтіп тұрған ,күйсандықпен сәлемдесіп, әлдебір әуенді күмбірлетіп ала
жөнелді. Екпінді әуен бөлмені басына көтергенде хатшы мен бөлім меңгерушісі Марштың өзі дайын болғандай-ақ, демдерін еркін алып, бір-біріне қарап жымындасып қалды. Бұдан сон, Біріншінің орынтағына барып жайғасты. Оған хатшы мен бөлім меңгерушісі сәл тіксініп қалса да, сыр бермей шыдап бақты.
—Былай, — деді Келіс орынтақта отырған күйі. — Бұдан былай менің айтқанымды бұлжытпай орындайсыңдар. Музыка жазылып біткенше, әрине.
· Жаныңа не керек, бәрін тауып береміз, — деді олар.
· Сендер керексіндер, — деді Келіс. — Қабылдау бөлмесінде отырасындар, мен шақырғанда күттірмей келіп, айтқанымды екі етпейсіңдер,
· Онсыз да осындамыз, — деп жік-жапар болды екеуі.
· Ендеше, әзірге боссындар.
· Демалыс бөлмесінің есігі мынау, — деді бөлім меңгерушісі шығар алдында. — Мұздатқыш тола шай, ыстық тамақ алдырып тұрамыз. Тынығатын болсаң, диван тұр.
Келіс кешке дейін бұларды шақырған жоқ. Бірақ қабылдау бөлмесіндегілердің ындыны жабық есіктің аржағына ауды да отырды. Әрқайсысы-ақ әннің қалай туатынын білгісі келеді. Олардың ішінде ішке сұраусыз кіретін мәшинке басатын хатшы келіншек. Шайды жаңалайды, ыдыс-аяқты жинайды дегендей, әйтеуір сылтау табады. Бірақ оның жеткізген хабары әзірге ауыз тұшытар емес. Алдымен қамаудағы қасқырдай ары-бері аласұрып жүр деп күлді. Артынан бөлменің іші көк түтінге толыпты деп тыжырынып шықты. Енді бірде туалетке барғыштайтынын айтып ішек-сілесі қатты. Әлден уақытта ұйықтап жатыр деп иығын - қиқаңдатты. Осыдан түк шықпай, масқара болармыз деп, көңілдері күпті болып отырғанда, бірде тыңқ-тыңқ, бірде гүмп- гүмп еткен дыбыс естілді. Бір сәт күйсандық сыңғырлап та кетті. Оған ауыз үйдегілер әжептеуір итініп қалды. Ал партия үйі орналасқан алаңнан әрі-бері өтіп жатқандар жайшылықта жым- жырт мекеннен әлдеқандай үзік-жұлық әуен шығып жатқанына шын таңданды. Бірақ мойнындарын қанша созғанмен, ешкімді көре алмай, бір-бірінен сұрағандарымен ештеңе біле алмай дал болды.
Бір кезде ауыз үйдегілерге де кезек келді-ау. Келіс оларды әскердегідей қатар түрғызды. Содан соң күйсандықтың, пернесін басқан сайын «бір-екі» деп бұйрық бере бастады. Орындамасқа лаж жоқ, аймақтың халқы ауыздарына қарап отырған идеологияның үш «фигурасы» Келіс «пешкепің» бұйрыгымен, музыканың ырғағымен қолдарын арлы-берлі құлаштап, аяқтарын сарт-сарт басып, саптағы солдат болды да шықты. Келіс бір сәт күйсандықты қоя салып, Біріншінің орынтағына отырып алып береді бұйрықты.Көп үзамай, қатарға хатшы келіншек қосылды.
Алдында бұртаңдап көнгісі келмеп еді, артынша қызық көріп, құлшына кіріскені сонша, аяқ-қолы сартылдаған сымбатты келіншек кішігірім әскери бөлімшеге айналған осы төртеудің ішіндегі бастаушысына, әрі бұйрықты дәл орындайтын үздігіне айналды. Музыка жуық арада тынбады, бұлар жер тепкілеуден танбады. Жұмыс осылай түннің бір уағына дейін жалғасты. Келіс музыка қағазына әлденелерді түсіретін болғанда ғана бұларды босатты. Ертеңіне қасына Қалбағайды ғана қалдырды. Нобайы түскен марштың буын санын анықтап алғаннан кейін ол да жазуға отырды. Бұл да жобасын келтірген соң, біреуі тартып, екеуі қосылып, сөз бен әнді қабыстырып, артық-ауыз жерлерін алып- қосып көп әуреленді. Не керек, Біріншінің келуіне бір, слеттің басталуына екі тәулік қалғанда, «Химия құрылысшыларының маршы» дайын болды. Ертеңіне кабинетінде оны алдымен Үлкен кісінің өзі тыңдап, мақұлдағаннан кейін. Химия зауытының хоры екі тәулікте үйреніп, слетте орындады. Бөлім меңгерушісінің аузы дуалы болып шықты. Шынында, да шығарма кейіннен «Коммунизм маршы» аталып кетті.
РЕКЕҢНІҢ «ЖОЛЫ»
Қүмбел жұмысшы кооперациясының товароведі Тайбек Қалашбаев таңертеңгі тірлігін бастығына сәлем беруден бастады. Үлкен кісінің көңіл күйін барлап шығу бұл мекемедегілердің қашаннан қалыптасқан әдеті. Күнделікті міндет белгілі болса да, не істеп, не қоюды бастықтың аузынан естігенді қолайлы көреді. Мұнысы сапырылысып жатқан сауда жұмысының бір жерінен ши шыға қалса, «өзіңіз айтып едіңіз ғой» дегеніне жақсы. Сонда жауапкершіліктен кұтылып шыға келеді. Құтылмаған күңде де, алар жазасы жеңілдейді. Өйткені бастықтың нұсқауы бар. Рекеңнің де кейде қызметкерлері ғана түсінетін иек қақпайы болады. Онысы сауда жұмысына томпақтау келіп жатса да, ешкім қарсылық көрсетпестен бұлжытпай орындайды. Өйткені барлық шаруаның басын ұстап отырған адам сол.
— Алдымен біз жауап береміз, шырағым, — дейді ондайда Рекең. — «Кемедегінің жаны бір» деген, сені ешкім жауға жалғыз тастап кетпейді. Ал менің де бала-шағам, қалтамда партбилетім бар.
«Аттылы кісі алыстағыны көреді», Рекеңнің де сөзі жансыз емес. Осы бірлігінің аркасында облыстағы ең үлгілі рабкооптың бірі атанып отыр. Ауылдағы да, аудандағы да сыйлайды. Сондықтан да қызметкерлері бастығын құдайдай көреді. Ал сол «құдайының» қас-қабағына қарамай қалай түрсын. Бірінші басшының көңіл күйі басқалары үшін барометр. Рекеңнің жардай
кабағынан қар жауса, өзгелердің жүрегіне мұз қатады. Бірақ мұндай жағдай көп кездесе бермейді. Ал сол қар жауған қабаққа сәл ғана сәуле түссе, өзгелердің көңілінде сең жүріп, ағыл-тегіл тасқын болады.
Жайшылықта Рекең жайдары, әңгімешіл адам. Үлкенге іні, кішіге аға. Бүкіл қарамағындағылардың қамын жеп отырған қамқоры.
Тайбек кіргенде Рекеңнің көңіл күйі көрсетіп тұрған температура осындай болатын.
· Қалай, үй-ішің аман ба? — деді сәлемін алған соң, шаруаға көшіп кетпей, арнайы пейіл білдіріп. Ернінің астына бір атым насыбай салып, елтіп отырса керек, ысылдап сөйлейді. Содан соң үстелінің үстінде қаламсаптармен қатар тұрған кішкене қорапшаға қол созып, төрт бұрыштап қиылған қағаздың біреуін алды. Бұларды Рекең қызмет хаттарын жазудан өзгеге де пайдаланатын. Ол жыланның тілін жұлатын кісідей, қолындағы қағазды аузына жақындата беріп, бір сәт көз ілеспес жылдамдықпен шөкімдей насбайды сылып алды да, ақырын ғана орап, жанындағы урнаға қарай шертіп жіберді. Қайтып тілімен жаланған да, түкірген де жоқ. Қайта сақауланып отырған кісі сайрап қоя берді.
· Шешең күйлі ме, ауырмай ма?
· Қыңқыл-сыңқылы бар ғой, — деді Тайбек.
· Шешеңді бақ, шырағым. Ананың орны бөлек. Баяғы жаманшылық жылдардың суығы енді шығып жүрген шығар, жазда Қызыл көлдің батпағына түсір.
· Өзім де сүйтсем деймін.
· Осы түнеугүні бір көргенімде келіннің аяғы ауыр сияқты ма еді?
-     Иә.
· Қас- қабағына қара. Себепсіз ренжітпе. Мұндай кезде әйел біткен кінәмшіл келеді.
· Балалар қалай?
· Шауып жүр.
· Жүрсін, жүрсін. Келінді ерте тоқтатып қойма кейбіреулерге ұқсап. «Бір қозы артық туса, бір түп жусан артық көктейді». Қүдайға шүкір, мына заманда бәрі жетеді. Бұл қызметің де бір отбасын аш қылмайды, солай ғой?
· Өзіңіздің арқаңызда әзірге жаман емеспіз.
· Үлкенді тыңдасаң қор болмайсың. Біз ешкімді жаман болсын демейміз. Қашанғы жүреді дейсің. Келешек сендердікі.
Соңғы сөз Тайбектің көкірегіне көптен ұя салған арман құсын аласұртып кетті. Ол арман-құсының бір рабкооптың билігі деген биікті қайта-қайта шолып жүргені қашан. Бірақ қиял жетқен жерге қол жете бермейді. Енді, міне, бастығының мына сөзінен
кейін үмітінің жібі жетелеген кеудесіндегі көк кептердің канаттары біресе суылдай, біресе сартылдай жөнелді. Рекеңе, оның қамқорлығына деген алғыс сезімі саулап құйылып, бірте- бірте өн бойын кернеп кетті.
Орта мектепті орташа ғана бітіріп, одан әрі оқуға талпынғанымен, бұйрық болмаса да, жалпы, Тайбек тағдырына риза. Шынын айтқанда, қол да қысқалық қылды. Әйтпесе, өзі қатарлылардың ілініп кеткендері болды. Содан жалғыз шешесінің көңіліне қарап, артындағы қарындасын ойлап, ауылда трактор айдап жүрді. Әскерге барып келген соң үйленіп, елдің алдына да түспей, артында да қалмай, жуан ортасында жүріп жатқанында ойда-жоқта сары ауруға шалдықты. Енді таңның атысы, күннің батысы ойға айдасаң ойға, қырға айдасаң қырға шапқылай беретін механизаторлық бұған ауырлау соға бастады. Жағдайына оңтайлы жұмыс сұрағанымен, совхоз басшылары оң қабақ танытпай жургенде, қарындасы күйеуге шыққан. Жаңа құдасының бірі аудандатәуір қызмет істейді екен, мұны көп ұзатпай, рабкооптың қоймашылығына орналастырды да жіберді. Тік жүріп, тік тұрып қалған Тайбек жаңа кызметіне құлықсыздау кірісті. Қатар кұрбыларының арасында жүретін дала жұмысына үйреніп қалған еді. Сондықтан да денсаулығым түзелгенше ғана істей тұрамын деп ойлады. Бірақ қоймашылықтың дәмі таңдайына тие бастаған сайын ол ойы көмескілене берді. Тіпті дипломы жоқ деп айтпасын деп, кооперативтік техникумды сырттай оқып бітіріп алды. Бірақ баяғы құдасының бір рабкооптың бастығын жұлып алып орнына мұны қоя салуға құдіреті келіңкіремей жүр. Оған да кінә жоқ, үлкен мекемеде істегенімен, бірінші басшы емес, өз сөзін реті келгенде ғана, анда-саңда бір өткізіп қалатын шамасы бар. Ал рабкооптың бастығын бекіту қоймашы кою емес, әрине. Бұған таласатындар да, сол таласқа араласатындар да салмақ- беделі әжептеуір адамдар. Сондықтан да құдасы «көзге түсе бер, бастығыңмен жақсы бол» дегенді көп айтады. Оны Тайбек білмей жүрген жоқ. Өйткені, аудандағы арқаланғаны ұсынып жатқанымен, бұған мінездеме беретін Рекең. Міне, сол Рекеңнің аузынан әлгіндей сөз шыққанда Тайбек қалай тасынбасын. Бірақ кеудесін кернеген сол тасқын қағылез денесін көтеріп кетердей бұлқынғанымен, товаровед бастығына білдірмеуге тырысып, әрең басып отыр. Тек еті жұмсақ жұқалаң жүзіне алқызыл бояу жүгіріп өтті де, тәмпіш мұрнының таңқы танауы делдие қалды. Мұны бастығы байқамай отырған жоқ. Сонда да сыр алдырмастан, сөзін сабақтай берді.
— Қалай, ауылда жүріп ішің пысқан жоқ па? — деді үй-ішін түгендеп болған соң өзіне көшіп.
Бұл сөзінің аржағында іссапарға байланысты жұмыс тұрғанын бастығының мінезіне әккі болып қалған Тайбек те түсіне қойды.
1
Түсіне қойысымен, жаны бардың бәріне тән түйсігі санасынан бұрын аузына салған сылтауды айта салды.
· Бухгалтерлер тоқсандық есепті үлгере алмай жатқан соң көмектесіп жүрмін ғой, — деді ол. Бір жағынан бұл сөзді өз жұмысы түгіл өзгенікін де қабат атқарып жүргенің бастығына бұлдай кету үшін айтты. Әйтпесе, ревизия келіп, одан басқа себептер табылып, көптен бері кеңсеге байланып қалған. Ертеңнен кешке дейін шот қағып, цифр көшіруден, суық қоймадағы заттарды олай бір, бұлай бір аударыстырудан қайта құтыла алмай жүр.
· Есептің бір мәнісі болар, жоспар қиын болып тұрған жоқ па?—деді бастығы мұның, бетіне бажайлай қарап. Рекеңнің негізгі айтары әлі аржағында жатқандықтан, Тайбек:
· Иә, қиын болып тұр ғой, — деп қиналған түр көрсеткеннен әріге бара алмады. Әлі аңысын андып отыр.
· Соны орындаудың реті келіп тұр.
Бастық сөзін тағы бір суыртпақтатып барып тоқтағанда, сұңғыла жігіт әрі қарай өзі іліп ала женелді.
· Ондай атты күн қайда. Шамасы, өтімді тауар алатын болғанбыз-ау, Реке, бұл сіздің арқаңыз ғой,— деп бастырмалатып кетті.
· Осындай адамды да шалсынып жаратпай жүрсіндер ғой, — деп наз қып қойды Рекең. Дегенмен, жас жігіттің сөзі жанына жылы тиіп барады.
Жоспардың орындалмау қаупі жасы зейнетке таяп қалған Рекенді әжептәуір алаңдатқаны рас еді. Аудан, ауыл басшылары тарапынан ескертулер де алып қалды. Сондықтан ол барлық тамыр-таныстарын қосып жатып, өз рабкоопына өтімді тауарлар бөлдірген. Соны әкелуге енді товароведті жөнелтпек.
Тайбек, әрине, тартына алмайды. Бірақ жыл аяғында жүк әкелудің қиындығын жақсы біледі. Ол көңіліндегі күдігін жұқалатып жеткізіп көріп еді, бастығы:
· Дайындап қойған дүниені де тасып алу сөз болып па, мен кеткенде қайтып тірлік істейсіңдер?— деп салмақты өзіне аудара салды. Содан соң:
· Сенің де бір сыналатын кезің келді. Осыншама жыл істегеніңде қаншалықты тамыр жайғаныңды көреміз. Ал анау- мынаудан қолыңды қақпаймын, бәрі халықтың игілігі үшін, — деп алды-артын тіпті орап тастады.
Сол айтқанға тоқтап, суыт жүріп кеткен Тайбек түс қайта ауданаралық базаға жетті. Құмбел рабкоопына тиісті тауарлар базда шынында да мол болып шықты. Қант-шай, ұн, тұз, шақпақ, тағы баска күнделікті тұрмысқа, әсіресе, шалғайдағы малшыларға ауадай қажет дүниелер де біраз уақыттан бері әкелінбей іркіліп қалған. Жағалы пальто, құлақшын, керзі етік, галош, пима сияқты
қыстық киімдер де бірқыдыру. Көздің жауып алатын гүлді палас, шетелдік кілем, тоқыма бұйымдары да баршылық. Мұның бірсыпырасы жылдың қорытындысы бойынша озаттарға сыйлыққа берілмек. Товароведті қуандырған тағы бір нәрсе, бұл жолы импорттық дүниелер мол көрінді. Әсіресе, «Монтана» фирмасының күрткелері мен юбкалары, чехтың аяқ киімдері, ГДР-дің костюмдері ауыл тұрмақ, астаналарыңда таптыра бермейді. Соның бәрі сонау Қаратаудың бір түкпірінде жатқан екі-ақ совхоз елінің игілігіне аспақ. Көрген сайын көзі жайнаған Тайбек тауармен қамтамасыз етудің жаксарғанына, облыстағылардың ықыласына, Рекеңнің алымдылығына, әйтеуір бәріне риза. Енді әңгіме өзіне тіреліп тұр. Ертерек көлік тауып, алып кетуі керек. Он шақты машиналы керуенді өзі бастап келгенде бүкіл ауыл гу ете қалмай ма? Оның іскерлігі талай жерде әңгіме болар, талайдың құлағына шалынар.
Базадан шығысымен Тайбек бір таксиге отыра салып, облыстық тұтынушылар қоғамының автокәсіпорнына барды. Оның директорын таниды. Анда-саңда Шудың бойына келіп, аң аулап тұратын. Рекең сол кезде қасына кейде Тайбекті қосып беруші еді. Бұлар өткен жылы орылған көлтабандарға қайта көтерілген бал құрақтың арасынан вездеходпен зулатып, қабан қуалайтын. Өзеннің арнасында ойдым-ойдым боп үзіліп қалған сулардан балықта аулайтын. Бұл өлкеде қалың жиденің арасында ғана жан сауғалап жүрген қырғауылдарға да кырғидай тиетін, кейде Бетпақтың даласына шығып кетіп, киіктердің соңынан аш қасқырдай сабылатын. Шодыр мұңдай кезде аңнан басқаның бәрін ұмытады. Керек болса, ұзын қонышты резина етігімен суды да кешіп жүре береді. Помази көйлегінің сыртынан брезент курткадан өзге ештеңе ілмесе де, ашық машинаның үстінде Бетпақтың қара желінен де қорықпайды. Қайта қалың киік көрінгенде дегбірі қалмастан «бас» дейді вездеходтың шоферіне. Ол да әбден әдіс алған жытқыр, көкпар тиген жүйріктей жүйткіте жөнеледі. Содан соңғы сойқанды айтып жеткізу қиын. Топырлап түскен тағыларды артынан тауып ала алмастан, көбісі Бетпақты мекендеген ит-құсқа азық болып қала береді.
Шодырдың қырғауыл атқаны да керемет. Нағыз қол мергеннің өзі. Шөп арасында жүгіріп бара жатқанын жобамен тигізеді. Үшқанын ұшқанынша түсіреді. Бір қызығы ол жылына үш-ақ күн аңшылайды да, сап тыйылады. Қызметтегі Шодырды тіпті танымай қаласың. Ішіп-жеп отырғандағы аңқылдақтық, арқадан қағу сол жерде қалады. Тіпті, түнде сүйісіп айырылыссаң да, таңертең жұмыс үстінде өзінді бірінші көріп тұрғандай сөйлейді. Бірақ қалай болғанда да ескі таныс қой, сөзімді жықпас деген үмітпен аттады оның есігін Тайбек. Кабинет иесі шеберханада жүр деген соң, солай қарай барды. Анадайдан байқады, директор
әлденеге ашулы сияқты, әр автомашинаның тұсына келіп айқайға басады, басын шайқайды, қолын сермейді. Ауыл қызметкері қаладағы кіріптар кеңсеге ыңғайсыз уақытта келгенін сезді. Бірақ қайтып кетуге болмайды. Артында ел, алдында жауапты жұмыс тұр. Соның кілті осы мекеме бастығының қолында. Сондықтан да дәл қазір сәлем беруден тайсақтап, ақырын күтті.
Әбиір болғанда директор кабинетіне тез оралды. Іле-шала кірген Тайбектерде отырған адам сәлемін салқын алса да, елең қылмастан сампылдай жөнелді. Денсаулығын, қызметінің жайын, үй-ішінің амандығын біраз сұрады.
Шодырдың жауабы қысқа, қабағы түксиіп, екі ұрты салбырап отыр. Ел жігіті енді кабинет иесінің ауылға келмей кеткенін, бәрінің баяғыдай бір бас қосуды аңсап жүргенін, соған арнайы шақырып, Рекеңнің көп-көп сәлем айтқанын жеткізді.
· Рақмет, қазір жұмыс көп,—деген үйреншікті жауаптан өзге ештеңе шықпады тағы. Мұнысы «босқа езе беріп кайтесің, одан да шаруаңды айт» болып естілді Тайбекке. Амал жоқ, айтуға тура келді.
· Жандарың мүрындарыңның ұшына келгенше қозғалмайсыңдар, — деді кабинет иесі. — Сөйтесіңдер де мені алқымнан аласыңдар. Автобазаның азғантай машинасы қайсыларыңа жетеді. Таластықтар да қайта-қайта безілдетіп телефон соғып жатыр. Ал, жуалылықтар үстімнен арыз айтып, бастыққа кетті. Барсын, жарылқайтын болса. Баяғыдан бері қайда жүрсіңдер?
· Ревизия келіп отырып қалған жоқпыз ба, қолдың босағаны осы болды, — деп кіріптар жігіт безілдей жөнелгенде, ол:
· Бере алмаймын,— деп кесіп тастады. Даусы қатқыл шықты.
Көздеген жерінен көз ақы алмай шықпайтын Тайбек оған
тосыла коймады. Тек бағанадан бері жалына сөйлеген жылы сөзімен қала адамының қатып қалған жүйкесін жібіте алмайтынын біліп, бұл да басқа әдіске көшті. Әкесінің жұмысына сұрап отырмағандығын, жоспарды орындау бәріне ортақ, облыстың абыройы екендігін, тағы да талай нәрсені айтты,
—Сендердің жайбасарлықтарыңа мен жауап беруім керек пе? — деп Шодыр берілер емес. Бірақ, бұл жолы даусын жасанды жуандатқанынан, бер жағы беттетпей тұрғанымен, аржағы аздап жіпси бастағанын Тайбек сезе қойды. Сөйтті де одан сайын өршелене түсті.
· Қыста қары, жазда топырағы суырған сусыз жерде еңбек етіп жатқан елді ойламайсыңдар. Бар жақсылықты Алатаудың, етегінде, қара жолдың үстінде онсыз да курортта отырғандарға үйіп төгесіңдер, — деп бопсалады.
Қала мекемесінің басшысы ауыл мекемесі кіріптар болған кілтті әлі уысынан шығаратын емес.
· Маған бәрібір, кім заявканы бұрын әкелсе, машина да соныкі. Ерте ойлану керек еді, — деп езіне жармасты. Бірақ даусы қалпына түсті. Мұны ішіне бір түйіп қойған Тайбек кайта сайрады.
· Құмбелдіктер қай жерден жазды саған, рас, қазір бізде қабан да, сазан да, фазан да жоқ болған соң сырттап жүрсің ғой.
Ол орағытып жүріп ондыққа ұрған екен, кабинет иесі бірінші рет езу тартып:
· Әй, сен де қайдағыны айтады екенсің, қабан құрыса да, қазы мен қозы бар шығар,— деді.
· Ауылда тұрамыз ғой енді,— деп лып ете калды Тайбек.
 — Шоферларыңның ішінен сенімді біреуіне тапсыр, қайтарда бар шаруаны бітіреді де келеді.
Бағанадан бері тапжылмай отырған қалпын бұзып, Шодыр қалтасынан сигаретін шығарды. Өзі аузына салмай тұрып, алдымен Тайбекке ықылас көрсетті. Өмірі темекі тартып көрмесе де, ол да кеңсе иесінің қолын қайтармай, енді көк түтінге кеңсірігі ашып, көзі жасаурап отыр. Бірақ бәрібір сорып қояды.
· Байқа,— деді Шодыр, — қазір заман қиын, құрып кетіп жүрмейік.
Тап бір қоғамдық мәселені әңгімелеп отырғандай, қабағын түймек болып еді, онысы ерсілеу шықты.
· Онда кімнің шаруасы бар. Өзімнің қорадағы қойым да жетеді, қаракөл емес, қазақы,— деп Тайбек жайбағыстап койды.
 Ал,”бұл бәлеге қойды қайдан түсіріп беремін” деген ой безілдеп санасында сан-саққа жүгіріп жүр. «Қолыңнан қақпаймын» деген Рекеңнің өзі бәлкім бір ретін табар. Менің міндетім қалай болғанда да жүкті аман-есен жеткізу» деген тілек тәуекелге итермелейді.
,

· Жарайды,— деді жүзі жылынған директор,— Қатты кинадың тіпті, машиналарды саған-ақ берейін, тек бір грамм бензинім жоқ. Өзің білесің, қазір жылдың аяғы, лимит әлдеқашан біткен.
Мұнай базасындағылармен сөйлесетін таныс іздеп, тағы бір сағаттай таксилеткен, арасында телефондатқан товаровед ақырында олармен де тіл табысты. Табысқаны сол, бельгиялық кілемнің біреуін, «Монтана» фирмасының джинси-юбкасының екеуін беретін болып келісті. Өз ақшасына, әрине.
Сөйтіп жүріп қарашаның қысқа күні қалай батқанын да байқаған жоқ. Қала үстіне қараңғылық әбден орнағанда барып қонақ үйдің есігін ашты. Ол бірден жоғарыға көтерілді. Төртінші қабатта кезекші болып істейтін ақ жеңешесі орнынан табылды. Ол паспортын, төлейтін ақшасын, оған қосымшасын алып, төмен түсіп кетті де, көп үзамай мұны екі кісілік нөмірге орналастырды. Жайғасып, тамақтанып алған соң товаровед бастығына телефон соқты. Амандық-саулықтан кейін:
· Ескі досыңыз маңырап тұр, — деді бұл жақтан.
· Оны өзіме қоя бер, — деді ол жақтан.
· Күннің ұясынан келгендердің екі-үшеуін жолшыбай жағып барамыз, — деді бұл жақтан.
· Жараса бопты, — деді ол жақтан.

· Қора аңдыған шиебөрілер бар, — деді бұл жақтан.
· Қаттырақ шәуілдейтіндеріне сүйек-саяқ тастай сал, — деді ол жақтан.
Жұмбақпен айтылған әңгімесін аяқтап, көңілін демдеген Тайбек көтеріліп шыға келді. Шаршағаны сап басылып, жалғыз өзі бөлмеге сыймады. Бағана осындағы жора-жолдастарының бір- екеуін шақырта қоймағанына өкінді. Ол кезде әлдеқалай болады деп тартыншақтап еді, енді ертеңгі шаруаның түйінін бүгін шешіп тастап, оны бастығына құптатып алғаннан кейін, елпендеп отырысы мынау. Бірақ қызметтен келіп, әйелдерінің уысына түскен жігітгердің қайтып шығуы қиын. Қалалықтардың үйіне кез қелген уақытта жетіп баруға болмайды. Дегенмен, «күлшелі бала сүйкімді»... Ол телефонды ермек қылып отырғанында көршісі келді. Қайысбай кісі жатырқамайтын сөзуар жігіт екен, Тайбекпен тез тіл табысты. Тіленіп отырған Тайбек те үйіріле кетті. Қыр жігіттерінің қонақжайлық рәсімімен олар бірін-бірі төменге қонақасыға шақырды. Сөйтсе, екеуі де тамақтанып алған екен, сонда да сыр білдірген жоқ. Одан кезекші ақ келіншекке шай қойдырып, бір жарты таптырып алды. «Тағы да бұл кімге керек» деспеді. Бөтелкені ашып, стақанға құйып, «алып қояйық, алып қояйық» дегенде барып білісті, екеуі де ішпейтін болып шықты. Кезінде келістіріп-ақ сілтесе керек. Енді-бірінің бауыры, бірінің жүрегі ауырады екен. Оның үстіне, заман қиын, тыныш жүрген жақсы. Сол кезде электр самаурын көтеріп, кезекші келіншек кіре қалды. Жасы кіші Тайбек орнынан түрып, самаурыңды қолынан алды. Қонақжайлылық көрсетіп, өзін орталарына шақырды. «Азаматтардың айтқанына құлдық қой біздікі» деп, ақ жеңешесі ақпейілділік танытты. Сол-ақ екен, Қайысбай да итініп қалды. Енді екеуі де «үмітіміз сенде» деп үзіле сөйледі. Бірақ кезекші келіншек «сендер сияқты сопыларға көрпені қалың жамылып жатқаннан тынышы жоқ қой» деп, өздерін қайрады. Бұл сөзден кейін екеуі де тоқтай алмады, «жақсы көңіл қалғанша, жаман қарын жарылсын» дейтін ескі әдеттерін естеріне бір түсіріп, тартып-ақ жіберді. Ал ақ келіншек алдаған екен, «қызметте болмайды, адамдар күтіп тұр, кейін» деп кетіп қалды. Көңілі қайта құлазыған Тайбек тағы да бөлмеге сыймай, Қайысбайдың әңгімесіне де құлақ аспай, әлденеге елеңдей берді. Болмаған соң, Сәбираның соңынан шықты. Бірақ ол мүлдем өз шаруасымен болып кетіпті. Ордандап әрі-бері өтті де, бірдеңе деуге жанындағылардан бата алмай, бөлмесіне оралды. Қайысбай төсегін ыңғайлап, жатуға бет алған екен.
· Қайран жастық-ай, шыдатпай бара ма? — деді ол мысқылдап.  -- -- Мен бірдеңені білсем, бүгін болмайды.
Тайбек оның бетіне тесіле ұзақ қарады. Көршісі миығынан күліп жатыр екен. Сонда барып көңіліне әлдебір күдік кірді.
Одан да ертеңгі шаруаны ойла, — деді үлкен жігіт бұның назарын елең қылмастан.— Екеуміздің де «илеп жүрген теріміздің пұшпағы» ұқсайтын сияқты.
Бұдан кейін Тайбектің ұмытып кеткен тірліктері ойына қайта ұялап, кұлазыған көңілі Қайысбайдың әңгімесін алданыш қылды.
Қайысбай алыстағы бір совхоздың экспедиторы екен. Бұрынғы бастықтың кезінде жағдайы жақсы болыпты. Бірақ ол басына іс түсіңкіреп барып орнынан алыныпты. Ал жаңадан келген директор әлі шаруадан да, өмірден де тәжірибесі аз, шикі көрінеді. Онысымен қоймай, өзімбілермен, өркөкірек, адамдармен тіл табыса алмайды. Ал тіл табысатын Қайысбай сияқтыларға тізгін бермейді. Бағана бұларға тиесілі бір вагон ағашты базадағылар басқаларға беріп жіберіпті. «Вагонды ұстап тұра алмадық, кешіккен өздеріңнен көр» дейтін көрінеді. Сылтау емес, әрине. Өйткені кешіктірсе, тұрған уақыты үшін айып төлейтін совхоз. Қазір талап басқа, жоғарыдан нұсқау болды деп алдаусыратады мұны. Өзге совхоздан келгендердің қолы күзірлі болған. Басқа түк те емес. Қайысбай да сүйтейін десе, жаңа директор:
· Оның уақыты өткен, осы қызметті істегің келсе, міндетіңді , адал атқар,— деп өзіне зірк-зірк етеді.
Ал енді қорасын немен жөңдер екен? Малы қырылғанда көреді қызықтың көкесін.
Бұл бастық келгелі елдің наразылығы күшейіп, арыз көбейіп кетіпті. Бүйте берсе, Қайысбай да кете салады. Оның қабілетін бағалайтындар табылады әзір.
Көршінің күйінішті әңгімесін тындаған сайын Тайбек іштей сүйсіне түседі. Шүкір, Рекеңнің арқасында өз ұжымының әзірге қаймағы бұзыла қойған жоқ. Рас, жұмыс болған соң, жүз шайысу болмай тұрмайды. Бірін-бірі күндейтіндер де, жек көретіндер де, тіпті басып жұтып жібергісі келетіндер де табылады. Бірақ оның бәрі «бас жарылса, берік ішіндемен» бітеді. «Кемедегінің жаны бір» дегендей, арыз жазбақ түгіл, бір-бірімен ашық бет жыртыспайды да. Оның себебі әр алуан. Сауда жүмысының еш жерде жазылмаған, бірақ бұлжытпай орындауды талап ететін заңы коп. Ол заңның тізгіні Рекеңнің қолында. Рекең тізгінді қалай тартса, бұлар солай жүреді. Оған мойын ұсынғалы қашан. Алай- бұлай бұлтақтады екен, барлығы да соған жабылады. Не бас білдіріп, қатарына қосып алады, болмаса араларынан аластап жібереді, қажет десе, құрдымға итеріп тастайды. Шын кеткің келсе, өзің үшін ештеңені бықсытпай шығасың. Бірақ бұның бәрі
үжымның өз ішінде ғана болып жататын әңгіме, сырт көз ештеңесін білмейді. Қайта «ағайын бір өліде, бір тіріде» болса, Рекең басқарған мекемедегілер күнде бірге. Қайғысы мен қуанышы түгіл, Балқан тауына демалуға барып келу керек болса да, ұйымдасып жатқаны. «Ел іші ғой, өлмейміз, сырттағы азаматтың жүзі жаркын болсын» деседі ондайда.
Қайысбайдың әңгімесі Тайбекті ептеп шошытып та отыр. Көршісі айтқан бастықтың беті аулақ. Ондай біреу келе қалса, күндері не болмақ? Кенет өзім бастық болсам не істер едім деген ой санасына сақ ете калды. Бұған дейін «болсам» деп қана жүріпті, ал бола қалғанда не істейді, қалай басқарады? Ол жағына онша көп ой бойлатпапты.
Оны бұл жолы да індете алмады. Өйткені, Рекеңнің сөзі мен Қайысбайдың әңгімесіне, ақ жеңешесінің жүз грамы мен астарлы әзіліне аз уақыт алданған жүйкесі қайта босап, шаршағаны сезілді. Сан-саққа жүгіріп тұрған санасы енді енжар тартып, тәтті киялы тәтті ұйқыға алмасып кеткенін өзі де байқамай қалды...
Ертеңіне ол ауылдағы әдетімен ертелеп тұрып, бірден ауа райын бағдарлады. Аспанды ақ сұр бұлт тұмшалаған, «Қар жауьш, жол қиындап кетуі ықтимал, асығу керек» деп түйді ол.
Тайбек он шақты автомашинаны алып, базаға келгенше сәске болды. Құжат толтыру, тауар кабылдау, оны тиеу жұмыс аяғына дейін созылды. Қайта машиналарды кезектен тыс өткізіп, жүкшілерге шіріңке беріп жатып, жылдамдатқаны осы болды. Әйтпесе, олар жүгіңді салмай қояды. Салса да асықпай, әйтеуір уақыт өткізіп жүріп алады. Тіпті «сіркесі су көтермесе», көзді ала беріп, сынған, бүлінген бұйымдарды қосып жіберуден де тайынбайды. Сондықтан оларға да жалынуға тура келеді. «Жігіттер жылдамдатып жіберіңдер енді» деп, жылы сөйлеп, жанамалап жүрген біреумен алақан айқастыруың қажет. Содан кейін-ақ олардың жүздері жайнап, қимылдары ширап жүре береді.
Аумағы қырқыншы жылдардың кішігірім ауылының көлеміндей ауданаралық базадан тауар алу да бір қырман. Ал қырманнан дәмететіндер де болады. Тайбектің келгенін естіп- біліп отырған облыстық тұтынушылар қоғамының 4—5 қызметкері телефон соқты. Ісі түсетін өз адамдары болғандықтан, товаровед олардың шаруасын тындырды. Одан базадағылардың өтінішімен екі кілем, үш етік, бес-алты юбка, көйлек, тағы бірдеңелер басқа біреулерге берілетін болды. Қазір бақылау күшті, қоймадан жеке адамдарға тікелей ештеңе босатылмайды. Сондықтан ондағылар осындай әдіске көшкен. Бұрын өздері сатып, дүкенге құжаты мен ақшасын аударса, енді тауарды тікелей жөнелткен болып, бірақ берілетін адресін де атап жібереді.
Товароведтер мен сатушылар олардың айтқанын істемей тұра алмайды. Өйткені, ертең ештеңеге қолы жетпейді. Ал өтімді тауар болмағаннан кейін құның бес тиын, ешкім сәлем бермейді. Жұмысың да өрге баспай, жергілікті басшыларға сүйкімің кетеді. «Жоқтан басқаны білмейтін, қолынан ештеңе келмейтін жігіт екенсің» деп қырларына алады.
Спирт комбинатынан лимиттен тыс арақ алып, оны кезексіз тиету үшін бельгияның бір кілемі мен чехтың бір пар туфлиі араға жүрді.
Бас-аяғы он машинаны сықата толтырып алып шыққаннан кейін Тайбек оның қасындағы тұйық көшеге бастады керуенін. Бұдан бұйым алатындар осы жерде тосып тұруы тиіс. Мұның өзі тәуекел дейтін шаруа. Өйткені ауланың қақпасынан шыққаннан кейін база басшылары ештеңеге жауап бермейді. Олар тауарды босатты, сонымен шаруасы бітті, еңдігі жауапкершілік Тайбекте. «Шегірткеден қорыққан егін екпейді», мұндай тәуекелсіз тағы болмайды.
Керуеннің жолын тосқандар автомашиналарын әр қуысқа елеусіз қойып, әйнектерінен сығалап отыр екен. Тайбек оларға белгі берді де, өте шықты. Мына жерде аңдушы болуы мүмкін, сондықтан сақтық керек. Ол екі-үш көше өткізіп барып, тағы бір елеусіздеу тұйыққа келіп тоқтады. Есігін ашқан автодүкенге арадай үймелегендердің кейбіреуін шырамытады. Мықты-ақ мекемелерде істейтін, бірақ ортақолды қызметкерлер. Сонау құмның жиегінен келтен товароведтің соңынан салпандап ілесіп жүруі де содан. Қанша сақтық жасаса да, Тайбек көзге шалынып қалыпты. Ең соңғы «сыйлы» кісіні жөнелтіп жатқанда жылтың етіп бұрыштан екеуі шыға келді. Куәліктерін көрсетті де, дереу актілейміз деп, қағаздарын шығара бастады. «Сыйлы» кісі «куә бол» дегенге қайрылмастан, зытып ала жөнелді. Сасқанынан алған затына да, ақшасына да қараған жоқ. Шоферлердің болса да шаруасы жоқ. Шырылдап тұрған Тайбек. Қартаңдауы икемге келетін түрі бар, бірақ жастауы кимелеп барады. Товаровед жарты сағат жалынып, бір куртка мен бір джинси-юбка беріп әрең құтылатын болды.
· Жарайды жігітім, алысқа кетіп бара жатыр екенсіңдер, бір жолға жіберейік, — деді «халықтық бақылаушының» үлкені. -- Келесі жолы қолға түссең, әңгіме басқаша болады. Былай түсінетін жігіт сияқтысың ғой, бізді анау-мынау екен деп ойлап қалма.
· Түсінемін ғой, — деп безілдеді Тайбек. — Сіздер сияқты кісілердің қамы осының бәрі.
Бірақ, ішінен аналар айтқан «анау-мынауды» ойлап отыр. Ойламақ түгіл, түк қоймай сыбап түр. Ойда жоқта оңай түскен олжаға мәз болған екеуі көше айналып жоқ болды.
· Әй бір састырдық-ау, — деп масаттанады жастауы қолтығындағы кеудесін қыздырған джинси-юбканы сипалап қойып.
· Қазір байқау керек, деп сақтық айтады қартаңы. — Бұл саудагерлердің ішінде де небір зұлымдары бар. Өзіңді ұстап беруден тайынбайды. Ал мынау иманжүзді екен.
Бұл әңгімені жастауы сүлесоқ тындады. Ол енді әйелінің джинси-юбка деп көптен бері ашылмай жұрген қабағының қалай жадырайтынын, үйіңде жетім қыздың тойы болатынын ойлап, жұтынып келе жатты. Осындай дүниелер мемлекеттік сауда жүйесімен келсе ғой, әлдеқашан қолы жеткен болар еді.
Сайтандай сап ете қалған қызыл көз бәлелерден дүкеннің дүниесімен құтылғанына мәз болып Тайбек кетті.
· Әй, қатырдым-ау, — дейді қасындағы шоферға. — Қыз жеңгесі құсатып екеуін қос шүберекпен кұп алдаған жоқпын ба? Барсын сонымен мәз болып. Ал, Тайбек тегін күймейді, есесін дүкеншілерден қайтарып алады.
Бұлар жүк тиеп жатқанда-ақ қыламықтаған қар кішігірім керуен қаланың сыртына шыққанда қиыршықтап жауып, едәуір өндіріп тастады. Ал қарашаның қысқа күні ұясына батқан соң, айнала да, алдыңдағы жол да ақ түнекке оранды. Алайда керуеннің аялдайтын реті жоқ еді. Өйткені жүк тиелген автомашиналарды гараждарына қоюға да, үйлеріне жіберуге де болмайды. «Жаман айтпай жақсы жоқ», бірдеңе болса, Тайбек басымен жауап береді. Сондықтан ең дауасы жайлап жылжи беру. Тоқтамай жүріп кетсе, 5—6 сағатта діттеген жеріне жетіп барады. Бірақ қырсық шаламын десе, аяқ астында. Қала маңындағы ауылдардан ұзап шықпай жатып, автомашинаның біреуі бұзылды. Бүкіл жігіттер болып жөндей алмай, уақытты текке жіберді. Сүйреп кетуге жол ұзақ, қар қалыңдап барады. Ақыры Тайбек тәуекелге бел байлап, оны қалдырып кетуді ұйғарды. Ал өзі негізгі керуеннен қалмайды. Шофердің, үйі де осы маңнан қашық болмай шықты. Сонда әрең сүйреп жеткізгеннен кейін товаровед оған «мемлекет мүлкіне сақ бол» дегенді айта-айта әрі қарай аттанып кетті. Мөлшерлеген мерзімінен кешігіп шыкқан керуен бұдан кейін айтарлықтай оқиғаға ұшыраған жоқ. Таң бозаң тартып, құмбелдіктер кезекті күнінің қам-қаракетіне еңді кіріскелі жатқанда ауылға кіріп келді. Қалдырып кеткен автомашина екі күн өткен соң жетті. Бірақ комиссиямен қабылдағанда, біраз дүние кем болып шықты. Рекең кең кісі ғой, бұл үшін Тайбекке кейістік білдірген жоқ.
· Ақшасын кассаға құйсандар, мемлекет қаржысы түгел. Ал жоспар орындалып жатыр, — деді. Шынында да, екі күн бойы екі совхозда да сауда қызып берді. Ауылдың автодүкендері Мойынқұмның қойнауларында жатқан малшы ауылдарды аралап
кетті. Елдің бәрінің аузында бұрын-соңды болмаған бұйымдар, оны сонау облыс орталығынан тауып әкелген Тайбек. Бұған ерлік істеген адамдай қарайтын болды көпшілік. Товаровед қанша қарапайым болуға тырысса да, сәлемді сәл-сәл сырбазданып барып қабылдайтынын өзі де байқамай қалып жүр. Осының артынша-ақ Рекең зейнет демалысына шығып, орнына Тайбек болады екен деген әңгіме гу ете қалды. Бұның өзі негізсіз де емес еді. Кұдасының сыбыры басшылардың құлағына сіңе бастаған болатын. Тайбек осылай танауын аудан жақтан тұрған желге тосып жүргенінде шақыру келді. Бірақ ол тұтынушылар қоғамынан емес, аудандық милициядан еді. Үстінен арыз түсіпті. Оған Құмбел рабкоопына тиісті тауарларды қызмет бабын пайдаланып, Жамбыл каласында әлдекімдерге артық бағасына сатып, сауда жасаған деген айып тағыпты. Тексере келгенде, Тайбектің тауардың өзін емес, кассаға ақшасын ғана құйғаны толық анықталды да, көп ұзамай үш жылға сотталып кетті.
Жаңа жылдың басында облыс орталығында сауда қызметкерлерінің үлкен жиыны болды. Рекең оның президиумына сайланып, мінбеден сөйлеген сөзі де басшыларға қатты ұнады. Ол жылдық жоспарын асыра орындаған өз ұжымының еңбеккерлерге сауда қызметін көрсетудегі озық тәжірибелері, кайта құру талабына орай сауда тәртібін бұзушылармен ымырасыз күрес ашқандығы, соның мысалы ретінде, бұрынғы товаровед Тайбек Қалашбаевтың жат әрекетін қалай әшкерелегендігі туралы айтты. Арасында жоғары жақта отырған әлдекімдерге сүйеніп алып, ойына келгенін істеген Қалашбаев сияқтыларға тосқауыл қойылғанына үлкен сүйіспеншілік білдірді. «Тіпті осындайлардан арылып, тынысымыз енді кеңіді», — деп, залдағылардың аяушылық сезімін оятты.
Тайбек болса, еңбек түзету колониясында жатып, жан-жаққа арыз боратуда. Ол өзінің кінәсін түсінбей-ақ койды. Себебі сауда жұмысының әліппесін Рекеңдерден оқыған Тайбек тауар алудың басқа жолын білмейтін еді...
АЙТ КҮНІ
Шәріп ауыл шаруашылық институтын бітірсе де, қызметті қалада істейді. Оның себебін ашып айтпай-ақ қояйық. Озық та, орташа да, тіпті оқуын әзер бітіргендер де қала деген қалың көпке судай сіңіп кете береді емес пе. Тек институттағы бір ұстазы Шәріптің жиналыста жақсы белсенділік танытатынын естігенде, «Қайдам, емтиханда аузын ашпаушы еді» деген екен. Аралас ауылда өсіп, қалада оқығандықтан, орысшасы тәп-тәуір болатын. Сол себеп болып, қызметті комсомолдан бастап, парткомға
нұсқаушылыққа дейін жетіп, мықты орынға секіретін серіппеге енді көтерілген кезінде қысқартуға ілікті де, «Білім» қоғамына сырғытылды. Қызметті бастағаннан үгіт-насихат жағында жүргендіктен, оқыған мамандығына (дәлірек айтқанда, дипломында жазылған мамандыққа) баруға өзі де жүрексінді, олар да керек ете қоймады. Әйтеуір, секірмесе де серіппеге шыққанының олжасы — қатардағының қолы жете бермейтін пәтер алып, «үлкен үйді» арқалана сөйлегенде айдарынан жел есіп, қошамет дегеннің не екенін де сезініп көрді. Көңіл дегенді қойсаңшы, сол қасиетті ол туған бауыры Беріктен де күтеді. «Кісі сыйлай білмейсің» деп, талай ренжігені бар. Кісі деп отырғаны алдымен өзі, әрине. Ал, інісі болса, осындай азаматты үйге жалғыз тастап...
Қою күрең шайды қанша сораптағанымен, «Ергежейлінің елуі жиылып бір тоқтыға әлі келмейді» дегендей, мұның шекесінің тырысқаны жеткілікті жазыла қоймады. Денесі жіпсіп, ауызы икемге келсе де, көңіл күйі әлі көшкен ауылдың жұртындай. «Шіркін, мықтының өзі болар ма еді, көзді шырақтай жандыратын». Енді іш түкпірінде «жұмыстан сұранып келсе несі кетеді» деген інісіне реніш те ояна бастады.
Бұл жолғы келісі бөлек еді. Әйелі «жалғыз баланың халін біліп қайт» деген соң шыққан жолға. Ұлы осында, інісінің қолында оқып жүр. Тұңғышының тәртібі бесінші сыныпта оқып жүргенде- ақ бұзылды. Әке-шешесінің жұмыс бастылығын пайдаланып, ол да үйде байыздамайтынды шығарды. Темекіні болса да паровозша бұркыратып, кәйіптің басқа түрлерінің де дәмін татып көрді ме деген күдік кіре бастады. Шәріптің іссапардан, қонақтан қолы босап қалған кезінде оқыған педагогикалық лекциясы балаға әсер етпей-ақ қойды. Үндемей тыңдап алып, үйден шыққан соң өз дегенін істеп жүре берді. Қайта оған қосты. Сабаққа бармай, көше қыдырып кетуі жиіледі. Түрлі- түрлі достары да көбейді. Болмаған соң, Шәріп «аюға намаз үйреткен» ата-бабасының тәсіліне жүгінді. Бүгінгінің баласының жанында аю сорлы момын екен, мұның жүгермегі қашып кетіп, үш күн бойы үйге түнемей діңкелетті. Әкесі мен шешесі үй-үйдің подвалына түсіп, шатырына көтеріліп, «Жақантай қайта ғой, тимейміз» деп жалбарынған соң барып келді. Мұның өзі әдетке айналып, басқа шара таусылған соң Беріктің үйіне жіберген. Ауылда көз көп, оның үстіне келін мүғалім, бас-көз болар деп ойлады.
Міне, сол баласының халін білмекке осы ауданға арнайы іссапарға шығып, жолшыбай бірер шаруашылықты аралап барып жеткені түнде. Баласына сау-ақ көрінгісі келген, болмады, кеше тізгінін қалай босатып алғанын өзі де байқамай қалды. Тап қазір баланың жағдайынан гөрі өз денсаулығы қинаңқырап отырғанда мотоциклдің даусы шығып, көп ұзамай ішке інісі Берік енді.
· Қалай, жақсы жатып, жайлы тұрдыңыз ба? Келініңіз кеспе пісіріп кетіп еді ғой, мен ысыта қояйын.
Қайта шығып кеткен Берік әлден уақытта ыстық тамақты әкеліп алдына қойды. Шәріп одан бір-екі ұрттады да, ысырылып отырды.
· Немене, батпай ма? — деді інісі қулана күлімсіреп.
· Шайға қанып қалыппын, — деді Шәріп көңілсіздеу.
· Кешегі жеген жас марқаның етінен кейін келініңіздің, кеспе көжесі аузыңызға татымайтын шығар?
Берік ағасына сіз деп кішілік көрсеткенімен, табиғатынан шайқымазақ жігіт орнын тауып, сөзбен шымшып алатыны бар. Сіз дей бастағаны да беріде. Тай-құлындай тебісіп бірге өскенмен, кейін қызметке араласқан соң, Шәріп «сіз деп сөйлегін» деп бір- екі жас үлкендігін бұлдайтынды шығарды. «Қазақ үлкенді сыйлаған, сендер сол дәстүрді ұмытып барасыңдар, оқыған, көзі ашық біз айтпағанда, кім айтады» деп, бауырын біраз жерге апарып тастады. Бірақ, сөйткен Шәріп өзінен бес жас үлкен жамағайыны Жаппасты көргенде «әй, жаман Жаппас» деп кесірленіп сөйлейді. Сондықтан сыртынан Берік;
· Біздің Шәріп қазақтың екі дәстүрін жақсы ұстаған: бірі — қонақжайлылық, екіншісі — үлкенді сыйлау. Тек екеуін де өзгелердің өзіне көрсеткенін ұнатады. Ал өзінің басқаларға жасауы міндетті емес деп есептейді, — деп жaқын ағайындарын күлдіріп отырады. 
 — Елдің бәрі сендер сияқты дейсіңдер ме, кісі сыйлай бермейтін.
Ағасы жауапты қиястаңқырап бергенімен, Берік те шымшылауын қоймады.
· Білмесек алдымызда оқыған азаматымыз бар, үйретеді ғой.
· Сендерді үйретемін деп ағарған жоқ па шашым...
Шәріп осыны айтқанда қою қара шашын саусағымен салалап
қойды.
Жорта жуаси сөйлеген Берік;
· Ауылдан ештеңе таппадым, — деді.
· Нені айтасың?
Шәріп те түсінбеген түр танытты.
· Әлгі тәбет ашқышты айтамын.
· Ә, солай ма? — деді Шәріп, екі ұштылау айтса да, қалың қабағы салбыраңқырап, жүзі қарауытыңқырай бастады. Берік сәлдең соң;
· Мына Марфа кемпірде бар екен, — деп бір үміттің ұшын шығарды да, артынша;
· Бірақ оны сіз ішпейсіз ғой, қанша дегенмен погоны барға үйреніп қалғансыз, — деп мұның алдын орап қойды.
· Ә, Марфа кемпір ме, әлі қайната ма?
Ұмсына сөйлеген Шәріптің даусы әлде Марфаға, әлде оның самогонына екені белгісіз, әйтеуір біреуіне жылы ұшырай шықты.
· Қолы қайта қазір жүріп тұр ғой, бұл шешейдің. Соның өзін үлкен блатпен береді.
Жасырақ кезінде Шәріп шешейдің самогонының дәмін талай татқаны бар. Енді қазір ыңғайсыздық сезінетіні де рас. Алайда, басқа амалдың жоқтығын да біліп отыр. Сондықтан да одан әрі ештеңе деместен, салмақты інісінің өзіне салғандай, үнсіз қалды. Берік ендігісінің босқа бұлдану болатындығын біліп, орнынан тұрғанда да, Шәріп байқамаған кейіп танытып, қолына ілінген газетке шұқшиды. Тек тез-ақ оралған Берік есік ашқанда, басын көтерместен:
· Келдіңбе, ей? — деп қойды. 
· Бұйырса келдік, - деді бөтен дауыс.
Ол басын көтергенде есіктен енді кіріп келе жатқан Әшім молданы көріп, орнынан қинала тұрды. Қол алысқаннан кейін төрге шығып жайғасқан шал:
· Ал, айттарың берік болсын, мырзалар, — деді де, құранды заулатып қоя берді. Шәріптің бүгін айт екендігі сонда есіне түсті. Дастарқандағы тоқаш пен самса, басқа тағамдар алдымен айттың құрметіне арналып пісірілгенін ұғынып, тағы да әлдеңені қоңылтақсып қалды. Оның үстіне, Әшім молданың мезгілсіз келгенін де жақтырған жоқ. Тіпті кейбір құран оқыған жерден тұрып кететін әдеті де бар еді, бұл кісі аулының үлкені де болғандықтан, амал жоқ, отыр.
Шәріп атеистік тақырыпқа да лекция оқып жүреді. Онысына дінді әшкерелейтін материалдарды да жиі пайдаланады. Осы Әшім молданың да елді «алдап» пітір жинайтындығын, жаназа шығарып, кой алатындығын да қосып қояды. Бірақ, обалы не керек, бұл мысалдарды аулынан алыстау аудандарда жүргеңде ғана пайдаланады. Ал молданың қарақұрт, жылан шаққан адамдарды, тіпті шалыққандарды да оқумен құлан таза жазып жібергенін бала кезінде талай көрсе де, айтқан емес.
Жалпы, атеистік насихат оны жүргізетіндерге тиімді болады. Жергілікті жерге қаптаған комиссия шығып, бюроға материал дайындап, газеттерге мақалалар жазып, жоғарыға ақпарат жіберіліп, жұртшылық атеистердің «құдіретін»  әжептәуір байқап қалады.

Шәріптің де беделінің өсіп, қошаметті көп көретін кезі осындай науқандардың тұсы. Әке-шешесі өлмейтін адам жоқ. Оларды дәстүрге сай жерлеген жауапты қызметкерлер аяқ астынан айыпты болып, Шәріптердің алдында мөнтеңдеп кетеді. Кіріптар жандар жалпақтаған сайын, ол одан әрі сұстанып, қалың қабағын түкситіп тарс жарылуға шақ қалады. Ыңырана сөйлеп, ызғарын шашып алмаса жарылуы да мүмкін. Сондай бір сәтінде
оның тосын уәжден тосылып қалғаны да бар. Төменгі қазақ ауылындағы бір жауапты қызметтегі жігіттен естіген сөзі жүрегіне оқ болып қадалып әлі тұр. Өзі бойына сай келбетті, кеудесін көтеріңкі ұстайды екен, бұл отырған кабинетке именбей кіріп, еңкеймей сәлем берді. Мұнысын тіпті жақтырмаған Шәріп;
· Айт, қане, шешеңнің жаназасына қанша жұмсадың?— деп төтелеп қойып қалды.
· Берсем өз ақшам, онда сіздің шаруаңыз қанша?— деп қасқая қарады ол да.
· Жігітім, сен коммуниссің, коммунисте шаруамыз бар. Сен уставқа бағынуың керек,— деді бұл соңғы сөзді нығарлай. Талай бұлталақтағанды бұғалықтап беретін құрығын бұл жігіт оп-оңай кері ысырып тастады. Коммунистің көбі жарғының атын естігенде-ақ жуаси қоятын, өйткені оның бәрін жадында ұстап жүрген жоқ кой. Ал бұл болса, одан хабары бар неме екен:
· Өзіңіз айтыңызшы, қай бабында жазылған ондай талап? — деп қайта қарсы шабуылға шықгы.
Бұл ыңғайсыздықтан құтқарып жібергісі келді ме, болмаса өзінің білгіштігін көрсеткісі келді ме, аудан өкілі;
· Мәселе қаулыда болып тұр ғой, қаулыда — деп қырсық коммунисті енді қаулаған көп құжаттың ішінде малтықтырып жіберіп, матап ұстауға оңтайланды.
Бірақ ол;
· Араласпай отырыңыз, сіздің жайыңыз бізге белгілі, — деп оның өзін тойтарып тастады да Шәріпке шүйлікті.
· Осы сіздің әке-шешеңіз бар ма?
· Бар болса ше?
· Жаман айтпай жақсы жоқ, көз жұма қалса қалай жерлейсіз?
Бұл Шәріптің өзін де көптен бері қүпті етіп жүрген сұрақ. Ол
есіне түскенде қарадай қысылып, шешесінің ертерек жолаушылап кетпегеніне өкінгендей, «Осы кемпір мына науқанның ұшынып тұрған кезінде өліп қалып, екі ортада мені қып-қызыл оттың ішінде қалдырар ма екен» деген қауіп кіреді көңіліне...
Сол шешесі, шүкір, әзір аман-есен жүріп жатыр. Бұл күнде қыздарының баласын бағып отыр. Бәрібір «Беріктің үйінен шығамын, әкелеріңнің жанына жерлеңдер» деп қояды.
Әшім молда құранын аяқтап, кол жайып бата жасап болғанда Беріктің әйелі Дәмелі кірді.
· Сабақтан әзер босадым, — деді ол екі қонақтан да ақталғандай.
· Өздерің үйде болмасаңдар да, осылай дастарқандарыңды жайып қойғаның дұрыс. Айт күні әруақтар дөметеді. Жеті нан, құдай бердің бе? — деді Әшім молда.
· Қазір жасаймын, — деді келін төмен қарап.
— Сөйткендерің жөн. Ойпырмай, бұл заман не болып барады.
Кемпірім кеше шала бүлініп, тоқаш пісіріп дайындалып-ақ еді- ау. Таңертең құран оқып, алдымен өзіміз ауыз тиіп, біреулер келіп қалар деп осынша күттім, жан баласы басын сұқпады. Құдайдан безгендер өңкей, — деп қария күйіп-пісті. — Содан, «қой ең болмаса, әруақтардың орнына барып шығайын» деп, сүйретіліп жеткеніміз ғой, әйтеуір.
· Жұрттың бәрі жұмыста, — деп Берік жайбағыстаған болды.
· Е, одан да қасиетіміз кетіп бара жатыр десеңші, анау көрші отырған өзбектерді көрмеймісің. Олардың жұмысы жоқ па ? Сағат бестен тұрып, бүкіл махалланы аралап айттағаннан кейін барып кетеді шаруаларына. Ал сендер денелеріңді көтере алмай, түске дейін тыраясыңдар да,  жұмыс- жұмыс дейсіңдер.
Әшекең соңғы сөзін айтқанда Шәріп бір жөткірініп қалды. Берік жымысқылау жымиды да төмен қарады.
· Ал, екі мырза әкелеріңе барып сәлем беріп қайтпаймыз ба? — деді қария кенеттен бұл жердегі шаруа бітті дегенді де, алдағы жоспарын да білдіріп.
· Өзім де соны айтайын деп отыр едім, — деп лып ете қалды Берік, Марфа шешейге бару ниеті болмағандай.
· Онда от алдыр тырылдағыңды, жолшыбай ең болмаса ана топырағы кеппеген Жекен мен Ұлбикенің орнына кіріп шығайық. Бүгін әруақтарды еске алатын күн.
Берік бұрынырақ шығып, көлігін дайындағанша, молда Шәріпке біраз әңгіме айтып тастады.
· Олардың үйіне әр жұма сайын құран оқып шығушы едім, соңғы кезде құяңым ұстап, жатып қалдым. Оның үстіне, мына қу тізем де қалтырап, қарға адым аттауым мұң. Тарыдай шашылып отыр ғой түге бәрі, жете алмаймын. Өздері келіп көлікпен алып кеткенді білмейді, пәтшағарлар. Тірлік, тірлік деп жүріп, өлгеннің парызын ұмытып кетеді.
Шәріпте үн жоқ. Оразаның денсаулыққа зияндығын,айт дегеннің діни мейрам болғандықтан, кеңестік өмір салттқа жаттығып, әлдеқашан жұмыс күніне айналғандығын, Министрлер Кеңесі бекіткен мерекелі күндердің ішінде өлгенді еске алу күні жоқ екендігін, ал алда-жалда атап өткің келсе, заңды демалыс жексенбінің бар екендігін айта алмай тілі байланып отыр. Басқа жерде болса бастырмалатып кетер ме еді, өз аулы, ағайыны болғаннан кейін амал жоқ. 
· Жексенбіде,— деді Әшекең одан әрі, — елдің бәрі демалады, осы ауылда тұратындардың бірсыпырасы шіркеуге кетеді. Жұма күні маған хан адам ілеспейді, сонау қаладағы мешітке жалғыз барамын. Жалғыздық құдайға ғана жарасқан.
Дәл осы жерде Шәріп:
· Өзге жұрт мешітте не бітіреді?— деп қалды да, өзі қысылды. «Сен көлденең табысың болған соң барасың» дегенді сездіріп
қойдым ба деп қорыққан еді. Кебісін киіп жатқан шал басын көтеріп, бұған тесіліп, ұзақ қарағанымен, үндеген жоқ.
Әлгі айтқан екі ағайынның үйі ауылдың екі шетінде. Ілгеріде шаруашылықтар ірілендірілгенде бұлардың «Тасжарған» колхозын таратып, ойдағы казак-орыстар тұратын «Победа» совхозына қосты. Әшім молда сонда жеке көше тілдіріп, іргемізді бөлмей отырайық деп айтуын айтты. Оның сөзін кім тыңдасын, қайта мұндағы «интернационалистер», «осы молданың ойында не бар?» деп өзіне күдікпен қарай бастаған соң қойған. Совхоз басшылары да егістік жерге нұқсан келеді деген желеумен ондай оқшаулыққа жол бермеді. Оның үстіне өз іштерінен дайын үй сатып алғысы келгендердің де іші тіл алмады. Сөйтіп, «Тасжарғаннан» келген қырық-елу үй бес жүз үйлі «Победаның» бес көшесінің әр жеріне сығылысып кіріп орналасты. Содан қарт адамдар түгіл бала-шағаның да арнайы бас қосу болмаса, бір- бірінің үйіне күнделікті кіріп-шығуы қиын екені рас. Манағы Әшім молданың «Тарыдай шашылып кеттіңдер ғой түге» деген сөзі соны меңзейді. Ел болған соң, қызметтің, шаруаның жайымен басқа жаққа көшіп кеткендер де көп.
Көңілдегі екі үйдің бұлар біреуіне ғана кірді. Онда да үйде ересектері жоқ, жас балалары ғана бар екен. Ал екіншісі мүлде жабық тұр. Үй иелерін күтуге түс ауып кететін болған соң бұлар бетті тауға бұрды. Жолда Марфа шешейдің үйінің тұсынан өткенде Берік артына бір қайырылып қарап еді, ағасының екі көзі Қызыл дарбазаны тесіп бара жатыр екен.
Дегенмен де Шәріптің жағдайы үйдегіге қарағанда көп тәуір. Мамырдың мамыражай шағы емес пе, күн ашық болғанымен, аса ысып тұрған жоқ. Жаяудың шекесін терлетер ғана шамасы бар. Ал ауыл арасындағы арлы-берлі жүргеннен ауырсынғаны басылған денесін мотоциклдің екпінімен соққан жел самал болып сипалайды. Тіпті тауға жақындап, «Қақпақтан» кіре бергенде жаңағы жайма-шуақ самал салқын саумалға айналып, бойын серпілтіп, көңілін сергітіп, енді анау көп уақыттан бері ат ізін салмаған ата қонысына жетуге асықты.
Бұлардың ауылы таудың шатқалындағы «Тасжарған» деген бұлақтың басында, қазіргі қоныстарынан үш-төрт шақырым өрде болатын. Қыз беліндей бұраңдаған, қыз жүріспен сылаңдаған, қыз дауыспен сыңғыр қаққан, сәмбі талдан алқа таққан ерке бұлақтың екі жағалауына жайғасқан қырық-елу түтіннен тұратын «Тасжарған» деген колхоздың дүниеден өткені, оның соңғы төрағасы Шәріп пен Беріктің әкесі Әлім екенін бұл күнде ілуде біреу болмаса, ешкім есіне ала бермейді. Әлім «Тасжарған» тарайтын жылы қайтыс болып, сондағы көне қорымға жерленді. Соғыстан аман оралып, елін басқарып жүрген азамат малды ауылға жедел жету үшін қыстыгүні Көксу
өзенінен ат-шанамен төтелеп өтемін дегенде мұз ойылып кетіп, ақыры өкпеге тиген суықтан оңала алмай кетті. Әшім ақсақалдың әкелеріңе сәлем беріп қайтпаймыз ба дегені сол.
Жолаушылар жарым жолға жетіп қалғанда алдарынан ауылдағы ағайынның ішінде қызметке ілігіп жүрген Қалыбек кездесті. Ол қатарласа бере машинасын кілт тоқтатып, түсе салды да:
· Әй, Берік неғып сандалып жүрсің? — деп айқай салды ай- шай жоқ. Содан кейін барып сәлемін берді.
· Бүгін айт кой,— деді Берік қалжыңдай ақталып,—құдайдың құлының, пайғамбардың үмбетінің мейрамдайтын күні.
· Мен құдайыңды білмеймін, директорды білемін. Оның рұқсаты болмаса, осы жерден кері қайтасың.
· Әкеміздің басына құран окытайық деп едім. Мына Шәріп те келіп қалған екен.
Соңғы сөзін Берік сұранғандай болып, әрі ағасын алдына салып айтты. Бірақ, Шәріп үндей қоймады. Дегенмен, ағайын емес пе, бұлардың шаруасын естігеннен кейін Қалыбек басылып:
· Әйтеуір директор көріп қалмасын, түс қайта жүмыста бол, — деп қатты тапсырды.
· Оған дейін үлгереміз, — деді Берік қуанып, сол кезде ғана Шәріп:
· Жұмыстан қалмау керек, әр нәрсенің орны бар, — деді мәселені өзі шешіп тұрғандай. Ал бағанадан бері үнсіз отырған Әшім молда:
- Әй, Қалыбек, сен де жүрмеймісің? Ата-бабаларымыздың басына айт күні бармағанда кашан барасың?— деп салмақты қайта өзіне салды.
· Ата-баба жарықтықтар кешіреді ғой, қырқымды бітірмесем бастықтар басымды алатын түрі бар, жаңа үш қайшы тоқтап калған екен, директор жер-жебіріме жетті. Соған бөлшек іздеп барамын,—деді де Қалыбек асығыс қоштасып, ілгері жүріп кетті.
Бұлар да орындарынан қозғалды. Біресе жоғары шығып, біресе төмен түсіп, біресе бұралаңға салған тастақты жолмен орғыта жүйткіген қалтылдақ мотоциклге мінген үшеу «Тасжарғанның» бастауына келіп тірелгенде тұп-тура талтүс болды. Олар алдымен қайнардың суына жуынып, шәйініп, Шәріп тіпті қос уыстап сіміріп алып, «Қайран тасты-жарған кәусәрім-ай» деп тамсанып қойды. Содан соң көліктеріне қайта мініп, өрге көтерілді де, қорымға біраз жер қалғанда тоқтап, ары қарай жаяу кетті. Совхоздың малы қырқымнан шығып келе қоймаған беткейдің шалғыны биыл шүйгін екен, тізеден асып, етегіне оралады. Таудың сан алуан шөбі мен гүлінің иісі Шәріптің танауын қытықтап, ә дегенде түшкіртіп те жіберді. Мамырдың жауыны мен қызуынан құлпырған өскін өңірдің табиғи өрнегі әзірге қаз-
қалпында. Тіпті раң, бидайық, бөтегелердің арасында ойда солып үлгерген қызғалдақтар да мол. Одан әрі көз жүгірткен Шәріп ерекше бір көрініске жанарын тоқтатып, шынымен тамсанды. Төменнен бәрі көгілдірленіп тұратын тау жоталары жақындап келгенде күн сәулесімен құбылып, қызыл, жасыл, сарғыш болып, сан түрлі реңге еніп сала береді екен. «Қақпақтан» ескен самал ауық-ауық сипап өткенде сол бояулар сапырылысып кетеді де, сәлден соң көк теңіздің толқынындай кері теуіп, бастапқы қалпына түседі. Сезінгеніңмен суреттей алмас, табиғаттың өзі ғана реттеп тұрған құбылыс.
Қорымның қасына жақындағанда сәл кідіріп ентігін басқан Әшім ата:
—Біздің ауыл осы болады, мырзалар... — деді. Әкелері жатқан төрт құлақты, кісі бойы ғана қорған қаз-қалпында тұр. Цементпен ұстатылған күйдірген қызыл кірпішке арадағы отыз жыл аса ізін қалдыра қоймапты. «Шешем көреген екен» деп ойлады Шәріп. Ол кезде сонау қаладан күйдірген кірпіш іздеу ешкімнің ойына да келмейтін, күйі де болмайтын. Алайда жаратылысынан мазасыз жан балаларының қызылсыз қалғанына қарамай азғантай малын сатып, адам жалдап, осы қорғанды шалының жылына дейін тұрғызып алды. Шал дейтін шал да емес, қырықтағы қыллшылдап тұрған кезі екен-ау?!
Әшім молда көкмайсаға жүрелеп отырды да, құранды бастап жіберді. Жердің басыңда жайшылықтағыға қарағанда оның екі- үш есе ұзақ оқылатындығын жақсы білетіндіктен, орнықты жайғасқан екі жігіт те молданың үніне мүлгіген жанның кейпіне бірден кірді. Сөзін түсінбесе де, ниетін беріп, сілтідей тына қалу мұсылман баласының парызы.
Шәріп бір қарағанда молданың көздерінен жас парлап отыр екен.
Айдала тау ішінде тыныштық әлеміне келіп, араб мақамымен аңыраған ата неге жылайды? Не ойлап отыр? Шәріптің әлгінде дір еткен жүрегі жан дүниесіне белгісіз сезім жүгіртіп, осы көріністің бәрін енді сезінгендей, көңіл сарайы мынау әлемге айқара ашылды да, айналадағы құбылыстың барлығын бар болмысымен қабылдай бастады. Сол-ақ екен, әлдебір өкініш, әлдебір өксік алқымына тығылып, шыдай алмай, ағыл тегіл ағытылды. Танауына талайдан ұмытылып кеткен әкесінің темекі аралас тер иісі келіп, санасында құлыншақтай құлдырандап жүгіріп жүрген шағындағы суреттер сәулеленді. Әкесі жұмыстан ылғи да кеш келетін. Оның даусы естілгенде-ақ, Шәріп алдынан жүгіріп шығып: «Мені ал, мені ал» деп қолын созып, қыңқылдайтын. Көкесі атына мінгізіп көшенің басына барып қайтқанға дейін тізгінді қалай ұстауды үйретумен болады. Үйге келген соң да Шәріпті алдынан түсірмейді. Тіпті шай ішкенде де
жамбасында отыратын Шәріпті ауырсынып, «былай кет» деген емес. Қайта мұның әр нәрсені сұрағанына « менің қарағым тойшы емес, ойшы болады» деп балаша қуанатын. Көкесінің құшағы қандай ыстық еді, пейілі қандай кең еді!? Ол құшаққа бүкіл «Тасжарған» ауылы сыйып, ол пейілге бар ағайын риза болушы еді. Осы Әшім молданың ауылға алғаш келгені Шәріптің әлі есінде. «Қытайдағы ағайындар қайтыпты» деген хабарды естісімен-ақ, көкесінен дегбір кетіп, ақыры шекарадан барып қарсы алған. Бір күні колхоздың автомашинасы толы адамды алып келіп: «Ал, Кәмеш, ағайындарды қабыл ал» деп апасына ыржия қарап тұр. Бес-алты отбасы бала-шағасымен қашан үй табылғанша Шәріптердікінде жатты. Солардың бірі Әшім молданың үй-іші. Қарт қазір соны ойлап отыр ма екен? Әлде одан да ертеректе арғы жаққа өтпей тұрып қудаланғанында «Әшім адал молда» деп көкесінің ара түскенін есіне алды ма? Бәлкім, «Молдалық қылады» деп түрмеге жапқанында ағайынның ішінен жалғыз Әлімнің артынан іздеп барғаны көкейінен кетпей жүр ме?
Абыз ата әлі де аңырап отыр, Шәріптің де сай-сүйегін босатып, қызметтің тұрлаусыздығы мен жалғыз баланың әуресі алқа-салқа қылған көңілін көптен ұмыт калған алыстарға жетелейді. Бұйығып жатып, қазір ғана көкірегінен құс болып ұшқан сәби шақтың суреттерімен бірге құлағына дәл осындай сарын келеді...
...Ол әбден жылады. «Тасжарған» ауылында жыламаған адам жоқ. Өзге ауылдағылар да келіп жылады. Апасы қайта-қайта талып түсіп, абысындардың ауық-ауық су бүркіп жатқаны да есінде. Содан кейін барлық шалдар намазға тұрды. Ең алдындағы Әшім молда «Әлімнің мойнында кімнің қарызы бар» деп үш қайтара сұрады. Барлығы да «Әлім бізге берешек емес» деп жауап берді. «Мұсылман баласы қылдай қиянат, қарыз арқалап кетпеуі керек екен-ау о дүниеге?! Берешегі болса, артында қалған ұрпағы, жақыны өтеуі тиіс, болмаса, жаназасы үстінде кешіріледі, әйтеуір ақтық сапарға халқының ризашылығымен аттандырылады екен». Содан кейін әйелдер ауылда қалып, еркектер ақ киізге оралған көкесін жаяу көтеріп, осы жерге дейін алып келді. Олар әкесіне топырақ салсын деп Шәріпті де ертіп алды. Ол жұрттан көргенін істеп, көрдің өзінен шыққан салқын саз топырақты кішкентай алақанына сыйғанынша уыстап, үлкеңдер алдына тосқан күрекке салды. Бұл жерде ешкім жылаған жоқ. Оның да өксігі басылып қалған. Тек бес-алты жігіт қолдарына кетпен-күрек ұстап, көкесінің үстіне бос топырақты сартылдатып лақтыра бастағанда шошып кетті ме, әлде ең жақын адамының қайтып келмейтініне көңілі енді ғана сенді ме, шыңғырып жіберді. Жан ұшыра ұмтылған Шәріпті үлкен кісілер ұстап қалмағанда, әкесін жұтқан апанға түсіп кетуі де мүмкін еді. «Моланың басында жылауға
болмайды» деп жабыла жұбатты мұңы. «Жас баланы бейіттің басына бекер әкегенсіңдер, шошынып қалатын болды» деп, бірін- бірі кінәлап та жатты. Бір кезде «Құран оқылады, құран оқылады» деп барлығы беттерін жас төмпешікке қарай бұрып, жүрелеп отыра кетті. Құлағына мұңлы сарын келді. Сол сарын оның өксігін басып, жәбірленген жанына жұбаныш айтты. Ол бітіп қалса, көңілі қайта бұзылатындай көріп, «Осылай оқи берсе екен, оқи берсе екен» деп тіледі...
Кейіннен Әшім молда бұлардың үйіне жұма сайын келіп тұрды. Ол күнді бүкіл үй-іші болып асыға күтті. Осылай мүлгіп отырып, құран оқып, қол жайып, бата жасап болғаннан кейін Әшекең жақын інісі туралы жақсы-жақсы әңгімелер айтқанда, оны сағынышты сәби көңілі бар ынта-шынтасымен қабылдайтын.
Көп ұзамай бұлар «Победаға» көшті де, онда қазақ мектебі жоқ болғандықтан, шынашақтай Шәріп әпкелерімен бірге қаладағы жетімдер оқитын мектеп-интернатқа орналасты. Одан әрі өмірдің иірімі іліп әкетіп, Шәріптің бірауық артына қайырылуға мұршасы болмады. Өстіп жүргенде сәби көңіліндегі сол суреттің бәрі көмескіленіп, кейіннен мүлдем ұмытылып кетті. Ұмытып кеткенімен тұрмай, өзі атеист атанды. Бір қызығы, атеист атанса да, өзі қарсы дау айтуға тиісті құранның, оның ішінде өлік жерлегенде айтылатын аяттардың мағынасын түсінуге талпынбай, лекция, мақалаларындағы тұжырымдарды орысша әдебиеттерден ойланбай көшіріп алып, өз атынан айдай беріпті. Сонда да халықтың ғасырлар бойы талшық еткен рухани азығын бойына жинаған Әшімдерге әсер ете алмапты. Еңді, міне, мектепте жүргенде-ақ «Құдай жоқ, молда арамза» деп үйреніп, есейе келе соны ессіз қайталап келе жатқан Шәріпке мынау шалдың түсініксіз сөздерінің өзі сыртқы әуезімен-ақ, шынында да, «апиындай» әсер етіп, жан дүниесін баурап барады...
Әшім молда соңғы аятын аяқтап, қол жайды. Одан қазақшалап, осының бәрін Нұралы баласы Әлімнің рухына, оның ата-бабаларына бағыштайтынын айтып, бетін сипады. Ағайынды екі жігіт қартты екі қолынан демеп тұрғызған соң, Берік екі күміс теңге ұсынып, молдекеңнің батасын алды.
Аз-кем ентігін басқан қарт енді екі жігітті ертіп, қорымның ішін аралап кетті. «Мынау Басар ағаларың, бұл Сәлім аталарың, Пәтшайым аналарың» деп, марқұм аталастарының жатқан жайын көрсетіп келеді.
— Е, несін айтасың, бәрі де өтті ғой өмірден, — деді бір кезде күрсініп.     — Біз де адаспаспыз, үйірімізді табармыз...
Әшім молда биікке көтеріліп, зират түгел көрінетін жерден бүкіл әруақтарға арнап тағы да құран бағыштады. Бұл жерден рулы елдің қорымы шынында да ауылға ұқсаңды. Тіршіліктен татарын татып болып, еңді жаратқан жер ананың құшағына кіріп,
табиғаттың әлдиіне тербелген тыныш ауыл. Олардың жатқан жайлары, яғни, тірілердің орнатқан белгілері, салып берген үйлері, оның күтімі кеше кім болғандығынан, тұрмысынан, артындағы тұяқтарының «Өлінің әруағы риза болмай, тірі байымайдыны» қалай түсінетіндігінен хабардар етеді. Алайда, мұның барлығы алдымен сол тірілердің көңіліне демеу. «Ата-баба жарықтықтар о дүниеде де кейінгілерге шапағатын тигізіп жатады екен-ау. Мына бейіттердің өзі имангершілікке шақыра ма, қалай», — деп қалды Шәріп ішінен.
... Ауылға жеткенше жолаушылар бір-біріне тіс жарған жоқ. Әркім өз ойымен отырды. Тіпті екі жігіт Марфа шешейдің қызыл дарбазасының тұсынан қалай өткендерін де байқамады. Әшім молданы үйінің жанынан түсірген соң ғана Шәріп інісіне:
— Балаларды да апаратын екен аталарының басына, - деп бір ауыз тіл қатты.
Содан соң ойына алдағы шаруалары түсті де, көңілі қайтадан құлазып сала берді. Бұған дейін өзінше басқалармен бөлісіп жүрмін деген жан дүниесінің босап қалған бөшкедей қаңсып, әлдеңені қажетсініп тұрғанын сезінді. Мақтадай әппақ, майдай жұмсақ ең сапалы фин қағазына басылған лекциялары да ешкімге керек еместей көрінді. Қақпағы жұлынып қаңыраған жан сарайында сенімсіздіктің желі уілдей бастады.
КӨРІПКЕЛ
Аудандық оқу бөлімінің азғантай қызметкерлері түскі үзілістен түгел жинала алмай жатқанда инспектор Жылыспай айғайшы болып асықтыра жөнелді. Жайшылықта орнынан он іздеп барсаң таптырмайтын еді, бүгін белсенді бола қалыпты. Есіктің алдына шығып алып, кешіккенді құр жібермей, «оқытып» өткізіп тұр.
· Бастықтың күтіп отырысы анау, бұлардың жүрісі мынау. Жұмыс уақытынан жырымдап жегенді қашан қоясыңдар осы? Бұл ақша жегенмен бірдей. Айлықтарыңнан ұстар ма еді, шырылдатып.
Жылыспай айтарын айтып алады да, домалақ денесі түгел селкілдеп, рақаттана күледі.
· Мына шіркіннің даусы жарқын-жарқын шығады, жиналыс болады-ау, шамасы.
· Жұмыстан кешіккеннің айлығын ұстай берсе, саған не тиер екен?
· Бұған айлықтың керегі не, аппаратта жүргеніне риза ғой. Қызметкерлер асығып кіріп жатса да, асырып сөйлеп барады...
Оны елеп тұрған Жылыспай жоқ.
· Болыңдар, болыңдар, кінәлі бастарымен кісіге жармасады, бұл қазақ, — деп қозы қарнын қолдап үлкейтіп, шірене түседі.
Мекеме меңгерушісі Ысқаяқ Орынтаевтың сыр бермеймін дегенімен, шыдамсызданып отырғаны рас екен. Бастықтың көңіл күйін жықпай таныған қызметкерлер үндемей ғана орын алып жатты. Бәрінің жүзінде «шаңқай түсте шала бүлінетіндей не болып қалды» деген мазасыз сұрақ тұр. «Сен не білдің» деп бірін- бірі түрткілейді, одан түк шықпаған соң қайтадан үлкен үстелге қарайды. Алайда Ысқаяқ айтарын артқа тастап, қызметкерлерін біраз тәртіп жағынан шегелеп алды. Ақырында барып министрліктеп тексеру келе жатқанын хабарлады.
· Апырай, арыз бар ма екен?—деді бағанадан бері бастықтың сөзі өзіне қатысты емес екенін көрсетіп, қолына ұстай кірген қағазынан көзін енді айырған Айекең. Айекең — Айтжан Ағысов — меңгерушінің орынбасары есептелетін аға инспектор. Жасы үлкендігін сыйлап, әрі қанша дегенмен екінші басшы емес пе, Айтеке, Айтшеке деуге қаймығатын жұрт сыпайылап Айеке дейтін.
· Жоқ көрінеді.
· Ендеше құмның арасында жатқан бізді қайтесіз, ана қала маңындағы мәдениеті жоғары мақтаулы аудандарға-ақ жіберсеңізші, демедің бе, Жұмекеңе. (Жұмекеңі — Жұмабек Арпабеков — облыстық оқу бөлімінің меңгерушісі.)
Талайды көргендігін танытып, тауып айттым деген Айекең сөзіне құптау іздеп, көзілдірігінің үстінен отырғандарды бір шолып өтті. Бухгалтерияда істейтін Әбиір апай «иә» деп басын шұлғыды. Жұрттың бәрі сол кісіге қарады. Апай «ал болды» дегенде ата жөнелуге дайын күйінде, сумкасын қолынан шығармастан тізе бүккен екен. Көп назарынан ыңғайсызданып, жерге жып еткізіп қоя салды. Жұрттың бәрі енді Ысқаяққа қарады.
· Оны айттым-ау, Жұмекеңе. Бірақ біздің ауданды тексерушінің өзі қалапты. Несі бар, үлкен жердің назарына іліккен де жаман емес. Қайта жақсы ісіміз болса, танып, кемшілігімізді көрсетіп, жігіттерді біраз ширатып кетеді. Әйтпесе, өзіміз де жайылып бара жатқан сияқтымыз.
Ысылған басшыдай-ақ есіле сөйлеген Ысқаяқ орынбасарына жымия қарады. Езуіндегі ептеген көкесін «сен білгенді біз де білеміз» деп тұр.
Әзірге сұрап жатқан да, сөйлеп жатқан да екі бастық. Өзге жұрт әліптің артын бағып отыр.
· Тексерушінің аты-жөні кім екен? - деді Айекең алдыңғы «жеңілісінен» жол таба сөйлеп.
Ағарту саласында шашын ағартқан шал жоғары мекемеде . істейтіндерді түрінен түгендемесе де, аты-жөндерін түгел білетін.
· Айдарбеков Сейітжан дейді.
Айекеңнің тізімінен мұндай адам табылмай шықты да:
· Жаңа келген біреу болу керек, — деп жорыды.
· Тексеруші қандай мәселемен келе жатыр екен, соны айтсаңызшы, — деді екі бастықтың елді иіріп қойып, өздерімен езі болып кеткенін қаламай отырған Жанна. (Жанна — Жеңіскүл — аудандық комсомол комитетінен жақында ауысып келген жас методист. Бірақ оқу бөліміндегілерді де, өзінің жұмысын да қомсыныңқырап жүр.)
Жаннаның сұлу жүзінде «босқа мылжыңдасқанша нақты іске көшпейсіздер ме» деген ақыл атойлап тұрды.
· Шынында да.
Әбиір апай Жаннаны да жақтап, тағы бір қозғалып қойды.
· Мәселе былай, жолдастар.
Бағанадан бері бір жақты кеткенін сезген Ысқаяқ креслосын бір ырғап алып, әрбір қызметкерлеріне нақтылы тапсырма бере бастады. Оларды қадағалауды орынбасарына жүктеді,
Көп үзамай, кішкене мекеме қызу іске кірісіп кетті. Қағаздар сытырлап, қаламдар жорғалады. Талай жерге телефон соғылып, талай адам табанынан таусылды. Барлық мектептер мен интернаттарда тазалық күні жарияланып, бұл іске мектеп оқушыларынан бастап, мүғалімдерге дейін жұмылдырылды. Үй сыпырушылар оларға үлкен ықыласпен бақылаушы болды. Сол күні үйлеріне діңкелеп жеткен ұстаздар түнімен оқу жоспарларын жасады. Ауаткомды жағалап жүріп Ысқаяқ екі интернаттың көрпе-төсегін жаңартты. Тек жеке меншік «Жигулиін» жорғалатып, Жылыспайдың қайда жүргенін бастықтан басқа бір жан білмейді.
Тексеруші Жұмекең айтқандай таңертеңгі тоғызда емес, Ысқаяқ ойлағандай түске таман келді. Еңгезердей, қабағы қалың, қарасұр кісі екен. Аяқ басысы маңғыз, түріңкілеу ерні бұл әлемді түгел менсінбей дүрдиіп тұр. Орта жасты жағалап қалған түрі бар, көзінің алды қалталанып, қалың шашы көкшулан тартыпты. Мұндай сапардың мән-жайына қанық сияқты, жер қара деп желпең жүрмей, күздің қара суығынан қорғанып, шолақ тон, ондатр құлақшын киген. Аяғында қысқа қонышты етік.
Ысқаяқ басшының салмағын сақтап, кабинетте қарсы алғанымен, тексеруші енісімен апалақтай тұрып, алдынан шықты. Алыстан келген қадірлі кісінің сырт киімін өзі іліп, амандық- саулығын ұзақ сұрады. Содан өз ауданының жағдайынан аздап хабар беріп, ауа райын айтумен тоқтады. Сол арада Сәкеннің (Ысқаяқ бір-екі жерде Секен, деп барып түзелді) күздің құбылмалы күніне лайық киінгендігін қоштап өтті.
· Сендер сияқты жас емеспіз қызуы тасып тұрған. Тіземіз суи бастаған кез ғой.
Сейітжан сылқ-сылқ күлді. Ысқаяқ кабинетті басына көтере қарқылдап жіберді.
· Айтасыз-ау, Сәке, бұл сөзіңізді жеңгей естімесін.
· Сол жеңгеңе сыр алдырмай, сақтанып барудың қамы ғой.
Жаңа ғана жүректің жауын ала кірген тексерушінің әзілді өзі
бастағанына әжептеуір еркінсіген Ысқаяқ «үйінен қырық қадам шыққан еркектің...»деп келе жатты да, Сейітжанның түріңкі ерні қайтадан дүрдие қалғанын көзі шалып, сол бойы езуін жимастан, өзгеше сайрап жүре берді.
· «Бұралқы сөз күлмекке жақсы», жұмыс арасында осылай көңіл көтеріп алған да денсаулыққа пайдалы дейді ғой, Сәке. Енді шаруаға көшейік. Хабарыңызды алғалы қуанып жатырмыз. Сіз сияқты үлкен жерден келген, білімдар, жұмыс тәжірибесі мол, көпті көрген кісілердің ауданымызда болуы біз үшін үлкен мектеп,— деп барып тоқтады.
Айдарбеков шаруасын оқу бөлімінің бүкіл қызметкерлері алдында айтты. Екі мәселені діттеп келіпті.
· Соңғы жылдары шағын елді мекендерден, малшылар қалашықтарынан көптеген мектептер мен олардың жанынан интернаттар ашылған. Солардың бірсыпырасы осы Аққұм ауданында. Бұл мектептердегі оқу-тәрбие жұмысы бүгінгі талап денгейінде ме, жоқ па? Материалдық базасы қандай? Педагог қадрлар құрамы, оқу сапасы, контингент тарту мәселесі министрліктегі мәлімет бойынша оншалықты мәз емес, оның сыры неде? Тіпті ол мектептер қажет пе? Соны зерттемек. Бұл бір.
Екіншіден, жас жеткіншектерді патриотизмге, отаншылдыққа баулудың бір саласы — туған өлкені сүюге тәрбиелеу, оның тарихын, өткен жолын жастардың бойына жасынан сіңіру болып табылады. Аудан мектептерінде бұл мәселенің жай-күйі қандай?
Оқу бөлімі тексерушіге іссапарының мерзімі біткенге дейін әрқайсысы туралы хабарлама жазып беруі керек. Ал өзі жергілікті жерде істің барысымен танысып, оралған соң бөлімнің қағаздарын тексереді.
Айдарбеков әрбір мөселе бойынша арнайы дайындап әкелген сүрақтарын үлестіріп берді.
... Селолық ресторанның шағын бөлмесінде ішілген үлкен түстіктен кейін Ысқаяқ тексерушіні алып, жолға шықты. Бағыттары «Алғабас» совхозының алыс учаскесі. Соңдағы сегізжылдық мектептің сабағы тарқамай жетіп алмақ. Түстіктің тоғы басылмаған жолаушылар көңілді, қызу әңгімемен келеді. Сейітжан сөзшең екен. Қаланың, ауылдың анекдот-әзілдерін бірінен соң бірін шығарып, Ысқаяқтың езуін жиғызбады. Бірақ уақыт озған сайын жалықты ма, әлде әңгімесі таусылды ма, әйтеуір сөздері сиреп, ақырында екеуі де үнсіз қалды.
Ысқаяқ бастық болған екі жылдың ішінде бұл бірінші тексеру еді. Сондықтан да, әжептәуір қобалжып келеді. Мына тексерушінің де оңайлықпен сыр беретін түрі жоқ. Біресе түнеріп, біресе жарқылдай қалады. Қай жағынан табыларыңды да білмейсің. Тындырған тәуір ісіңді көзіне ілмей, қайдағы кемшіліктерді тізбелейтіндер болушы еді, солардың бірінен шықпаса. Ішуге онша жоқ көрінеді, әй, бірақ көзінің алды қалталанып тұруына қарағанда, оңашада сылқитатын қудың өзі болу керек. Жаңа дастарқан басында алғашқы кездесуі болған соң, көп қолқалауды қолайсыз көрді. Кеу-кеуге түскенде көрерміз. Бірақ бұл шалдың облыстан адам ертпегені жұмбақ болып тұр. Оңашасын тауып Жұмекеңмен сөйлескенде, «жеке кеткенді қалады» дейді. Өзінің қалауы көбейіп кетті ғой, біздің ауданды қалайды, жеке жүргенді қалайды. Сонда не ойы бар? Нөкерлеткенді ұнатпайтын қарапайымдылығы ма, көп көзді керек етпейтін сақтығы ма? Жарайды, не болса да, осы бір аптаның ішінде өзі де бір байқатар.
Шофермен қатар отырған Сейітжанның мойны бұлғақтап қалыпты, Көліктері даланың шоқырақ  жолына түскенде барып оянды.
· Қалғып кетіппін ғой,— деді ол. — Біраз бой сергітіп алайық.
Жолаушылар машинаны тоқтатып, сыртқа шықты.
Қарашаның қысқа күні көкжиекке бет алыпты. Терістіктен суық леп еседі. Бір тәуірі аспан ашық. Етегін қызыл құм көмкерген сұрғылт дала сұлқ жатыр. Сейітжанның көзіне сол бүйірлерінде калып бара жатқан жалғыз төбеден басқа жақын маңнан ештеңе ілікпеді.

· Не қылған төбе? - деп сұрады серігінен.
· Төрткүл ғой.
· Солай ма, бұрылайық ендеше.
Сейітжан ширап сала берді.
Ысқаяқта не сөз бар, «айда» деді шоферға.
Төрткүл—төрт бүрышты қамалдың орны еді. Бұдан біраз жыл бұрын ен даладан жер жетпегендей бір бастық бүйірін бульдозермен бүзып, ортасын айдатқан. Бірақ ештеңе еккен жоқ, іс үлкен шатаққа айналып, басын өрең арашалап алған. Мұны көрген Сейітжан айдалада ашуға басты.
—Ел ішінде осындай бас ал десе, шаш алатындар көп. Соларға сеніп ел басқартамыз, шаруа тұтқасын ұстатамыз. Өзімізді өзіміз сыйламаймыз. Тарихымызды білмейміз, ата-бабадан қалған мұраны қастерлемейміз, барымызды дәріптей алмаймыз.
Қойшы, әйтеуір, кінәлі Ысқаяқтай-ақ бәрін соған төкті.
· Бұл ортағасырлық ескерткіш, — деді сабасына түсқеннен кейін. — Ана Тараздың қалқаны болған көне қамалдың бірі. Көрдің бе, өркештеніп тұрғандары қарауыл төбелер. Бұлардың
бірсыпырасы туралы кезінде итальян саяхатшысы Карпини, Византия елшісі Земарх жазған. Ал мынаның аты белгісіз. Шамада Қаратауды Баба-ата арқылы айналып өтетін Жібек жолының бір тармағының үстіңде жатыр.
Осы кезде жанында бұлар бара жатқан мектептің директоры Асылбек бар, Жылыспай сап ете қалған. Жөн-жобасын біліп алғаннан кейін Сейітжан енді соларға ігилікті. Әсіресе, Асылбекке қатты кетті.
· Қане, осы өлкенің тарихынан не білесің?
· Окушыларды биыл қанша рет экскурсияға шығардың? — деп қадалып алды.
Өзі еңгезердей, гүжілдеген тексерушінің тергеуіне түскен Асылбек қара суықта қара тер болды. Қырым еті жоқ қылдырап тұрған денесі қалт-қалт етіп, ала көзі «құтқара гөр» дегендей, ЬІсқаяқпен Жылыспайға кезек жалтақтайды. Міңгірлеп бірдеңе айтқан болып еді, онысын ешкім түсінбеді.
· Асыл емес, жасық болмасаң етті, — деп мырс ете қалған Сейітжан, әбиір болғанда, әңгіменің әуенін тез өзгертті.
· Осы төбеден көненің көзі де табылып қалады, аралап шығайықшы өзін.
Орнынан қозғаламын дегенше алдымеи Жылыспай, артынан Асылбек одан бұрын жөнелді.
· Қалай, артың кұрғақ па, әйтеуір?—Былайырақ шыққан соң, Жылыспай Асылбекті ақырын ғана шымшып алды.
 — Әй, кетші, қайдағыны айтады екенсің. Жоғарыдан келгендер сыпайы болушы еді, мынауың бір дөйт қой. Ысекеңнен ұялдым, әйтпесе, мен де айтып қалайын деп едім, тіпті ертең орнымнан алдырып тастаса да.
· Басеке, қойыңыз, қалжыңыңыз шығар.
· Шыным-ақ.
· Ендеше қазір мектебіңді тексереді, сол жерде айт.
· Соны біліп қой дымым құрығаны.
· Е, солай демейсің бе?
Бұлар төбе қуалап жүргенде күн батып, ауылға кештетіп жетті.
· Жұмысты ертең бастарсыз, бүгін демалыңыз, — десті ауыл иелері.
· Қайда, қонақ үйлерің бар ма? — деді тексеруші.
· Қонаққа төрін ұсынбайтын қазақ жоқ, қайсысы болса да қазан көтереді, соның бірі біз, — деді Асылбек.
· Мынаның тілі бар екен ғой, — деді Сейітжан.
Барлығы ду күліп, директордың үйіне бет алды...
... Ертеңіне олар мектепте көп аялдаған жоқ. Сәскелік ішіп, асығыс аттанып кетті. Оған Асылбек, әрине, аса ренжи қоймады. Ал Жылыспай ел тұрғанда-ақ орнында жоқ еді. Жолаушылар құм аралап, жер жарықта киік байқай жүрмек. Ал кешке малшылар штабына тоқтап, сондағы мектепті көреді.
Ысқаяқ әрі бұл совхозға ауданнан бөлінген өкіл еді. Сондықтан жолшыбай кездескен малшыны құр жібермей, хал-жайын сұрап, мұқтажы болса, қойын дәптеріне жазып алып келеді. Негізгі қыстауына қарды түсіріп барып көшетін малды ауылдар киіз үйде отырған. Сейітжан қазіргі киіз үйдің сапасыз жасалатындығын, көшпелі тұрмысқа лайық үй бұйымдарын дұрыстап шығара алмайтындығын айтып, әлдекімдерге тағы кейіді.
· Сауын сиырларыңыз бар ма?— деді қора басында жолыққан келесі бір қойшыға.
· Су алып кеткен.
· Мына жас балаларыңызға қиын ғой, ағарғансыз.
· Көршімізден шай қатық алып тұрамыз.
· Ендеше сол үйден айран ішіп шығайық, — деді Сейітжан.
Ысқаяқ еріксіз мырс ете қалды.
Ол үйден жолаушылар түстік жеп шықты. Тексерушінің ағарғанды тастап өтпейтінін білген Ысқаяқ ендігі жерде «сиыр сауасыздар ма?» деп өзі сұрайтын болды. Жолшыбай Сейітжан қымыздың, айранның, шұбаттың қасиеттері туралы көп әңгіме айтты.
· Амал не, осы күні түйе байлап, бие байлап сабасын пісіп отырған шаруашылықты көрмедік қой деп күрсініп қойды.
Жолаушылар құм ішінде екі күн аялдап қалды. Құмның Бетпаққа шығатын бетіндегі халық композиторының бейітіне барып қайтты. Төртінші күні Қаратаудың осы тұсында алғашқы адамдар тұрған үңгір бар деп естіп, солай қарай шығып кетті .Бесінші күні бетті ауданға түзеді.
Аудандық оқу бөлімінің азғантай қызметкерлері меңгерушісінің бөлмесіне тағы жиналды. Бұл жолы бәрі еркін, көңілді. Өйткені тексеруші кеңсе қағаздарын көрмей-ақ аттанып кететін болды. Ал хабарлама жағын Айекең әлдеқашан «қатырып» қойған.Ол кісінің қолынан шыққан қағаздан кінарат табу қиын.
— Тексерушінің жайын өзім жасап келдім деп Жылыспай жүр жайнаңдап. — Құр дүрдигені болмаса, мектеп жұмысынан, жалпы, педагогикадан түк хабары жоқ екен деді.
Айдарбеков жолдас тексерудің қорытындысын баяндады. Алдымен ауданда соңғы жылдары оқу- тәрбие жұмысын, мектептердің материалдық базасын нығайтуға бағытталған біраз іс атқарылғанына тоқталды.
. і
· Ысекең жолда құлағына әбден құйған деді Жылыспай жанындағы Жаннаға сыбырлап. Онысы қасында мен де болғанмын дегендегісі еді.
· Это я написала в справке.
Жанна иегімен Айдарбековтің алдында жатқан қағазды нұсқады.
· Дегенмен оқу бөлімінің, оған қарасты мектептердің жұмысында әлі де болса елеулі кемшіліктер бар.
Елдің бәрі елең ете қалды.
Ысқаяқ басын шұлғып, қуаттап қойды. Айекең, ғана міз бақпаған күйі:
· Алдымен оқу бөлімінің өз жұмыс стилінен бастайық. Біріншіден, кадрларды дұрыс іріктеп, орналастырмаймыз. Аттестация жүргізбейміз, жүргізсек те көңіл жықпастыққа саламыз. Екіншіден... Үшіншіден... Төртіншіден... Мәселен, мынадай фактіге назар аударыңыздар...
Ысқаяқтың төбесінен жай түскендей болды. Сырттай сыр бермегенімен, іші әлем-жәлем. Беті үстелге тие жаздап, жазып жатыр.
· ... Аудандық оқу бөлімі әкімшілік органы ғана емес, мектептер үшін методикалық орталық та болып есептеледі. Алайда бөлімнің методикалық кабинеті жүйесіз жұмыс істейді. Мектептерге нақтылы методикалық көмек көрсетілмейді. Мәселен...
Жаннаның ақсары ұлпа беті қып-қызыл болып шыға келді. Блокнотына кыстырған қаламсабын ала алмай, әлекке түсті.
... Инспектор жолдастар мектептерде жиі болып, практикалық көмек көрсетудің орнына...
Жылыспайдың домалақ денесіне сай дөңгелек беті Әбиір апайдың арқасын тасалап, жоқ болды. Айекең әлі міз баққан жоқ.
... Мектептер мен интернаттарға бөлінетін акша каражатының орнымен жұмсалуы нашар бақыланады...
Әбиір апайдың қолындағы сөмкесі еденге түсіп кетіп, елдің, бәрін қаратты.
Тексеруші жарты сағаттай сөйлеп, сөзінің соңында пайдаланылмай жатқан резервтерге тоқталды. Бұдан кейін орнынан әзер көтерілген Ысқаяқ атап көрсетілген кемшіліктердің бәрі орынды, оны жоюға күш-қабілетіміз жетеді дей келіп, үжым атынан Сәкеңе көрсеткен қөмегі үшін үлкен рақмет айтты.
... Ауыл иелері қонақжайлық салтымен Айдарбековті аудан орталығынан он шақты шақырым жердегі биікке дейін шығарып салды. Белдің үстіне шағын дастарқан жайылып, жолашар жасалды. Сейітжан бүгін едәуір ішті. Содан ба, айрықша көңілденіп, дәм-тұзы, ықылас-пейілдері үшін жігіттерге қайта- қайта рақмет айтты.
Екеуі оңаша қалғанда Ыскаяқ:
· Сөзім артық шықса кешірерсіз, — деп мақұлдатып алып, Сейітжанға бір сауал қойды.
· Сәке, осы сіз, екі-үш мектепте ғана атүсті болдыңыз. Онда да біз тәуірімізді көрсетуге тырыстық. Апта бойы бірге жүрміз, бөтен ешкіммен сөйлескен де жоқсыз. Сонда жаңағы кемшіліктің бәрін қайдан білдіңіз?
Сейітжан күлмеді, сәл ғана езу тартты да, шын жауап берді:
· Шырағым, мен он бес жыл заврайоно болып, былтыр ғана босаған адаммын. Сондағы кемшіліктер биыл түзеліп қалды деп отырсың ба? Жоқ, сенің ауданың өзге ауданнан ерекше ме?
Алдында аузын ашып аңырап қалған ЬІсқаяқ, артынша күлкіні қойып кеп жіберді.
· Күл, күл бала, «күлсең кәріге күл» деген. Орнымнан түскен соң, ауылда лайықты жұмыстың ыңғайы келмей, бір ай министрліктің табалдырығын тоздырып жүріп, ақыры өзіне орналасқан едім. Астанаға барғандар қарап жүрмей кандидаттық жаза жүреді екен, мен де біреудің етегіне жармастым. Апта бойы, «мектептерінде өлкетану бұрышың бар ма?» деп қақсап жүргенім соның қамы.
Ысқаяқ одан ары күлді.
· Күл, бала, күл. Қазір жассыңдар, қызмет жақсы, денсаулық мықты, ойларыңа ештеңе кіріп-шықпайды. Кандидаттықтың қадірін қартайғанда немесе бастарыңнан бақ қайтқанда білесіндер.
Ысқаяқтың күлкісі үдей түсті.
Ішімдіктің қызуымен артық айтқанын Сейітжан кеш байқады. Алғашқы кездесудегі тексерушінің түріне түсіп, қабағын түнертіп, ернін дүрдиткенімен, Ысқаяқ елең қылмады. Екеуі сыпайы ғана қоштасты. Қара жолдың қақ ортасында екі айрылып, екі бағытқа кеткен екі адам екі нәрсеге өкініп бара жатты. Сейітжан сонша уақыт жүріп, соңғы сәтте сыр бергеніне өкінді. Ал Ысқаяқтың өкініші одан мүлдем бөлек еді. Бағанағы күлісі сап тыйылып, ашу ма, намыс па, жаншыған жігер ме, әйтеуір бір жойқын күш бойын буып алған.
АҚ САМАУРЫН
— Ойбай, қу құдай-ау, шұнақ құдай-ай, не жазып едім саған! Онсыз да өлмеусіреп тұрған сәулеңді көп көрдің бе маған? Ағып түсті ме, сүйегі сынды ма?
Шілденің шаңқиған күнінің қақпасы қабағының астынан сарт жабылып, қара түнекте қалған Күнайым кемпір мол етекті шаршысының ұшымен бетін басқан бойы орындығына отыра
берем дегенде жамбасы шетіне ғана ілініп, қатты жерге ауыр денесімен аударылып түсті.
Жылқы қарап кеткен қара шал қаталап келеді ғой деп, самаурынын сүйретіп сыртқа шыққан. Үюлі сексеуілдің ішінен оңай іліккен біреуін сүйретіп әкеліп, отын жаратын кеспектің үстіне тастады. Сабы қаңсымас үшін сүзбе қаптың астына қойған балтасын алып, үйреншікті орындығына ыңғайланып отырды да, «иә, біссімілда» деп іске кірісті. Бірақ жігі ажырамаған жас жігер әл бере қоймады. Қолы жеңіл кемпірді «барың сол-ақ па, ұрмайсың ба, батырып» дегендей балта тиген басын қайқаң- қайкаң еткізеді де, қайтадан көнбіс кеспекті жамбастап жатып алады. Әрі-бері әл бермеген соң, кәрі ашуы қуатына мініп орнынан тұрды да, қара балтаны бар құлашымен бірнеше рет сілтеп-сілтеп жіберген еді, жіліктей жігер оң қабағын ала сарт ете калғанын бір-ақ сезді. Содан жатысы мынау. Әйтеуір, тіл- аузы аман, көмекейін кимелеген сөзді атқан оқтай айдап шығарып жатыр. Жоқ, сүйегі де бүтін сияқты, бет-жүзін барлап жүрген саусақтары оң қабағының үстіне шыққанда аздап ашығаны болмаса, бөтен өзгеріс білінбеді. Сол көзін ептеп қимылдатып еді, жаңағы жілік жігер жарық дүниенің есігінен жылтың-жылтың етіп көрінді де, көп ұзамай қол жетім жерге келіп тып-тыныш қана тырп етпестен жата кетті. Кемпір ашуының айтуымен аллекеңнің ауылына аттандырып жатқан «сәлемдемелерінің» бағытын шұғыл бұрып, енді бәрін жілік - жігердің үстіне үйіп-төкті. Әлден уақытта өзінің бұл жатысы әбестік екені есіне түсті ме, кілт тыйылып, бір құдайға сиына- сиына орнынан түрді. Ауыр денесін үйге әрең сүйретіп кіріп, айнаға қарап еді, оң қабағының үсті жырым-жырым екен, сәл ғана қансырапты. Сыртқа қайта шығып, суық сумен жуып-жуып жіберді де, ақ полотнаймен шарт таңып тастады. Содан соң талдың көлеңкесіне төселген тақтайдың шетіне отырып, бірауық сабырын шақырмақ болды. Жан-жағына қарап еді, жарылмай жатқан сексеуіл, күнге қаңсыған қара балта, суы толы самаурын көзіне түсті де, шалын есіне алды. Сол-ақ екен, ұзай қоймаған ашуы айналып соғып, тұла бойын сірестірді де қалды. Тап осы отырысында Күнайым кемпірден өткен бейшара, сорлы, жарылқаушысыз адам жоқ еді. Соның бәріне не өзі көшіп жалғыз баланың қолына бармай, не әке болып бері жақындатпай жүрген қара шал кінәлі.
Бұл қара шал малының соңынан неге кетпейді?! Атауын неге ішпейді ол, мен бүйтіп қан болып жатқанда. Елдің қемпірі, әне, шаңқай түсте терезесін көлеңкелеп тастап, шаниып жатыр. Менің жүрісім осы, күнге шыжғырылып, қуырдақ болып. Құдай Күнайымның көзін қашан ашар екен? Немересін ермек қылып, келін жұмсап отыратын күн туа ма?
Жаңағы соққыдан ба, бір жерде отыра берген соң күн өтгі ме, басы сынып, көзінің алды мұнартқандай болды. Күнайым кемпір әр жерде бір шашылып қалған тіршілік дүниелеріне қолын бір сілтеді де, үйге кіріп, іргеге қарап жатып қалды.
Дала бозамық тартып, есіктің алды, қора-қопсы қарауытып көрінгеннен тыным жоқ. Төсекке басы тиісімен, бүкіл денесін қозғалтпай қалатын зіл қара тасты әрең көтеріп, орнынан тұрудың әрекетіне көшеді. Сыздаған аяқ-қолын уқалап отырып, кебірсіген кеудесін босату үшін төрт бөлмені толтыра ұзақ кекіреді. Зіл кара тас әл берді-ау дегенде сүйретіле жүріп сыртқа шығады. Содан ас үй, қора, бақша, қайтадан үй, осы төртеуінің арасында айналады да жүреді. Кеше де, бүгін де, қыста да, жазда да осы. Бұл есікке келгеніне қырық жыл болыпты, қырық жыл бойы солай. Елдің шалы құсап бір жағында жүретін Қалдыбек пе? Жасында істемеген үй тіршілігіне енді қайдан қол ұшын берсін. Осы күнгінің келіндеріндей есігінен аттағаннан қолға алу керек екен бай дегенді. Бірақ оған азулы ене жіберді ме? Бірдеңе айтайын десең, «еркекке сөйлеген деген не сұмдық», «өзі тұрып, байын жұмсау қайдан шыққан өнер» деп, екі аяғын бір етікке тығар еді.
Бұл қара шалдың да айдарынан жел есіп түрған шаш. Ауылда жаңаша сауаты бар сол ғана. Тәшкең Бұқарда медресе тауысып, әлім боп жүрген жарықтықтар Әулие-Атаға барып екі жыл оқыған Қалдыбектің алдында жіп есе алмай қалды. Мектеп ашып, күндіз балаларға, кешке ересектерге сабақ береді, Артельдің де жұмысына араласып жүреді. Ауылда жиналыс болса, сөйлейтін Қалдыбек. Ауданда жиналыс болса, сөйлейтін Қалдыбек. Ел аралаған өкілдің жанында болатын да осы Қалдыбек. Әсіресе, шәпкі киген орыс келсе, ауыл басшылары Қалдыбекті іздейді. Екі жылда түйген бірдеңесі болса керек, солармен шүлдірлеп сөйлесіп жатады.
Кешегі қырғыннан аман келген азғантай ауыл азаматтарының бірі де Қалдыбек еді.
Өткендердің орны толып, ел тоғайды. Мектеп те іріленіп, жеті, одан сегізжылдық болды. Оның ауыспайтын директоры тағы Қалдыбек.
Қоғамның жұмысы десе жылап жатқан балаға қарамайтын Қалдыбек, сөйтіп жүріп үй шаруасына қыры жоқ тік бақай болып қартайыпты. Енді мынау жалғыз биенің де жайын таба алмайды. Қалдыбектің биесі өзге жылқышы совхоздың егісіне бастағыш. Қалдыбектің биесі қашаған, қайыруға көнбейді. Қалдыбектің биесі сауғызбайтын шу асау.
Зейнет демалысына шыққаннан кейін ойланар, шаруамен
айналысар деп үміттеніп еді. Мектептен кетсе аштан өлетіндей, интернаттың тәрбиешілігін сұрап алып, кәрі боздың жорғасы тіптен күшейді. Жұмыстан ел қатарлы қайтуына зар қылып, ел жатарда қылқиып тұратынды шығарды. Қартайғанда көз майын тауысып, балаларға қосылып кітап оқығыш болыпты. Кішкентайларының көзі ұйқыға кеткенше ертегі айтып отыратынды тауыпты. Ертегі — ана сүтімен парапар, ана сүті сәбидің қанына азық болса, ертегі — жанына азық, бірінсіз бірі жетім дейтінін қайтерсің бұл шалдың.
Оның бәрін қойшы, әйтеуір үйдің ішіндегі ел көрмейтін шаруа. Бұл қара шал интернаттың күллі ұл-қызын ертіп киноға баратын әдетті шығарған жоқ па? Қастарында қарауыл болып жүрген кәрі шалды қай бала ұнатады? Оларға өздерінің еркінше ойнап- күлгендері жақсы. Қараңғыда біреуінің шұқанаққа итеріп кетпей жүргенін айтам.
Мақұл, мектеп әйтеуір үйренген орны. Ал енді совхоздың шаруасы не теңі деймін-ау, бұл сияқты шал аздай. «Ақсақал, мына бір жұмысқа сіздің қолқабысыңыз қажет болып тұрғаны» дегенді естісе, үйдің тірлігін тастап жүре береді. Шарбақтағы ескіріп кеткен жоңышқаны ерте көктемнен бастап бұзамын дей-дей, жазға салым әзер дегенде қолға алып, орнына жүгері септіріп жатқан. Ауыл кеңестің хатшысы болып жүрген әлгі... аты кім еді пәтшағардың, иә, аты теріс екен-ау, тобанаяқтың таңқы мұрын баласы келе қалыпты. 
· Ата, бір игілікті іс бастамақпыз. Қазақстанның 60 жылдығына орай өлкеміздің музейін ашатын едік, соған сізді кеңесші етіп алсақ қалай қарайсыз? — дегені сол еді.
· Келер ұрпақ үшің қажет істен аянармын ба,— деді де ілесіп жүре берді.
Содан ауыл кеңестің кеңсесінен шықпай қойды. Одан қала берсе, дала кезіп, қайдағы ескі қорған, үйшік, тоғандарды суретке түсірте ме, әйтеуір үй көрген жоқ. Мына жерде архармен айқас өткен, мына жерде басмашылардың қолынан қаза тапқан тұңғыш комсомолдар жерленген, қызылдар келгенде митинг болған жер, артель болғанда алғаш тартылған тоған деп, әр жаққа шапқылайды да жүрді.
Жаңа айдалған жердің қарақыры тартылмай қалды.
Оны айтып еді, құлағына ілетін Қалдыбек пе:

— Бір үйдің тірлігі біте жатар, шөпсіз қалдыра қоймас. Ел үшін
басталған жұмыстың абыройын ойлайық,—деп өзіне ақыл айтып, аттанды да кетті.
Судың кезегі келгенде көрді-ау қорлықты Күнайым!
Әй, бұл шал ма, бұл шал үйде отырғанда да опа тапқызбайды. Көктемде азғантай уак малдың қозысымен алысып, арық саулықтарға жем бере алмай жатса, шалы тура уәкіл сияқты екі
қолын артына ұстап, есіктің алдында шіреніп тұр.Бір кезде ауданнан келетін кешкі автобустан түскен Керімбай көшеден өтіп бара жатыр екен. Айқайлап шақырып алды.
· Иә, депутат, сессия бітті ме?
· Бітті.
· Баяндаманы кім жасады?
· Әбекең.
· Өй, Әбекендер шешен ғой шіркін.
· Облыстан кім келіп қатысты? Әлгі ВДНХ-ға барғандар қалай қайтыпты? Төртіншінің клубының құрылысын қашан бастайтын болыпты? Ана сиыры кем шыққандардан не білесің?
Сөзінің, сұрағының түрі осы. Мұның бәрінің бұл шалға қандай қатысы барын, одан да малдың астын тазалап тастаса ғой, қысыр әңгімеден гөрі сол олжа.
Бірақ, бұл мал жиып береке таптырар ма? Ана жылы артық тұяқты өкімет сатып алатын болып, жұрт он сом да болса қымбатына өтсін деп, базарға айдап, тамыр-таныстарына тығып жатқанда, бәйге беретіндей-ақ алдымен апарып өзі өткізді.
· Шынында шаруашылықты шағыңдамаса, кісінің негізгі жұмысына кесір екен. Әсіресе, балалардың бос уақытын құртады. Ертеңнен кешке дейін қолын босатпай, жан-жақты дамуын тежейді деп бой бермеді. Содан, жалғыз биесі біресе қысыр калып, біресе құлынын қасқыр тартып, үш жыл соғымды удай құнына сатып алды.
Көрші-колаңның күлмегені жоқ. Әсіресе, ана тас бас Тасырбайды айтсайшы. «Қалдыбек баяғы белсенділігін сағынып қалса керек, түк таппаған соң өкіметке өз малын өткізіп жүр»,— деп, дүкеннің жанында жырқ-жырқ етеді.
Өзін қалеке қылатыны қаперіне де кіріп шықпай, бұл шалдың біреуге ақыл айтатынын қайтерсің. Қараптан қарап отырып, әлдекімдерге кейитіні бар. Түнеугүні түнде жалғыз биені арқандап келе жатса, Талдыарықтың тұсындағы совхоздың жоңышқасына осы Тасырбай баласы екеуі күллі малын жайып отыр екен. Жұрт сияқты көрмеген болып жайына жүре беретін Қалдыбек пе? Бұрылып барып, байланыса кетеді.
· Тұяқты мал өз аяғымен келсе бір сәрі, жылқыңды жайқалып тұрған жоңышқаға жайғаның барып тұрған қылмыс. Ел құсап неге арқандамайсың? Өзің қылмыс жасағаныңмен қоймай, жас баланы да жаман әдетке бастапсың, — деп ақыл айтады.
Бұл күнде қаусаған шалдың «ақылына» айылын жия қоятын Тасырбай ма? «Көп болса штраф төлермін, одан артық маған не істейді» деген болу керек ,тарс кетіпті.
· Осы сен шал-ақ өмір бойы қыр соңымнан қалмай қойдың. Баяғыда әкемді конфискелетіп едің, соғысқа бармай жан сауғалап жүрген ағамды ұстап бердің, енді мені жер басып жүргізбейін
деген екенсің, одан да сенің түбіңе мен жетейін, — деп тұра ұмтылады. Әбиір болғанда,  дабыр-дұбырды естіп тұра шапқан қарауыл Сөйден арашашы болыпты.
Үйге келген соң да көпке дейін сабасына түсе алмады. «Тасырбайды қойшы, ол осы бойымен кеткен адам, одан өнеге алған баланың келешегі не болады? Бұл істі осы күйінде қалдыруға болмайды. Өскін ұрпақтың тәрбиесіне бәріміз жауаптымыз» деп күйінетінін қайтерсің. Қойшы, әйтеуір, осы оқиғаның әлегімен бір ай жүрді.
Тасырбайды қойып, оның балаларында не жұмысы бар деймін- ау? Өздері шынында да шеттерінен шаруақор болып өсіпті. Үлкен ұлы қалада автобазда білдей шопыр. Апта аралатпай жетіп келіп үйінің жем-шөбін, отын-суын түсіріп беріп кетеді. Таппайтыны жоқ, күйдірген кірпішті де, ағашты да, цементті де үйіп әкеліп, әкесінің қора-қопсысын, үйінің айналасын құнттай қылып койды. Ол аз десең, осындағы елге қыста сексеуіл, көмір түсіріп, сататын малын базарға тасып, табысқа шаш етектен батып жүр. Екінші баласы да, мінеки, мектепті бітірмей жатып, әкесіне көмектесіп, түн ортасында жылқысын бағып жүр. Тіпті, әнебір мұрынбоғының өзі әжетке жарап қалыпты. Күнайым сиыр сауып жатқаңда, екі бау шөпті есегіне тендеп алып, биесін жетелеп келе жатады.
Негізінде, баланы жұмысқа жасынан үйреткен дұрыс екен. Қүданың құдіреті, біздің Бейбітжан әйтеуір бос болып өсті. Үй тіршілігіне, шаруаға аса зейіні болмаушы еді, айтпасаң өзі біліп істей қоймайтын. Он шақты уақ малдың төлін ен салғанша ажырата алмай-ақ жүргені елден сұрап. Ал қағаз көрсе, қадалатын да қалатын. Газеттің қиындысына дейін шұқшиып оқып отырғаны. Кітаптан бас көтермейтіні сонша, уақтылы тамағын ішкізу де мүң еді.
Бейбітжан Алматыға барып окуға түскенінде Күнайым мен шалының қуанғанын айтсайшы! Ту жүрген жымық қүлақ қара қойды сойып, ағайын-туғанды шақырып, дүркіретіп той жасады. Соңда ферма Әсембек араққа тойып алып, «Қалдекеңнің үйіне оқу дарыған» деп, қайта-кайта айтып қойсайшы. Ақыры Күнайым шыдай алмай, тыйып тастады:
· Немене, жалғызымның оқығанын көре алмайсың ба? Оқытсаң балаң аз ба? Жайыңа отыр, оттамай,— деп еді, Әсембек арақтың қызуымен артық кеткенін түсінді ме, тез басылды.
· Әй, жеңеше-ай, тілім тасқа тисін, Кәдімбек атамыздан қалған аз үйден де бір оқымысты шығатынына қуанғанымнан ғой бәрі, — деп, Бейбітжанның маңдайынан сүйіп еді.
Әсембектің айтуынша, КазГУ деген Алматыдағы оқудың төресі. Райкомның, хатшысы да Бейбітжан сияқты тарихшы көрінеді, ауылдағы парторг тіптен сол оқуды сырттай-ақ оқып тауысып, бір совхозды аузына қаратып отыр.
Әсембек Бейбітжан аспирантурада қалыпты дегенді естігенде де елден бұрын қуанды. Ауылға келген сайын үйіне шақырып, жеке меншік машинасымен қайтарында қалаға да апарып салатын. «Кәдібек атамыздың ұрпақтарын окытатын да біреуміз шықтық. Құдай қаласа, кандидат болғаннан кейін Бейбітжан бір мықты институтты қолына ұстайды ғой», — деп күпінді де жүрді байғұс.
Бейбіт институтқа мұғалім болмақ түгіл, әлі кандидаттығын да қорғайтын емес. Керек болса, баспананың өзін келіннің жұмысынан алыпты. Істейтін жерінде қағаздан басқа ештене жоқ көрінеді, өзі тағы кіші қызметкер екен, ондай адамды кім сыйлайды. Ең жақынымыз Әсембек те әбден күдер үзген болу керек, соңғы келгенінде үйіне шақырып дәм бермек түгілі, жүре сәлемдесті. Сонда Бейбітжанның жиырма жылғы оқуының қауқары мына қаладағы бір жылдық коопучилище құрлы болмағаны ма? Оны бітірген ана «тасбас» Тасырбайдың қызы ауылдың дүкенін ұстап, әке-шешесінің мейманасын тасытып отыр. Қат дүниенің бәрі соның қолында, үлкен-кіші соның жолында.
Ал, мектепті Бейбітжаннан есеп көшіріп жүріп бітірген жыпық Тұқыштың Сәлімі жүн жинаушы болып-ақ әңгередей үй салып, машина мініп жүр.
Машина демекші, осы Бейбітжаннан басқа сыртта қызмет істейтін балалардың бәрі, әйтеуір ауылға жеке көлікпен келеді. «Жұмысымыздікі, жолдасымыздікі еді» дейді. «Ауданға командировкаға келіп едім, пәленшекең машинасын берді» дейді. Біздің Бейбіттің командировкасынан ешкімнің ыққанын көрмейсің, содан ба, оның машина беретін жолдасы да, пәленшекеңі де болмайды. Сатып әпере қоятын әкесінің шамасы да белгілі. Жылына бір келгенде осы ауылдың қалада оқитын балаларымен бірге шаң-шаң болып автобустан түсіп жатады. Сол кезде Күнайым намыстан өртеніп кете жаздайды.
Баласына, әйтеуір, әкесі-ақ риза. Ол келсе бір жасап қалады. Неше күн екеуінің әңгімелері таусылмайды. Қай-қайдағыны қозғап, о дүниедегілердің әруағын шулатады. Ертеде анау өтіпті, мынау өтіпті. Біреуі былай депті, біреуі олай депті. Халықты аузына қаратқан кемеңгер екен, ел үшін еңіреп туған ер екен деп жатады. Қазақты былай қойып, өзге халықтың өткенін түгендеп кетеді. Жақсы мен жаманның, қайырымды мен зұлымның арасындағы бітпейтұғын бір күресті айтып, көкіректері қарс айрылады.
Сонда неге? Не үшін? Ол жағын Күнайым терең түсініңкіремейді. Сол отырыстарында қара шалы мен қара баласы өзінен алыстап, әлде бір бөтен дүниеде жүреді. Күнайым солардың ортасында отырып-ақ, жалғызсырап қалады. Кейде шыдай алмай
· Басқалардың ұрысында сенің не шаруаң бар, тасбас Тасырбайдан таяқ жеп жүріп, — деп шалын шалады.
Баласының ішек-сілесі қатып:
· Апа-ау, жақсылық пен жамандықтың күресі деген сол көкем мен Тасырбайдың арасындағы күрес қой, — деп, ренжітіп алмайын дегендей, жас күніндегіше арсалаңдап келіп, мұны құшақтай алады. Қалдыбек күнде таңертең бипаздап бастыратын бурыл мұртын маңыздана сипап:
· Е-е, Күнайым-ай, бүкіл ауылда бір үйдің түтіні қашанғы қисық шықпақ дейсің. Тасырбайдың да өрісі таусылып, тасыраңдайтын орын таппай қалар әлі-ақ. Одан да мына балалардың тілеуін тіле,—деп ақылдымси қалатынын қайтерсің.
· Атам дұрыс айтады, — деп келін де сол шалды қоштай жөнеледі. «Бөріктінің намысы бір» болғанда, жаулықтының намысы бөлек-бөлектей, сорлықардың онысы несі екен, еркектерге қосылып. Әйел деген былай шаруаға жақын тұрушы еді. Мұның келіні тірліктен қолы босаса кітапқа үңіле кететін тура өз баласының сыңары болып шықты. Еркектікі мақұл дейік, балалы қатынға не жорық қағазға қадалып. Өзі шетелдіктерді ертіп жүретін жолбасшы екен. «Оқымасам өмірден қалып қаламын ғой» дейді. Алғашында дүниеге қызықпайгын мәнжубас неме ме деп ойлап еді, жоқ Күнайымның қолындағы алтын жүзікті көріп, аузының суы құрыды. Мұны сезген соң, кемпір қулықка басты:
· Не бізге, не ағайынға пайдаларың жоқ, не өздеріңнің қарық болып жатқандарың шамалы, одан да ауылға көшіңдер. Бейбітжан совхоздан қызмет алсын, сен мектепке кір, өзіңнің шетелшелегенде аузың аузыңа жұқпайды екен, ауылдағы мектеп құшағын жая қабылдайды, сағатты да көп береді, ақшаны күреп тауып, әнеки сонда алтынға бөленесің де қаласың, — деп, келінін үгіттей бастады.
Оған көнбеген соң:
· Қолдағы азғантай мал мен дүниені сендер үшін жинамағанда, өзімізбен бірге ала кетеді деймісің? Бізден күш-қайрат кетті, енді өздерің ие болыңдар, — деп бір қойды.
· Ой, апа, Бейбіттердің тобы аса маңызды зерттеу жүргізіп жатыр, жарты жолда тастап кете алмайды, — деп келін енді бар салмақты күйеуіне аударды. Оның да қулана қалғанын сезген Күнайым енді ең соңғы амалына көшті.
· Осы сендер әке-шешені бағуға тиістісіңдер ме, жоқ па? Заңда солай ма, олай емес пе?
Күнайым жанды жерден ұстады білем, келін әжептеуір ойланып қалды.
· Иә, сіздерді бағуға тиістіміз, — деді әлден соң.
· Ендеше мен ешқайда бармаймын. Ана шалды далаға тастасаңдар өздерің біліңдер.
· Түу, қандай қусыз, апа. Атамның келмейтінін білесіз ғой. Сіз көндіріп әкеліңіз, біз бағайық,— дейді сорлықар. Қара шалдың ауылдан аттап баспайтын мінезін ол да біледі.
· Бала үй алыпты. Енді көшіп барып, қолында отырайық. Немеремізді жат қылмайық, — деп Қалдыбекті де талай қажады.
Коммунизмді осы ауылға сол-ақ орнататындай:
· Әзір керегің жоқ деп ешкім қуып жатқан жоқ қой. Бұл ауылда біздің өз қызығымыз аз ба? — деп қисая қалады.
Күнайым да бұрқырап шыға келеді.
· Осы сен өзіңнен басқаны ойлайсың ба? Көшкің келмейді екен, балалармен бала болмай, үйдің шаруасына шық біржола.
· Бір кісіге тамақ істегенді ауырсынсаң, өзің-ақ бара бер балаңның қолына. Сен құсап ерігіп отырғаным жоқ. — Соны дәлелдегісі келгендей қара шал қара папкасына жармасады.
Қырсық қылғаңда Күнайым ертең таңертеңгі автобусқа мінеді де, тура Алматыға тартады да кетеді.
· Күнайым, а Күнайым, бармысың байғұс-ау? — Сырттан жалпылдақ Жайлаукүлдің даусы шықты. — Жеп қойды жаңа көктеген жүгеріңді. Еңбегің зая кететін болды.
Күнайым үйден қалай атып шыққанын білмей қалды. Бақшаның аяқ жағындағы қазынаның үйіне түнеугүні көшіп келген бухгалтердің бұзауы көк жүгеріге құныға кірісті. Қолына ілінген таяқты ұстап алып, тұра ұмтылды. Әккі болған мал таяқ кезенген кемпірді көрісімен-ақ, өздері жасап алған тесіктен лып етіп ары өтіп кетті. Жақындап келгенде байқады. Бұзаулардың арқаны екі шарбақтың шекара қаласына байланыпты. Кештеу көшіп келгендіктен, бүхгалтердің үйі биыл ештеңе екпеген. Сондықтан да су ішпеген жердің қуаң шөбіне сүйсінбеген бұзаулар көк балаусаға өш. Иелері де түбіне әкеліп арқандайды. Осыған үш күн бұрын ғана шешіп апарып, бухгалтердің әйеліне айтып-айтып кетіп еді. Қазір де барып көршісінің біраз шаңын қаққысы келіп тұрды да, тоқталып қалды. Есіне баласы мен шалының әңгімесі түсті. Әлденелерді енді түсінгендей болды. «Өзіңде тұрып өзгенікіне неге өш екен осы жұрт» деп, шалының сөзін іштей қайталады. Соған ұқсап, бұл да күрсініп қойды. Кешікті-ау, биесін таба алмады ма? Ұры-қарыдан аман болса екен, әйтеуір. Өзгелер сияқты бір үйден түстеніп те алмайды, бұл шал қашан шаруасы тынғанша аттан түспейді. Қой, үйде қарап отырып, бір самаурын шайын дайындап қоймағаным ұят-ты. Түзде жүрген еркектің көңіл-күйі бірде тасып, бірде қашып келеді...
Ақ китель киген арық қара шал аттан түскенде, есігінің алдындағы ақ самауырынның жалыны мен бықсығы басылып, үйге кіргізуге әзір тұрған.
ТӨРТКҮЛДЕ
Елге келгеніме екі күн өткен соң жексенбіде немере інім Амангелді жақын жердегі ағайындар мен көз көрген қатарларымды шақырып, басымызды қосты.
· Бұрынғыдай алыстан алты жасар бала келсе, алпыстағы қария алдынан шығып сәлем беретін заман жоқ. Арнайы шақырмасаң, бір-бірінің есігін ашпайды, — деген Амангелді.
Артынша елге деген ыкыласымды суытпайын деді ме, болмаса ол өзгерістің себебін түсіндіргісі келді ме:
· Жұрттың бәрі ертелі-кеш жұмыста, көбінесе естімей де қалады, өзіміз де осы күні келесі көшеде не болып жатқанын білмейміз, — деп жайбағыстап қойды.
Мен қарсы болмадым. Өйткені елден жырақ жүргендіктен, бұл күнде ауылда кімнің бар, кімнің жоқ екенін де білмеймін. Ал жастар болса да мені танымайды. Дегенмен, көкейімде елмен аралассам, туған жерге ең болмаса немеремді бауыр бастырсам деген тілек бар. Сөйтіп, ата мекеніммен байланысты одан әрі жалғастырып кетсем деймін. Соңғы рет ауылға осыдан жиырма жыл бұрын Амангелдінің әкесі Сәмен жәкеме бата жасап келген едім. Алайда әкемнің бірге туған бауырына бір уыс топырағым бұйырмады. Хабар тигеннен кейін бес-алты айдан соң ғана сол сапардың сәті түсті. Ол кезде Қиыр Шығыста әскери қызметте болғанмын. Халықаралық жағдайдың аса шиыршық атып, бүкіл дүниені тағы да өрт шалып кете ме деген қауіп күшейіп, тіпті тарих безбеніне бір халықтың ғана емес, жұмыр жердің тағдыры түсіп тұрған тұс еді. Мұндай кезде, жолға шықпақ түгіл, жауынгерлік постыдан екі елі аттап кетудің өзі Отан алдында да, ар алдында да қылмыспен парапар. Оны соғыс зұлматын көрген менің тұстастарым жақсы біледі.
Ал бұл жолғы жағдай мүлдем бөлек. Бірер жыл бұрын отставкаға шығып, Алматыға келіп орныққанмын. «Әке көрген оқ жонар» дегендей жалғыз ұл да әскери қызметте. Кемпіріміз екеуміз немеремізді алданыш етіп тұрып жатырмыз.
Ауылда мен танитындардан көзі тірі Қалбүбі атты кемпір қалыпты. Хабарымды естісімен, кеше-ақ сүйретіліп жетіп, амандық-саулық айтысқан.  У-шуды көтере алмаймын деп бүгін келген жоқ. Содан кейін бала кезімізде құмның жаужұмырын бірге қазып жейтін Мұқан бар екен. Тағы бір-екі қатарымды сұрасып барып есіме түсірдім. Олар да мені ұмытыңқырап қалса керек, өзімнен гөрі өтіп кеткен ортақ таныстарды көбірек әңгімелеп отыр. Жиналғандардың басқасын танымаймын. Бұлар да менің бұл дүниеде бар-жоғымнан хабарсыз. Тек кейбіреуі ғана осындай бір ағайынның әскери қызметте жүргенін Амангелдіден, болмаса әкелерінен естіпті.
Дегенмен, мұндайда айтылатын әңгіме аз ба, көп жәй еске түсті. Дәм үстінде ұзақ-ұзақ сөз сөйлегеннен кейін жастар жағы біраз шешіліп, ән де салды, арасында әзіл-қалжың араласып, қағытпа сөз шықты. Мұны бастаған Мұқан. Бусанып алған соң, баяғы бала кезіндегідей көзі ежірейіп:
· Әй, Сабыр, мынауыңның түрі қазақ болғанымен (әйелім хакас еді), бір ауыз сөйлемейді ғой, әлде Қиыр Шығыста жүргенде аржағынан әкелгенсің бе? — деп құрдастығын артты.
Одан өз басыма тиісті.
· Әйел байғұстың не жазығы бар, өзің де қолыңнан күш кеткен соң елді жағалай бастадың, — деп қиқылдай күлді.
Іштей жақтырмасам да, қатар адамның қалжыңын көңілге ауыр алмау керек екенін білемін. Сондықтан да:
· Сенің осы күліп ойнап отырғаның біздің арқамыз шығар, — деп мен де орайын ашып желпініп қойдым.
—Е-е, сендерді асырап отырған кім екен, тіпті қаладағылардың бәрі ауыздарын ауылға қарап ашады, — деп ол қайта көтерілді. Бала кезінде-ақ ерегіссе ежектеп қоймаушы еді, сол әдеті әлі калмаған сияқты.
Содан әңгіме ауылдың жағдайына, одан төмендеп, осы отырғандардың байлығы мен қызметіне ауысты. Бұл кезде мені жайына қалдырған жерлестерім кезек-кезек суырылды. Ойға беріліп кеткен екенмін, әлден уақытта қарасам, екі жақ болып айтысып қалыпты. Көпке дейін оның себебін ажырата алған жоқпын. Кейін барып байырқаласам, бұл ауылда тұратын ағайындар екі атаға бөлінеді екен. Оның бірі — Бөрікті, біздің ата да, екіншісі — Қалпақты, Мұқандардың әулеті. Қазір ферманың меңгерушісі Бөрікті көрінеді. Ол күн көріске қолайлы жұмыстарға өз жақындарын қойып, қалпақтыларды шеттетеді екен. Ал осындағы сегіз жылдық мектептің директоры мына отырған Мұқанның баласы Қалпақтының «патриоты» ретінде мектепке Бөрікті біткенді жуытпайтын болса керек. Ендігі мәселе кезекті қызметті кім алатынына тіреліп, тап бір намысын жауға берердей, шетінен жанұшырып отыр. Мұны көрген кемпірім, бәрімізді көзімен атып өтті де, «ужас» деп бір күңк етіп, түкпіргі бөлмеге кіріп кетті. Ақыры менің де шыдамым таусылды-ау деймін, «кончай базар» деп ақшаң ете қалғанымды байқамай қалдым. Тіпті орнымнан тұрып кетіппін. Сонда барып есін жиған ағайындар сап басылды. Отырыстың мұнан әрі мәні жоғын түсініп, әрі оңашада ашуымды басу үшін сыртқа беттедім.
Мезгіл кешке таяпты. Даланың тұнық ауасы мен салқын самалы тарылып шыққан тынысымды ашып, жиырылған жүйкеме жайлы тиді. Сағынып келген ауылыңның көрік-келбетіне ешкімнің көмегінсіз-ақ үнсіз көз жүгірткеннің өзі дұрыс-ау кейде. Ұясына ойысқан күннің қызуы аз болғанымен, қызылы
мол. Жалқындана шашырап,көгілдір аспанның батыс көкжиегін, түгел көмкеріп тұр. Кең пішілген көшенің екі ернеуіне жағалай өскен тал-дарақтың сиреп қалған сары-ала жапырақтарының жүзінде ақ сәуле мен қызыл нұр кезек ойнайды. Олардың арасында ауылдың ақ шаңқан үйлері ағараңдайды. Иә, менің жерлестерім тұрмыстарын түзеп, үй салуды үйреніпті. Есіктерінің
, алдындағы сарайы мен қора-қопсысына дейін іргетасы
 цементтеліп, шатырлары шиферланған. Айналасын ағашпен, талмен, темірмен қоршап, жұтынтып қойған. Екі үйдің бірінен ызғытып «Жигули», болмаса мотоцикл шығады. Көше бойы су алатын колонка. Ауыл ортасында еңселі клуб пен сауда
 орталығын кеше-ақ байқағанмын. Көшемен бір-екі жеңіл автомашина өтті.
-Базардан қайтып келе жатқандар ғой, — деді Амангелді
оларды көрсетіп. — Жексенбі сайын қалмайды. Біреуі қауын- қарбыз, екіншісі алма сатады. Артынша қара асфальты қақыратып жібергендей күшенген бір мотоцикл көрінді. Бұл тұйықта қарама-қарсы транспорт жүрмеген соң өзім қожамын дегендей қақ ортасымен қасқая тартып барады. Басында қасқалары да жоқ, кекілдері желбіреп, танауларын аспанға көтерген қос бозбала осы жүрістеріне мәз-мейрам. Сәлден соң оның үні де баяулап барып басынып, артында қалған көк жолақ түтіні сейілді. Бұдан кейін алыстан трактордың үні естіліп, бірте- бірте күшейе түсті. Кешенің басынан сиырлар қарауытып, әр үйдің есігінің алдында дабыр-дұбыр көбейді. Бұл кешкі тірліктің басталғанының белгісі еді...
- Сабыр, Қайсар қайда?
Ойымды кемпірімнің сұрағы сейілтті. Манағы жұрт түгел кетіп болған соң, ол да таза ауаға шықса керек. Енді немересін іздейді.
«Шынында мұндайда үйдің айналасын базар қылып жіберетін балалар қайда кеткен?
· Ол біздің Ғалыммен бірге Төрткүл жақта ойнап жүр.
Жауапты Амангелді берді.
· Төрткүл? Апырау, ол әлі бар ма еді?
· Е-е, бір ауылдың орнындай биік жота бомбамен жармасаң қайда кетуші еді?
Сұрағымның оғаш койылғанын соңынан байқадым. Шынында да, неше ықылым заманнан бері келе жатқан көненің көзі қайда кетеді? Бомба түспесе...
· Төрткүлге барып балаларды байқап қайтайық, — дедім Амангелдіге.
Төрткүл ауылдың іргесіндегі төрт қабырғасы тең келіп түйісетін, ортасы ойпаң ескі қамалдың орны. Оның ар жағында үш-төрт шақырым жерде өзен бар. Сол өзен біздің ауылдан алыс та болса, аспанмен астасқан ақ ала шындары асқақ көрінетін
Алатаудан басталады да, таудан төмен көлбей созылып жатқан жап-жазық жайпақ даланы басып етіп, Мойынкұмның төменгі етегіне енген соң бөлініп кетеді. Ал оның ұзына бойы бір заманда толған қалалар мен қамалдар болған деседі. Бабаларымыз бұл қамалдарды кіндік қаны тамған қасиетті жері мен жағалауы шұрайлы өзен-көлін сырт жаулардан қорғау үшін салыпты. Дала тіршілігінің тамыры іспеттес сол өзен ұзақ жылдарға, тіпті ғасырларға созылған талай тартыстың куәгері ретінде Талас аталып кетіпті.
Бірақ мұны біз кейін естіп-біліп жүрміз. Сонау сәби кезімізде оның сырынан бейхабар едік. Тіпті ересектердің ішінде де бұны тап басып айта алатындар табыла қоймайтын. Өйткені бұл қамалдар мен біздің арамызды алшақтатып ғасырлар етті. Ал сол ғасырмен бізді жалғастырып жатқандар да осы көмілген қалалар.
Құмның ішінде отырған елді Төрткүлдің қасына әкеліп кейіннен қоныстандырды. Алдыңда бәрі жақсы, бәрі қызық еді. Мойынқүмның әр жалының астынан шыққан шолақ көштер Көкбел аталатын осынау жазыққа келіп құйылып жатты, құйылып жатты. Біздің киіз үй де, тай шаптырымға созылған көп үйдің қатарына тігілді. Көше деген сөзді, сірә, бірінші естіген болуым керек, көргенім де сол. Ауыл ортасындағы ақ үй, ондағы қызыл жалау, қызыл матадағы жазу, күн сайынғы жиналыс, бірі қуанып, бірі ашуланған таныс-бейтаныс адамдардың жүздері құлдырандап жүріп жүрген менің санамда сәл де болса сақталып қалды. Бұрын құмның арасын ғана қоныс еткен сол адамдар үшін мүлдем жаңа тірліктің басы екен ғой бұл.
Олар малын өткізіп, мақта мен бидай септі. Кейінірек ауылға кепкі киіп, белдік буынған бөтен адамдар келіп, етіктерін сықырлатып жүріп жер өлшеді. Содан кейін тоған шауып, егіс суарудан қолы қалт еткен ауыл адамдары әлгілер әкелген ағаш қалыптармен кірпіш құйып, үй салуға кірісті. Ал көп адамдардың киіз үйін әлдекімдер, әлдеқайда алып кетіп, тек жаппамен ғана отырды. Бірақ бұл елдің қуанышы көпке бармады. Мақта мен астықтың түйірі қалмастан өкіметке жөнелтілді. Ол аз десең, тұқымның жартысын сеппей тұрып жеп қойған белсенділер жоспар орындай алмайтын болған соң қара бастарынан қорқып, халыққа тиесілі аванс астықты да қайта өткізіп жіберіпті. Ауданнан күткен есік-терезе келмей, кірпіш үйдің көбі де аңғал- саңғал қүйінде қалды. Кейбірінің іргесі де көтерілген жоқ. Ал біткендеріне белсенділер мен күші барлар кіріп, қалған жұрт жаппасында отыра берді. Бұл кезде қылышын сүйретіп жеті ағайынды жұтын жетелеген қаралы қыс та келіп жеткен еді. Сөйтіп, талғажу етер түйір астығы, қызылдайтын тышқақ лағы жоқ, баспанасынан айрылып, ескі қонысы — құм ішіндегі қызуы мол сексеуілі мен сүйекті бұтағына жете алмай жазық далада
желдің өтінде қалған ауыл аштық пен суыққа осылай қатар ұрынды. Жұрттың көбісі босып, қайтадан құмға, болмаса қырғыз, өзбек, тәжік ағайындардың арасына ауып кетті. Ал өкіметтен үміт күтіп ауылда қалғандардың бірсыпырасы осы Төрткүлдің қабырғасынан өздеріне жертөле қазды. Өйткені өзге жер сыз еді де, қамалдың үсті қанша қазсаң да құрғақ болатын. Басында Төрткүлдің жалпақ кірпіштері мен куәлектерінің су өткізбейтінін білген біреу бастаған болу керек. Біраз жұрт қаза-қаза тіпті дайын бөлмелердің ішінен шықты. Әкем, шешем, ағам мен тоғыз жасар мен де қорғанның қабырғасын тырмалап жүріп, өзіміз паналар куыс жасап, төбесін қамыспен жауып алдық. Сол еңбек өтіп кетті ме, алдымен менен үш жас үлкен ағам қайтыс болды. Артынан аштыққа қызылша қосылып, екі қарындасым қатарынан қыршын кетті. Қыстайғы азығымыз бірер пұт бидай еді, апам өзі әрең сүйретіліп жүріп, соны бір күні быламық қылса, келесіде қуырып тулақтың үстіне шашып тастайтын. Енді оған таласатын ешкім қалмады, ескі көрпенін астынан көзім ғана жылтырап, күні бойғы қорегім де, ермегім де сол.
Аштық жеңді ме, әлде ескі ауруы мендеді ме, көктемге салым апам да мүлдем төсектен тұрмай қалды. Азайып қалған ағайынды жағалап, түк таппай келген көкем де түнімен аласұрады. Мынау қорғанда тышқан екеш тышқан да қалмаған еді...
· Әбілжан, — деді бір күні апам көкеме ентіге сыбырлап, — Менен күдеріңді үз. Бұл дүниенің қызығын азды-көпті көрдік қой, енді мына Сабыржанның қамын ойла. Қар ери бастады ғой деймін, құмға жол түскен шығар, екеуің Молда баланың үйіне жетіп алыңдар.
· Бибісара-ау, сені тірідей қалай көзім қиып кетеді.
· Енді қарайласаң, ешқайсымыз жазға жетпейміз.
Анам қолымен жанында жатқан қара қапты сипалады. Оның бүйірі тым қабысып қалыпты. Айтып тұрғаны ащы да болса шындық еді.
· Бибісара-ау...
· Мен ризашылығымды берсін десең, баланы құтқар, өйтпесең о дүниеде де кешірмеймін.
· Бибісара-ау...
· Көмусіз қалды деме. Осы жертөле үйім болар...
Ертеңіне елең-аланда әкем екеуміз жолға шығатын болдық.
Апам жанына шақырып, еті қашқан икемсіз саусақтарымен төбемнен сипады. Басымды еңкейтіп, суық ернін мандайыма тигізді. Содан соң жүре бер дегендей белгі берді. Бірақ мен табалдырықтан аттамай тұрып, артыма қайта қарадым. Апамның шығыңқы қабағының аржағында жаңа ғана сүлесоқ жатқан жанары қаракөлеңке жертөленің түкпірінде қос шоқ болып жайнап түр екен. Тап маған оқша атылатындай көрінді. Соны сезді
ме, әкем жетелеп есіктен шығарып жіберді де, өзі ішке қайта кіріп кетті. Қанша уақыт өткенін білмеймін, әйтеуір шыққанында көкемнің көздерінен қос тамшы жас көрдім. Ол киізбен қапталған қамыс есікті қымтап жауып, сыртын күл-қоқыспен көме бастады. Мен әлдеқандай бір сұмдықты сезгендей жертөлеге қайта ұмтылдым.
· Апаңнан айрылдық, ұлым, — деді менімен қарсы жүріп көріскен көкем. Сен есіктен аттасымен, маған иманын үйіртті де, үзіліп кетті. Ниеті ақ екен. Енді құран бағыштайын.
Көкем жүрелеп отырып, түсініксіз болса да, жұбату күткен жалтақ жүрегіме жылы тиген сөздерді жарықшақ даусымен әндетіп кетті. Мен оның қатарына шекелеп, ынта-шынтаммен ұйып тыңдадым...
Ақ жамылған жертөленің астында анашымды қалдырып, әкем екеуміз қолымызда қос таяқ, мүлгіген меңіреу құмды бетке алып, мең-зең күйде кете бардық. Беті жіпсіп суланған қар жүріске одан сайын ауыр. Көкемнің ізін басып, әзер аяңдаймын. «Сәмен жәкеңнің үйінде қоянның еті бар» деген сөз көңілге медеу, соған жетсем деген өлермендік кеудемді ілгері сүйрейді. Аяқтағы шоқай, бұттағы шалбар малмандай су. Зіл-батпан болған аяғымды ауырсынып, белім үзіліп, қара саным талып кеткенде тоқталсам болды, тұла бойым тоңази бастайды. Ондайда бірауық көкемнің қойнына кіріп, жылынған боламын.
· Сабыржан, енді бір жал ассақ, Сәмен жәкеңнің үйіне жетеміз, — деп кояды алдарқатып.
Мен алдымдағы жалпақ жонға үмітпен қарап ілгері ұмтыламын. Бірақ одан аскан соң да ел белгісі білінбейді, тағы да бір бүк түскен бұйрат жон көлденеңдей береді. Анамның қара қабының түбінен қағып алған қос уыс қуырылған бидайды бір түйірлеп қажап, күні бойы талғажау етсем де, мені кешке қарай аштық пен әлсіздік жеңді. Жүруімнен сүрініп құлауым жиіледі. Бірте-бірте меңіреулік пен қатыгездік косарлана ілескен ұзақ жолды сезінуден қалып, беймәлім шексіздікке кетіп бара жаттым...
Көзімді ашсам, көгілдір аспан көріңді. Көтеріліп келе жатқан күннің жылы шуағы жүзімді сипалады. Аткөпір қылып төселген шырпының үстінде көкемнің тонына көміліп жатырмын. Түнімен бүйірімді қыздырған оттың шоғы әлі де жылтырайды. Көкем ұзын-ұзын қоянсүйекті бір талдап сындырып, оның арасына жұмсақ ақтаспа қосып, белбеуімен буып байлап жатыр.
· Жүре алмасаң, осы сүйретпеге жатасың, — дейді маған қарап.
Мен ауыр тоңды әзер сыпырып, орнымнан тұрдым. Кенет аспан шырқ айнала жөнелді. Күн біресе оңға, біресе солға аунап, алтыбақан теуіп кетті. Қайтадан шексіздік басталды...
Енді қара қостың ішінде жатыр екенмін. Қоңырсыған май иісі аш өзегімді аралап барады.
Кейіннен білдім. Құмдағы қақпаншылар сүйретпенің үстінде тонға ораулы күйімде тауып алыпты. Ал көкем болса, мені бауырына басып, жалғыз жейдесімен ғана жансыз жатыр екен. Ұрпағын сақтар ұя іздеген әке уылдырық шашарда ағысқа қарсы жүзетін балықтай терең құмға қарай өлермендікпен ұмтыльш, ақыры қақпаншылардың ізінің үстінен шығып құлапты.
Мен сөйтіп Сәмен жәкемнің қолында қалдым. Ауылға ел әлденген соң барып оралдық. Келісімен жәкем апамның сүйегін ата қорымға апарып қоймақ еді, орнында жоқ екен. Көктем шыққан соң бүлініп кетеді, ауру таратады деп әр жерде қалған адамның сүйектерін жинатып, ауылдан жырақ терең сайға көмсе керек. Бірақ мен үшін апам әлі осы Төрткүлде жатқаңдай көрінеді.
Бір қызығы өзімен өзі жатқан осы төбелердің «жаулары» да бар еді. Өйткені оның тұсынан өткендер еріндерін жыбырлатып беттерін сипайтын. Көліктегілері жерге түсіп жаяулап келіп, қорғанның қақ ортасында өсіп тұрған жалғыз жидеге шүберек байлап кететін. Оны әулие тұтқан кейбір пақырлар басына түнеп те шығады. Пәленше түнде қорғаннан от көріпті, түгеншеге әруақтар тіл қатыпты деген әңгімелер де сыпсыңдайтын. Осының бәрін діншілдердің қастандық әрекетіне балаған белсенділер енді бұл Төрткүлге қарсы «күрес» ашты. Елдің түсінік-намысын сейілту үшін төбенің үстіне әкеліп колхоздың ұстаханасын , орнатты. Қорғанның қақ ортасынан қасқа жол түсті. Біздің ауылға соның алдында келген Николай деген орыс осы ұстахананың жанынан бір бөлмелі үй салып алды. Өзі көзілдірік киген төрткөз, қырым еті жоқ ұзынтұра болса да қажырлы-ақ екен. Кешке дейін гүрпілдетіп көрік басып, шаңқ-шаңқ еткізіп темір соғып, колхоздың барлық соқа-сайманын, арбасын жалғыз өзі жөндеп, ол аз десең ағаштан, темірден не керектің бәрін жасайтын. Енді ауыл балалары Төрткүлге үрке қарағанды қойып, ұстахананы жиі жағалайтын болдық. Николай бізге, біз оған тіл үйретіп, бірте- бірте түсінісе бастадық. Ұстаның көрігін басуға, балғамен былшылдата соғатын темірінің бір басын қысқышпен мықтап ұстап тұруға таласамыз. Сөйтіп жүріп өзіміз де сүргімен тақтай жонып, арамен ағаш кесуді әжептәуір үйрендік. Николай бізге әңгіме де айтады. Бірақ оны толық түсіне бермейміз. Әйтеуір ұғатынымыз, үлкен қалаларға барып оку керек, сонда поездың, аэропланның, мәшинаның қалай жүретінін үйренесің, көп тілді білетін боласың. Кеңес өкіметі тұрмақ, басқа елдің халықтарымен де сөйлесе бересің. Төрткүлдің жаңа тұрғыны, сөйтіп, біздерге үлкен өмірдің босағасы секілді болды. Оның әңгімесі қиялымызға қанат байлап, өзіміз көрмеген үлкен қалаларды, ондағы үлкен оқуларды аңсаймыз.
Бір қызығы, басқа адамдардың көзінше ол әңгіме айтпайтын, ал ауылкеңес келсе, бізді тіпті маңына жуытпайтын. Ондайда бұл Төрткүлде басқа ермек көп. Бұрынғыдай сескенбестен, оның ұстаханадан алыс бұрыштарын да аралап кетеміз. Өйткені бұл жерден бабалардың бір кезде жауына сілтеген, ал кейін топыраққа араласып тот басқан қылыштарының сынығы, аттылы ұрыстарда аянбай сілтесетін қара шоқпарларының шойын басын тауып ала беретінбіз. Сөйтіп толығымен «қаруланған» кілең «батырлар» екі жақ болып «соғысқа» шығамыз.
Біздің бала кезіміздегі ең көп тараған ойынның түрі «қызылдар» мен «ақтар». Әрине, ең басты кейіпкер Чапаев немесе Амангелді болады. Бұл құрмет көбіне маған тиетін. Өйткені мен қатарларыма қарағанда денелі едім. Оның үстіне, мектепке кіргелі қолға түскен кітаптың бәрін оқып, өзгелерден әдеби сауатым да артықтау болды. Бала кезімде көрген көп қорлығымның есесін есейгенде армияға барып аламын деген құпия сыр да көкірегіме сол уақыттарда ұялаған. Осы Мұкан да «батыр» болғысы келетін. Қанша таласса да әскери «тактикадан» хабары аз, «ақтарды» қалай орап кетуді, оларды қапыда басуды білмейтін болғандықтан, оған көп кезек бермейтінбіз.
Сонымен, алдымен ақтар қамалда бекініп жатады. Ер Чапай, яғни, мен жалаңаш қылышымды жарқылдатып, ақтаяқ—«ақ боз атымды» ойқастатып шыққанда, соңымнан қалың «кызыл әскер» уралап, жабыла шапқылайды. Осылай төбенің басына жетіп, сайысамыз да кетеміз. Бірте-бірте «айқас» қамалдың ішіне, одан келесі қабырғасына қарай ойысады. Шайқас әбден шегіне жеткенде, «қызылдың» кілең «батырлары» қолма-қол ұрыс салып, «ақтарды» төбеден төмен қарай тықсырады. Сол кезде бүкіл балалар Чапайдың, демек менің нағыз «ерлігімді» тамашалайды. Мен қияға тұрып алып, тұра ұмтылғандарды жығылған болып жата беріске саламын да, төмен қарай құлдырата беремін. Осылай Төрткүлді «ақтардан» күніне бірнеше рет тазартушы едік...
Балалықтың базары байқалмай тарқайды деуші еді, біз бір күнде есейдік. Ауылдағы жетіжылдық мектепті бітірген жылы ел басына тағы да каралы бұлт үйірілді. Көп ұзамай Отан қорғауға аттанған ер-азаматтың қатарында мен де кете бардым. Енді шын мәнінде қару асынуға тура келді. Оның үңірейген аузының соншалықты суық екендігін сонда білдім. Содан ауылға соғыс біткен соң он жыл өткеннен кейін Батыс Еуропадан Қиыр Шығысқа ауысып бара жатқанымда ғана жолшыбай соқтым. Сол жолы Сәмен жәкем екеуміз кұмның ішінде қалған әкемнің қабірін іздеп барып, таба алмай қайттық. Бір кезде басына белгі етіп қойған жуан томар жоқ, ал ол сияқты ойылған обалар көбейген. Ойдағы құдық та бірнеше жерден қазылып көмілген екен, қайсысынан бастап адымдарын білмей, жәкем тағы дал
болды. Сонымен, әкем мен шешемнің ескерткіші мен үшін осы Төрткүл болып қана қалды, келіп, баяғы анам калған жертөленің тұсында ұзақ тұрдым. Уақыт оған да өз өзгерісін енгізіпті. Баяғы ұстахана үлкейіп, айналасындағы қараң-құраң да көбейген. Енді мұнда арбамен бірге ХТЗ, ЧТЗ-лар тізіліп калыпты. Бірақ Николайды ұшырата алмадым. Ол осыдан аз ғана бұрын дүние салса керек. Қияндағы қазақ ауылына қайдан, қалай келгені бала кезімізде біз үшін белгісіз болып қалған жұмбақ жан Төрткүлдің төбесінде өз ұстаханасынан жүз қадамдай қашықтықта аядай жерді томпайтып қана жатыр. Ал бала дегенің қай кезде де бала. Сол жолы да кәрі қамалдың үсті толы ойнақтаған өрім еді. Олар енді «кеңес», «герман» болып «шайқасып», «ауыр артиллериядан» «оқ жаудырып» жатыр.
Міне, оның төбелерінде менің, ал санамда оның айғыз-айғыз іздері қалған Төрткүлге тағы да келе жатырмын. Күн үясына батып, қызылы түгесіліп, айнала қарауытып қана көрінетін кез. Содан ба, биік төбе қарақошқыл әлеммен біте қайнасып, пәкене тартқан тәрізді, бұрынғыдай алыстан айбарлы көрінбейді. Ал баяғы жертөлелердің орнын қалың шөп басып кеткен. Олай қарай ешкім ат ізін салмаған сияқты. Мен де бұрылған жоқпын. Өйткені қызыл іңірде ондай жерге бару жақсы ырым емес деген үғым еміс - еміс есімде қалыпты. Оның үстіне, ұйысқан алабота мен қураған жантақтың арасынан таба қою да қиын. Сондықтан ертең ертелеп немеремді ертіп келгенім жен. Тек солай қарай жүзімді бұрдым да, ұзақ жылдан бері бірінші рет бетімді сипадым. Бұл қылығыма қасымдағы Амангелді де таңғалып қалды. Содан соң солдатша қалт тұра қалып, сәл ғана басымды иіп тағзым еттім. Мұндайда басқа не істеу керек екенін жер ортасына келсем де білмейді екенмін.
Ауылдан шыққан жол төбені жағалап, батысқа, баяғы Николайдың ұстаханасы тұрған қанатқа қарай бұрылды. Балалардың да дауысы сол жақтан шығып жатыр. Бұрынғы жайлардың орны ғана қарауытады. Өйткені бұл кезде совхозда тіпті шеберхана бар. Әйткенмен металл сынықтары мол. Сірә, бұл жер енді соларды тастайтын орынға айналған болу керек. Ал ойын балалары үшін ол нағыз «космодром» болған да шыққан. Ортада түрегелтіп қойылған бүйірі ойық асбест-цемент құбыры түр. Оның ұшын қаңылтырмен сүйірлеп, кәдімгі ракетаның формасына енгізген. Демек, бұл космос кораблі. Біздің жақындағанымызды байқамастан, ойын қызығына әбден енген балалардың сөздері де сол жорамалды растайды. Әріректегі қажетсіз боп қалған ДТ-75-тің ескі кабинасына менің Қайсарым мен Амангелдінің Ғалымы жайғасқан. Сірә, соларды «ұшуды басқару орталығында» отыр деп түсіну керек шығар. Өйткені Ғалым қолындағы қалбыр «микрофонмен» корабльдің
жанындағыларға команда беріп отыр. Осы кезде «космонавтар» космонавтарға тән емес мінез көрсетіп қойды. Екі бала аспанға ұшатыны ғана киюге тиіс мотоцикл жүргізушінің жалғыз сынық каскасына таласып қалды.
· Маған бер, жаңа сен ұшқансың, енді менің кезегім, — деп, талдырмаштау кекілді бала екіншісінің қолындағы каскаға жармасып жүр.
· Жоқ, космонавтардың көбісі екі-үш реттен ұшты, мен де сүйтемін, — деп, шашын тықырлатып қырдырған дембелшесі ананы көкірегінен итеріп, маңайлатар емес.
Балалардың ойынын бұзғым келмесе де, іс насырға шаппас үшін араласуға тура келді.
· Балалар, бері келіңдер.
Менің дауысымды естіп барып, ересектерді енді байқаған олар біздің жанымызға жиналды.
· Атың кім, кімнің баласысың? — дедім әлгі екінші рет ұшқысы келген дембелшеге.
· Атым Серік, Қуаныштың баласымын.
· Сен ше?
· Есенкелдінің...
-Сен?
· Жеңістің...
Мен бұлардың әкелерінің соғыстың тұсында, не одан кейін дүниеге келген ұрпақтың өкілдері екенін ұқтым.
· Космонавт болуды армандағандарың жақсы. Сабақтарыңды үздік оқып, өздерің күшті жігіт болып өссеңдер үлкейген соң нағыз космонавт болуларың әбден мүмкін. Бірақ жер бетінде басқа да құрметті мамандық көп екенін ұмытпандар. Жұрттың бәрі космосқа ұшқанда мұндағы тірлікті кім істейді? Ал тірліктің басы бірлікте. Серік, сен таласпай, бір жолға кезегіңді мына досыңа бере ғой.
Байқаймын, Серік менің айтқаныма ықылассыздау көнді, касканы кекілді балаға беріп жатып:
—Үлкейгенде бәрібір басқа галактикаға сенен бұрын ұшамын, — деп анаған қыр көрсетіп кетті.
Балалар ойынына қайта кірісті. Біз кері бұрылдық. Артымыздан «басқару орталығындағылардың» нұсқауы мен «космонавттардың» рапорттары естіліп жатыр.
«Ұшыңдар, балалар, сендер ұшуға жаралғансыңдар. Тек мына өздерің «космодромға» айналдырған төбенің қалай пайда болғандығын ұмытпаңдар».
Қараңғылық қоюланып, аспанды самаладай жарық жұлдыздар қаптады. Олар кеше шамдарымен қосылып, ауыл үстіне ақ түн конғандай көрінді маған. Көгілдір аспанның көгіндегі көп нүктенің бірі зымырап барады. Бәлкім орбиталық станция болар. Ойынннан оралған балалар бізді басып озып кетті...
ҚАРА КӨЗДЕР
Бір білген кісіге қабырға газетінің редакторы болу да оңай шаруа емес. Оның үстіне, анау-мынау емес — әлем әдебиетін жілікше шағып, майын сорып жүрген филология факультетінің студенттеріне арналған газет! Ойхой, шіркін, олардың талғамынан шығу аспандағы айға қол созумен бірдей-ау, бірдей. Соған қарамастан, осы міндетті атқарып жүргеніме біраз болған. Шүкір, фамилиям курстастарымның, олар ғана емес-ау, бүкіл факультеттін, тіпті біздің корпуста оқитын күллі студенттер мен оқытушылардың көз алдында тұрады. Соның арқасында беделіміз де өсіп жүре берсін. Әсіресе, бірінші курстықтар қалай қадірлейді десеңші! Дәлізге шықсам, жолымды тосып, бөлмеде отырсам, есігімді қағып кіріп, «аға сізге өлеңімді әкеліп едім» деп оралып- ақ жүргені. Асылы, өзім бастық адам кішіпейіл болуы керек екенін жақсы түсінемін. Оларды жылы қабылдап, ақыл-кеңесімді аямай беремін. Несін айтасыздар, өзімді пір тұтып келгенін сезінген сайын көсіле бір сөйлеп кеткенде әбден жасап каламын. Шыным сол.
Газетіміздің келесі санын да бірінші курстықтардың шығармасына арнамақпыз. Жаңа ғаңа редакция алқасының мәжілісін өткізіп шықтым. Жиналған материалдың бәрі өлең екен. Әңгіме неге таппағансыңдар деп біраз кейістік білдірдім. Сонда біреуі «әңгіме жазатын Айжан Асылбекова дейтін қыз бар екен, жолықтыра алмадық. Қазір жатақханада көрінеді» дегенді айтты. Қыз дегенге әжептеуір елеңдеп, қалған жұмыстын, бәрін көмекшілеріме тапсырдым да, жатақханаға тарттым да кеттім. Ұнаса (қызды айтамын), өзім редактормын ғой, әжетке жаратып жібермекпін.
Жатақханаға келіп, қыздың қай бөлмеде жатқанын білдім де, вестибюльде тұратын айнаның алдындағы әжептеуір кідірістен соң есігін қақтым. Іштен екі беті албыраған, дөңгелек жүзді тәпелтек қыз шықты. Жанары қос шырақтай лапылдайды. Кеуде тұсым лүп ете қалса да, сырттай сыр бермедім. Қанша дегенмен, жүрегін қолына алып, кімге ұстатарын білмей шауып жүрген бірінші курстың бозөкпесі емеспін, кісі боп қалған кезіміз ғой, әрі қызмет те бар... Бірақ неге екені белгісіз, әйтеуір алдымда тұрған қыздың Айжан екеніне сенімді едім. Сондықтан да:
— Сәлеметсіз бе, Айжан. Мен сізге келдім,— дедім салғаннан.
· Сәлеметсіз бе, мен Айжан емеспін. Ол дүкенге кеткен.
Қыздың көмекейі сыңғыр ете қалды. Үні қандай ашық еді!
Әттең, Айжан сен-ақ болсаңшы! Ішкі дүнием жылап жіберді. Сонда да сыр бергенім жоқ.
· Ә, солай ма? Оңда кешіріңіз.
Сыр бермегенім бар болсын, қате басқаныма қысылып қалдым ба, білмеймін, жөнімді айтпай, жөнеле беріппін.
· Айжанға кім келді деп айтайын?
Қыздың сауалы өзімнің кім екенімді еске түсірді де, маңыздана бұрылып:
· «Жас қалам» газетінің редакторы Айдарбек Асылханов, — деп басымды иіп ізет еттім. «Жас қаламды» жылдамырақ, редакторды салмақтай айтқаннан ба, қызы құрғыр қағыс естіп:
· Жастар газетінің редакторы Сейдехан Бердібаев емес пе? — деп шап ете қалды.
Шынымды айтсам, бұл сұрақ маған оңай тимеді. Жайшылықта болса бір жөн-ау, қыздың қазіргі ұғымынан кейін күрт төмендеп кету тіпті қиын болды. Сонда да сыр бермес үшін сыпайы ғана жымиған болып, қызметттің жай-жапсарын түсіндіруге тура келді.
· Қарындас, сіз дұрыс ұқпай қалдыңыз. Мен өзіміздің факультетгегі «Жас қалам» газетінің редакторымын.
· А, а, солай ма?
Бірінші курстық болса да, бәлекеттің өзі екен. Қу қыз аузын ашып таңданғандай болып тұрды да, артынша мырс етті. Ол мырс еткенде менің талайды көрген көнтері бетім шыдамай ду ете қалды. Байқаймын, шекемнен де суық тер бұрқ ете түсті-ау, бірақ сүртінуге болмайды, сыр білдіріп қоясың. Ал, мен ондай осалың емеспін, сырт қалпым бұзылмауға тиіс.
· Шырағым, Айжанда осындай да осындай шаруам бар еді, — деп, бөлмемнің санын айттым да, қатқылдау қоштастым.
Кейде осындайда өзіңді ресми ұстай қою да ұтымды тәсілдің бірі. Байқаймын, қыз енді таңданды, ептеп қысылған да сыңайы бар. Соны байқаған соң-ақ, біраз көсіліп кеткім келіп тұрды да, арғы ойым Айжан болғандықтан да өзімді-өзім тежеп, кері бұрылдым.
Бөлмеге келген соң жаңағыдай кездейсоқ соққыға ұшырап қалмас үшін қызды қабылдаудың жоспарын ойша құрып болғанымша есік қағылды. Алдымда кеудесіне түсірген жуан бұрымын жарастықты уқалап, талшыбықтай бұралған орта бойлы, ашаң жүзді ақсары қыз тұрді. Белі кеңдеу гүлді бүрме көйлегі ауылдан келгендігін айнытпай танытып тұр. Тұнық қара көздері кісіге тура қарайды екен, ештеңеден секем алмаған сияқты. Мен де тура қарадым.
· Кіріңіз, қарындас, кіріңіз, — дедім, әлден уақытта өзімнің үнсіз қалғанымды сезіп.
· Айдарбек аға сізбісіз?
· Иә, мен.
Айжан бұрымын түсірген сол иығына басын сәл қисайта бөлмеге енді.
· Мұнда отыра ғой, қарындас, — деп орындықты нұсқағаныммен, аса бәйек болып жатқаным жоқ. Салмағымды сақтап, сыпайы ғана қозғаламын.
Ол отырмас бұрын, манадан бері оң қолында ұстаған қалың дәптерді маған ұсынды. Жиылмалы орындыққа жайғасып алған соң дәптерді ақтарып отырып:
- Оу, өзің өндіріп тастапсың той, — деп көтермелеп койдым
да,
· Бірақ сапасы қалай екенін байқайық, — деп аржағын екі ұштылаңдырып жібердім. Бұлай сөйлеу маған редактор болғалы қалыптасқан әдет. Шындығында, қалың дәптердің ішінде екі-ақ әңгіме бар екен. Егер әңгіме деуге келетін болса. Ал оқып шыққаннан кейін: «көп еңбектенсеңіз сізден жақсы жазушы шығады», — дедім, тап бір болашағын болжап қойған адамша. Бұл да жас талапкердің үмітін үзіп алмау үшін редакторлардың салғаннан айтатын шығарып салма сөзі. Одан әрі әңгімеге қатысты бір-екі ескертулерден соң (жиналыстарда көп сөйлеп, төселіп қалған емеспін бе) классиктердің атын атап көсіліп кеттім. Бірте-бірте баяулап, қазақ жазушыларына түстім. Ең соңында бөлмелес жолдасым, республикалық баспасөз арқылы танылып қалған Қанат Қасабаевтың әңгімесімен салыстыра бастадым. Тіпті екеуінен үндестік тауып, «сіз соған байқамай еліктегенсіз ғой деймін» деп қойдым. «Даудың басы Дайрабайдың көк сиыры» дегендей, шатақтың басы осы жерден басталды. Тап осы жерде тактикалық қателікке ұшырағанымды кейін білдім. Оны соңынан өздеріңіз де түсіне жатарсыздар.
Сонымен, мен Қанатты айтқанда Айжанның ақшыл беті қызарып кетпесі бар ма.
· Ол кісі қайда істейді? — деп жата-жабысты.
· Оқиды, осында тұрады. Қазір жоқ еді, — дедім де, — Ал, қарындас, әңгімеңіздің қайсысын алсам екен?—деп, мен де тегін емес екендігімді білдіру үшін паңдана түстім. Жатақхананың жиылмалы орындығына өзімше шіреніп қоямын. Бірақ Айжанның менімен ісі болар емес. Қанаттың «Шойынтұмақ» деген бір әңгімесін мақтай жөнелмесі бар ма. Мен тыңдаған болып бас шұлғығаным болмаса, бұл қызды қалай еліктіріп алсам екен деген ойда отырмын. Асылы, ақыл айтуға көшу керек шығар. Жаңағыдай біраз классиктердің қалың томдарының ішіне бір бойлап кетсем, өзі де менің осал емес екенімді сезіп қалар.
· Әңгіме деген домбыраның ішегіндей ширатылып тұру керек, — деп бастадым, «ширатылыпты» нығырлай.
· Ал сіз домбыра тартасыз ба? — дегені күтпеген жерден сөзімді бөліп.
—Тарта алмаушы едім,—дедім ыңғайсызданып. Шыным сол. «Елім-айдан» басқа бір әннің басын құрай алмаймын.
· Жоқ, сіз тартасыз, — деді ол ай-шай жоқ.
Осы кезде бөлмеге Есберген кіріп келді.
· Айдарбек аға домбыра тарта ма?-деді Айжан оған да. Есберген қу жағдайды тез түсіне қойса керек.
· Тартады, тартады, — деп қоштай жөнелмесі бар ма.
· Әне, айттым ғой, — деп Айжан Қанаттың төсегінің бас жағында ілулі тұрған домбыраны алып, қолыма ұстата салды да:
· «Қайран шешемді» тартыңызшы, — деді.
Қып-қызыл шатаққа енді қалдым. Домбыраның ішегінде нем бар еді? Басқа мысал құрып қалғандай, қайдан аузыма түсе кетті. Оның үстіне, Есберген де:
· Әй, Айдарбек, бойыңдағы өнеріңді осындай жақсы қарындасыңнан аяйсың ба, тартсаңшы төгілтіп, — деп жанымды қояр емес. Оған не жоқ деймін-ау қыстырылып. Мені қыздың жанынан көрсе әдеті осы. Қайдағы бірдемені шығарады да тұрады. Ойбай-ау, ол анада Нүргүлдің жанында тұрғанымда, «тойда тонын сұрайды» деп, галстугін сұрап есімді шығарған жоқ па. Осы бәленің галстугін қайдан таққанымды. Қарашы, тағы да тықылдай қалуын.
· Айдарбек аға, сіз маған күй тартып бермесеңіз, мен өкпелеймін, тартыңызшы.
«Ақымақ, — деп ойладым мен. — Бір көрген жігітін домбыра тарт деп қолқалайды, енді өкпелейміні несі?». Осылай қысылып отырғанымда бөлмеге домбыраның иесі Қанат кірді.
· Міне, күйшінің өзі келді, жаңа сіз сұраған Қанат Қасабаев осы жігіт, — деп оларды таныстырдым. Өзім орнымнан түрып, әрірек кеттім.
· Аға, домбыра тартыңызшы, — деді Айжан оған да.
· Біздің Айдекең-ақ, ал десең ағыта жөнелуші еді ғой?—деп ол да мені қағытып өтті. Дос болғаныңа болайын, қыздың алдында. о несі екен? Бірақ көп қолқалатпай домбыраны алып, құлағын келтірді де, күйге басты. Шіркін-ай, домбырашы болған қандай ғанибет! Қанатқа қараймын, қараймын да қызығамын. Безілдетіп, тұла бойыңды иеді. Өзі де ерекше шабытпен тартып отыр. Асылы, ол бөлмеде сирек тартатын. Репетициядан шаршап келе ме, әлде жігіттерді мазаламайын дей ме, біз сұрағанда болмаса тартпайды.
Айжан ұйып тыңдап қалыпты. Қадалған қара көздері Қанаттың қолдарының қимылын қалт жібермейді. Мен де күй дүниесіне бүкіл болмысыммен еніп кеткен адамның кейпіне кіріп алғанмын. Тек Есберген ғана:
· Ой, сабазым, безілдет, қарындасқа ұнап қалдың,—деп ауық- ауық көтермелеп қояды да, маған қарап көзін қысады. Тап мен бір жақтырып отырғандай.
Қанат көп тартты. Бір кезде Айжан:
· Шаршадыңыз ғой, аға, қоя қойыңыз, — дегенде барып тоқтады. Мен күй бітісімен жиылмалы орындығыма қайта келіп отырдым. Оларды да үстелге шақырып, Айжанның әңгімелерімен таныстырдым.
Есберген:
· Керемет! Талант! — деп танданумен тынды. Ал Қанат салмақты сындар айтып салды.
· Мен қайтайын, уақыттарыңызды алдым ғой, — деді бір кезде Айжан.
· Отыра тұрыңыз, барасыз ғой, — деп сыпайылық жасағанымызбен, көп қарсы бола қойған жоқпыз. Айжанды Қанат шығарып салды. Шынымды айтсам, менің жолым еді. Амал не, Қанат жоспарымның быт-шытын шығарды. Қызға да жыным келіп отыр. Өзінің кімге, не үшін келгенін ұмытып кетті ғой деймін. Олар шығып кеткен соң Есберген маған күле қарап:
· Жеңілтектеу ме деймін? — деді.
· Жеңілтектің өзі, — дедім мен де қостап.
· Біздің Қанат бүгін-ақ... — деді.
· Солай... — дедім мен де.
Күндер өтіп жатты. Мен өзімнің редакторлық қызметімді ойдағыдай атқарып жүрмін. Газеттің кезекті санына Айжанның әңгімесін суретімен қоса жариялап жібердім. Сәт сапарды да өзім жаздым.
Айжанмен жиі ұшырасып тұрдық. Өзі тым жеңілтек те емес. Еркелігі бар ма деймін. Кездесе қалса, «Айдарбек аға!» деп анадайдан жүгіріп келеді. Жаңа жазған әңгімелерін көрсетеді. Мен де жақын тартып, ақыл-кеңесімді айтамын. «Дос болайық, ағай, баламен дос болғанды жақсы көремін» дейді. Баланы тапқанын. Дегенмен, осының өзі балалығы ғой. Бірақ менен гөрі Қанатты жақын тартатынын қу ішім сезеді. Бір күні оны Қанаттың өзі де айтты.
· Айжан біздікі болған сияқты, — деді ол. — Керемет жақсы қыз. Еркелеп мойныма асылды. Мені «ағажан» дейді.
· Ал сен ше, сен сүйесің бе? — дедім оған төтесінен.
· Әрине.
· Шынымен бе?
· Қызық екенсің, өтірік сүю деген де бола ма?
· Сенде кейде болады-ау, достым.
· Мен жүрегімнің әмірімен жүремін.
Одан әрі үндеген жоқпын. Сенімсіз болсам да, шын ұнатқан шығар деп өзімді сендіруге тырыстым.
Айжан мен Қанатты бірге жиі көретін болдым. Кейде олар қыдыруға мені де шақыратын.
Қалаға қараңғылық түсіп, көшенің шамдары жағылған шақта үшеуміз бірге шығатынбыз. Әуелі біразға дейін қатарласа жүріп отырамыз. Содан соң, көшедегі қалың топыр бізді бөліп кете
береді. Ондай кезде Айжан Қанаттың иығына асыла қояды. «Түу, қойшы, — дейді Қанат. — Ары жүрші өзің жабыспай». Зілсіз айтады. Сөйтеді де, қолын босатып алып, қаша жөнеледі. Айжан артынан айқайлап қуады. Мен елеусіз ұмытылып қала беремін. Екеуі көшедегі жұртқа да қарамастан, алыса кетеді. Айжан ақсары беті нұрлана түсіп, Қанатқа өршелене ұмтылады. Ашық күлкісімен көшені жаңғыртып, қар шашады. Кейде екеуі келіскендей үнсіз қалады. Жарықтан аулақтай береді...
Мен қайтқым келіп, кідіріп қаламын.
· Айдарбек аға, — деп айқайлайды сол кезде Айжан көшені жаңғыртып. Маған қарай жүгіреді, кішкентай колдарымен жалғыз қолымнан тас қып ұстап, еріксіз жетелей жөнеледі.
· Сіз, неге қалып қалдыңыз, ә? — дейді...
Айжан бұрынғыдан көп өзгерді. Киімді де қаланың қыздарынша киінетін болды. Тек университетке алғаш келген ауылдың қызының белгісі болып қазақы қос бұрымы ғана кеудесінде бұлғақтап жүретін.
Ол көп жазатын. Бірақ әңгімелері қай жағынан болсын төмен еді. Әсіресе Қанатқа ұнамады. Сынап тастайтын. Жалпы, ол Айжанның әңгіме жазуын ұнатпайды. Бәрібір жазушы шықпайды дейтін ол.
Ескі оқу жылын аяқтап, демалысқа, тыңға кеткен студенттер күз түсе қайтқан құстай оралып жатты. Қаланың осы шағында чемодан ұстаған жарқын жүзді жастарды жиі көруге болатын. Вокзалдарда, аэропорттарда, көшелерде, жатақханаларда, әсіресе әзіл сөз, көңілді күлкі көп еді. Мен де елден оралысымен, өзіміздің жатақханаға тарттым. Достарымды да сағындым. Әсіресе, Қанат пен Айжанды. Қанат бұрынырак келемін деп хат жазған. Ендігі орналаскан да шығар. Жатақхана жанына келгенде үйреншікті мекен көзіме оттай басылды.
Шіркін жатақхана! Студенттер үшін сенің орның бөлек қой. Біздің алтын ұямызсың ғой, сен! Сен қаншама жастарды қанаттандырып шығардың. Біз де кетерміз. Ал сенің бөлмелерің тағы да жастарға толады. Сондықтан да сен мәңгі жассың! Сен бөлмеңе жаңа ғана ұялаған студенттік өмірдің қызығы мен қуанышының, сағынышы мен қайғысының, аңқаулығы мен албырттығының әлі дәмін татпаған бірінші курстықтардай балғынсың. Олардың алғаш махаббатының да куәсі сенсің, алғашқы опасыздығын да өз құшағыңнан әрі жібермей бүркемелейтін сен.
Ал біз бүл өмірдің еркесі едік. Олар бізге қызыға қарайды. Өйткені біз білгірміз. Сөйлесек сөзге де шешенбіз. Батыстың біз
білмейтін классигі аз. Бірінші курстықтар көрсек деп армандап келген Ғабендермен жиналыста да бірге болғанбыз (ол кісілердің президиумда отырғаны болмаса). Профессор Балақаев біріміздің курс жұмысымызды өте жоғары бағалаған. Мен бүгін-ақ бірінші курстың мынау деген қызымен танысамын. Оған өлеңдер де оқып беремін. Қызықты әңгімелер де айтамын.
Аулада қарсы алдымнан Қанат жолықты. Жалғыз емес. Әрине, біздің Қақаң жалғыз жүрмейді. Осындай сымбатты, шешен жігіт жалғыз жүрер ме, сірә. Оқуға жаңа түскеңдерден болу керек, жанында қара торы келген қарақат көзді жап-жас қыз бар. Мені көргеннен айқайлай сөйледі.
· Міне, өзің де келдің ғой, қалай демалдың? Тотығып кетіпсің? — деп бастырмалатып барады. Сұрағына орай жауап беріп жатырмын. Бірақ екі көзім жанындағы жас бүлдіршінде. Бұл кім болып шығар екен Қанатқа, деп ойлаймын. Қыз да өз тарапынан мені барлап тұр.
· Танысыңдар, — деді Қанат біздің ыңғайымызды сезіп. Қыздың аты Жамал болып шықты.
· Чемоданыңды қойып, тез шық, — деді Қанат тағы да. — Қыдырамыз. Мен жүгіріп бөлмеге кеттім. Таныс дәліз, арқамызды сан үйкеген сарғыш қабырғалар, әрі-бері асығыс жүрген жас жігіттер мен қыздар, бәрі, бәрі мені лезде көңілдендіріп жіберді. Өзімнен-өзім еріксіз езу тарта беремін.
Қайтып келе жатқанда:
· Айдарбек аға! — деген желке тұсымнан шыққан дауыс мені кілт тоқтатты. «Айжан! Айжан ғой» деп ойладым мен. Манадан бері терезеден бәрін көріп тұрса керек. Қанатқа қараймын. Ол маған «бері кел» деген белгі беріп жатыр. Мен бәріне түсіне қойдым да, артыма қанша қайрылғым келсе де, алға қарай жүре бердім.
· Айдарбек аға!
Дауыс тағы естілді. Бұл жолы Айжанның ашық үні жалыныш пен ыза араласа шыкқандай көрінді. Бірақ мен тоқтамадым, тіпті қайырылуға да болмады. Өйткені досым мен оның жақсы көретін қызының жанында кетіп бара жаттым. Қанат өте көңілді еді. Мен де көңілді болуға тиіспін. Ол әзіл айтады. Жамал екеуміз қосыла күлеміз. Кейде Қанатпен жарыса мен де сөйлеп кетемін. Алматының әсемдігін, асқақ Алатаудың сұлулығын әңгімелейміз. Парктер, театрлар туралы айтамыз. Университетте оқудың өте қиын екенін айтуды да ұмытпаймыз. Алғаш оқуға түскендердің біразы сабақтың қиындығынан үлгере алмай шығып кететіндігін, мықты дегендері ғана бітіретіндігін (әрине, солардың бірі өзіміз) немқұрайды ғана ескертіп өткендей боламыз. Содан әрі ақындар, жазушылар, әртістер туралы әңгіме ағытылады. Тіпті көпшілігімен таныс болып шығамыз. Әрине, өзіміз де қаражаяу
емеспіз. Енді аз жылдан соң халқымыздың маңдайына классик болып біткелі тұрғандармыз. Жамал қарақат көздерін жалт еткізіп, бізге қарады. Әсіресе, ойнақыланып сөйлейтін Қанаттан көз айырмайды. Үлкен мақтаныш сезіммен, пәк көңілмен қарайды. Бірақ мен қанша сайрасам да, артымнан тап Жамалдың көздеріндей қара көздердің қадалып тұрғанын сезіп келемін.
Трамвайға мінерде Жамалды бұрын жіберіп, Қанатты кідіртіп қалдым.
· Айжанға не болды? — дедім одан.
· Қойшы соны, жалықтырды, — деді ол. — Өзі жеңілтек пе деймін. Жүр, мінейік. Жамалға қаланы керсетейік.
Ол қозғалып бара жатқан трамвайға мініп кетті. Мен де қалай ілінгенімді білмеймін, бір қарасам, солардың жанындамын. Жамалға «ең жақын досым» деп таныстырғанда бірге қыдырмағаным ұят болар деген ой ілгері жетелепті. Бірақ енді құлағымнан Айжанның үні кетпей қойды. Бізді, Қанат, Жамал үшеумізді сол жалынышты дауыстан алыстатып бара жатқан трамвайдың даңғұр-дұңғыр шуынан асыра «жо-оқ» деп айқайлағым келді.
Желкемді қадалған қара көздер тесіп барады...
Повесть
ТЕК
Бюродан шығысымен, Мелс Құштарбеков бірден кеңсесіне келді. Екі қабатты етіп өзі салдырған шағын да болса, сәнді үйдің, алдында ешкім көрінбеді. Бірақ іштей сезеді, терезелері көше жаққа қараған жоспарлау бөлімінің қыз-келіншектері мен кадр жөніндегі орынбасары әйнектен сығалап, мұның әрбір қимылын қалт жібермей бақылап тұр. Ауылдық жерде ұзынқұлақ ракетадан да жылдам. Аупартком бюросының шешімі бұл мәжіліс залынан төмен түскенше мұндағыларға жетіп үлгергені анық. Жайшылықта жұрт сапырылысып жататын дәлізде құлаққа ұрған танадай тыныштық орнай қалуы соның айғағы. Ол кабинетіне кірісімен, хатшы қыз арқылы, жұмысты «қызу» істеп жатқан қызметкерлерін өзі шақыртты. Көп ұзамай, алдымен орынбасарлары, артынан өзгелері өлік шыққан үйге келгендей үнсіз кіріп, шусыз жайғасты. Кейбіреуі жүзіне тіктеп қарауға ыңғайсызданып, көздерін алып қашса, мұның көңіл кұбылысының сыртқы белгілерін білгенше құмарлығы шыдатпай бара жатқандары сұқтарын үздіге қадайды. Олар бұдан төрт жыл бұрын Мелсті дәл осылай қарсы алған. Онда мүлдем жаңа жұмысқа келіп тұрғанымен, оның түрінен әлдеқандай толқудың, жүрексінудің ізі де байқалған жоқ еді. Ал бұл жолы Құштарбековтің қарасұр жүзінің күреңітіп кетуі кәдік, алайда соңғы сөзін шашыратпай, қалыпты қоңыр даусымен сабырлы да нық айтуға тырысты. Алдымен:
· Мен орнымнан босадым, бюроның шешімі солай, — деп, қысқа ғана қайырды да, жан-жағына көз тастап, біраз отырды. Енді оларға бұл барлай қарағанымен, ешкім ештеңе дер емес, бәрі де тағы бірдеңе күтетін сияқты. Қалыптасып қалған дәстүрден аттамай, Мелс те мынау көшпілікке арналған кезекті сөзді айтуға тиіс еді. Сөз жаттанды болса да, әжептәуір толқып отырып жеткізді.
· Сіздермен азды-көпті төрт жылдан аса қызметтес болдым. Қатты кеткен, ренжіткен жерім болса, кешіріңіздер, барлығы да
жұмыс үшін болған әңгіме ғой, әйтеуір. Ал жеке басымның өздеріңізге өкпем де, араздығым да жоқ.
Бұрынғы бастықтарының жүрек жарды пікірін білгеннен кейін барып, көпшілік козғалақтап кетті де, ендігі қызмет дәрежесі жоғары, сауда жөніндегі орынбасары Берік:
—Апыр-ау, заман не болып барады, бұдан кейін қайтып жүмыс істейміз,—деп жұрттан бұрын қынжылыс білдірген болды. Оған ілесе бухгалтерияның байырғы қызметкері Хадиша:
· Жазығыңыз не соншама, бұл қып-қызыл жала ғой, — деп шаптыға жөнелді.
Бірақ Мелс жоғарының шешімін тап қазір талқыға салғызудың жөні жоқ екенін түсініп, әңгімені одан әрі өрбітпей, өзі басты.
· Бұл — уақыт талабы. Жұмыста кемшілік бар екені рас, оны кезінде жоюға жеткілікті күш-жігер жұмсай алмаған шығармын. Бірак қылмысым бар ма, жоқ па, оны заң орындары анықтар. Ал, сау болыңыздар, жұмыстарыңызға табыс тілеймін.
Өзгелері кеткеннен кейін ол бірінші орынбасарға кабинет пен сейфтің кілттерін берді.
· Сейфте менің ешқандай жеке қағазым жоқ, — деді ол орынбасардың таң қалған кейпіне қарап. — Ал іс қағаздары ретімен жатыр. Мүмкін, бұл кілттердің иесі өзің болып қаларсың. Бірақ менен ешкім орныңа кім лайықты деп пікір сұраған жоқ.
Мелс жас жігітке жымия қарады. Ол, ә дегенде жүзі алабұртып, әлдене айтқысы келгендей оқтала берді де, артынша тартыншақтап қалды. Сол қылығын сездірмес үшін Мелске жаттанды алғыс сөздерді жаудырып жіберді. Тіпті көшеге дейін шығарып салды. Алайда Мелс орынбасардың қолқалағанына да, тізгіншінің көлікті алдына көлденең тартқанына да қарамастан, үйіне тұңғыш рет жаяу кетті.
Қар биыл жылдағыға қарағанда қалың жауған. Салқар даланы сонау қарашада-ақ қымтап алған ақ көрпенің іргесі әлі бір рет те сөгілген жоқ. Қайта тапталып, кірленіп келе жатқанында үстемелеп қояды. Аяғындағы фин етігінің табаны бедерлі болса да былай шыға бере тайғанақтай бастады. Алға басқан қадамы кеше жауған үлпілдек қарды ұстай алмай, кері сырғиды. Оның үстіне, тізесі қалтырап теңселіп кетіп, кемеден құрлыққа түскен теңізшінің алғашқы күйін кешіп келеді. Бұл халіне мырс етіп өзі күліп жібереді. Есіне ел арасында әлі қүнге дейін айтылатын әзіл әңгіме түсіп кетті.
Елуінші жылдардың басында Жапарқұл деген еңбек озаты аудандық Кеңеске депутат болып сайланады. Сол кісі сессияға бару үшін колхоздың жалғыз полуторкасының қорабына мініп тұрып (кабинада, әрине, бастық отыр), «енді машинаға мінгенім мінген, кеттік қой осымен по жизни» деген екен. Қанша депутат болса да, қарапайым колхозшыға машина қайда. Ақкөңіл жанның,
артын бағдарламай айта салған сөзін әзілкеш қатарлары қағып алып, сан-саққа жүгіртіп жіберіпті. «Құштарбеков, сен де Жапарқұл көкең құсап өмір бойы машинаның үстінде өтемін деп жүргенсің бе» деген шымшыма ой да жаңағы мысқыл күлкісімен қоса келген.
Аспан күні бойы тұмшаланып тұрғандықтан, қараңғылық тез үйіріліп, қарсы алдынан соққан солтүстіктің ызғарымен ілесе ептеп қар ұшқындады. Бірақ бетінің шымырлағаны болмаса, аяз өзге денесін ала қойған жоқ. Қайта, қимылдап келе жатқандықтан, италиялық тоны ыстықтатып, жүрісі бұрынғыдан да ауырлай бастады. Бұл екі арада кеңсе жұмыстары аяқталған ба, көшеде қимыл көбейіп, жұрттың бәрі оның, осы халін сезіп келе жатқандай көрінді. «Таныстар кездесетін болды-ау» деп ойлап болғанша, қатарласып келіп бір «Жигули» тоқтай қалды да, ішінен ПМК-да істейтін көрші жігіт шықты.
· Меке, бұл не жүріс, машинаңыз қайда? — деді сәлемдескен соң.
Мелстің көңіл түкпірінде қырыстанып жатқан ашуы алқымына қарай атқып шықты. «Апырау бұл жұрт бастық біткен тек көлікпен жүруі керек деп есептей ме, жоқ, жаяу жүрсе сыны бұзылады дей ме? Әлде, жұрт сыйламай қала ма?» Ашуымен араласа келген осы ойларын айтып-айтып тастағысы келді де, бұл жігіттің мұның жағдайынан мүлдем бейхабар екенін сезіп, өзін әрең тоқтатты, Өйткені, көршісі кейін естіген соң «орнынан түскен ашуын менен алғаны иесі» деп ойлары анық. Алайда Мелс жол ортасында тұрып жағдай айтқысы да келмеді. Ол түгіл тап қазір біреудің сәлемін алуға да зауқы жоқ. Сондықтан да екі ұшты етіп: 
· Машина болмай тұр ғой, — дей салды. Оның «үйіңізге жеткізіп салайын»дегеніне де көнбеді. Неге екені белгісіз, әйтеуір бүгін бірбеттілігі ұстап тұр. Бөтен жұртпен жолыққысы да келмейді,сөйте тұра машинаға мінуге де көнбейді. «Ендігі күйіме өзімді алғашқы күннен үйретуім керек». Бұл оның орындығын тапсырып тұрғанда-ақ қабылдаған шешімі. Сәл тыныстап алып, қайта қозғалған Мелс тайғақ жолдың үстінде табанын қайтсе де нық басуға тырысты.
Көп ұзамай, алдынан сауда орталығының шамдары жарқырады. Айналасында қараң-құраң да көп сияқты. Ол бір сәт көшенің басқа бетімен айналып өтуге оқталды да, артынша тағы айныды. «Осы мен елден қашатын ұрымын ба, қылмыскермін бе? Қызметімнен түстім екен деп неге бетмоншағым үзіледі? Тура жолымнан неге тайсақтауым керек?» Бүгін бүтіндей билеп алған бірбеттілік бұны қамшылап-камшылап, тағы да дегеніне көндірді. Бірақ бұрынғы әдетінше арнайы аялдап, дүкендерді араламастан, көп жүргіншінің біріндей-ақ, қатарынан өте бергенде жүрегі
құрғыр лүп-лүп еткендей болды. Кенет алқымына әлдене тығылып, көңілі бұрынғыдан да құлазып сала берді. Тап қазір өзін босап қалған бөтелкедей сезінді. Бөтелке жарықтық іші тола күйінде, құрметті қонақтармен бірге үстелдің ең кеуделі жерінен орын алмай ма? Ал, ішімдігі таусылғаннан кейін оны елеусіз бір бұрышқа итере салады. Енді Мелс те мұндағыларға керек емес. Соңда да іштегі тірлікті, көзінің қиығын салмаса да, көңілімен көріп келеді. Қазір жастар кафесіндегілер жарық-музыкасын ойнатуға дайындап жатыр. Алуан шамдар жанысымен, оның Эстониядан арнайы алдырған жасау-жабдықтары жайнап сала береді де, енді жарты сағаттан кейін жастар жиналып, бармен Ашоттың жұмысы қызады. Мұның ашылуында Мелс аудан басшыларын түгел шақырып, бәрі бір билеп қалған болатын. Ал гармошка ғимараттың екінші қыртысындағы универмаг пен үшіншісіндегі гастрономға бұл уақытта жұмыстан қайтқан жұрт көбірек бас сұғады. Ішін көмкерген асбест-гипс тақталар басқыштарға төселген ақ мәрмәр қабырғалардағы айна белдеулер келушілердің көңіл күйіне хош әсер етіп, жанына жылылық құяды, шын мәніндегі әсемдік әлеміне жетелейді. Сырт көрінісімен де аудан орталығының ажарын ашып тұрған сәулетті ғимараттың бірі осы сауда орталығы. Оның жобасынан бастап, шегесіне дейін кайдан, қалай әкелгенін Мелс ПМК-ның бастығы Бельгермен бірдей біледі.
Бұл ғимарат жөнінде мақтана алатын тағы бір адам бар. Ол — аупарткомның бұрынғы бірінші хатшысы Нартжан Садықбеков. Бірде ол Мелсті шақыртқан, кабинетіне кіргенде алдында Бельгер де отыр екен. Мәселені бірден түсіне қойған Мелс ішінен «иә, сәт» деп қойды. Ол осыдан бірер күн бұрын келіп, ауданда іліп аларлық сауда үйінің жоқтығын айтып, оған бөлінген күрделі каржыны игеруге көмектесуін өтінген болатын. ПМК-ның бастығын шақыртқанына қарағанда, әңгіме сол мәселенің төңірегінде болмақ. Тұтынушылар қоғамы төрағасының жорамалы дұрыс шықты, Нәкең де бұл келісімен сөзді төтеннен бастады.
· «Жолы болар жігіттің, жеңгесі шығар алдынан» деген, мына Иван саған қол ұшын беруге келісіп отыр. Ал, тоқтаған жобаларың бар ма?
- Жобалау институтымен алдын ала сөйлесіп едім, ертең соларға жүремін.
- Ондағы жобаларды саған дейін де көргенбіз, кілең шақпақтың қорабындай бірдеңелер, сәні де, мәні де шамалы. Ал біз болашақ үшін жұмыс істеуіміз керек. «Атымды қалдырам десең ағаш ек, сарай салдыр» дейді екен бұрынғылар, «Мынау Мелстің салдырғаны» дегенге тұратындай болуы керек қой оның...
· Іздейміз.
· Сен екеуің іздегенше мен тауып та қойдым. Мынаны көріңдерші.
Хатшы алдарына «Сельская жизнь» газетін жайып салды. Мұнда Украинаның аудандық қалаларының бірінде пайдалануға берілген сауда орталығының суреті басылған екен. Үшеуі ұзақ тамашалады.
· Біздің сауда орталығымыз тап осындай болуы керек,— деді Нәкең әр пікірін дәлелдеп барып, артын шегелеп қоятын әдетімен.
· Жақсысы жақсы-ау, бірақ біздің селомыздың ансамбліне кірігер ме екен? — деген қауіп айтты Мелс.
Ол сұрақты Бельгерге қойып еді, бірақ сөз билігін ұстап отырған Нәкең жауапты өзі берді.
· Неге кірікпейді? Мәдениет сарайының да жобасын сол жақтан алдырғанбыз. Ол орталық алаңдағы өзге үйлермен әдемі жарастық тауып тұр. Әрине, мына үйдің келбетін сәндік ағаштары әрі аша түскен. Ондай ағаштарды біз де алдырып егеміз.
Хатшы өз ойын үлкен сеніммен дәлелдегені сонша, өзгелер қайтып уәж айта алмады.
· Қане, қайсың барасың, жобасын әкелуге? — деп ол енді нақты іске көшті,
· Алдымен хат жазып, бұл жобаны кім жасағанын білейік, содан соң олармен байланысып...
Мелске ұсынысын аяқтатпастан, Нәкең тағы киіп кетті.
— Ол әдіс бізден калған, одан ештеңе де өнбейді, текке уақыт өткіземіз. «Бет көрсе жүз ұялады» деген емес пе, біреуіңнің барып келгенің дұрыс.
· Менде шаруа көп қой, өзіңіз білесіз, Нәке. Облыстың назарында тұрған объектілерім бар. Мына Мелс барсын, жас бастықты да бір сынап көрмейсіз бе?
Басқарған ПМК-сы бұл күнде бір трестің жүгін көтеріп, ауданның атын шығарып жүрген Бельгер өзін басшылар алдында еркін ұстайды. Реті келген жерде ойындағысын ашып айтып, қалжыңдай беретін санаулы адамның бірі. Сол артықшылығын пайдаланып, қазір де Мелстің алдын орап кетті.
· Ендеше, — деді Нәкең Мелске, — демалысыңды ал да, Трускавецке тарт. Жолдаманы өзім іздеймін. Әрі демаласың, әрі жолшыбай шаруа бітіріп қайтасың.
Құрылыс салу Нартжан Садықбековтің әдеті. Бұдан жиырма бес жыл бұрын жаңа құрылған ауданды қабылдағанда бұл өңірде отызыншы жылдардың жайдақ үйлерінен өзге ештеңе жоқ еді. Сол кездің ұранымен осынау алып өлкені игеруге жан-тәнімен кіріскен. Оның тұсында көптеген совхоздар ірге көтеріп, аудан орталығы мүлдем жаңарып шықты. Жүздеген шақырымға кететін елді мекендердің арасы да асфальттанды. Бірақ бір кезде
Мойынқұмды игеру үшін кұрылған аудан оның байлығын еселеп арттыра алды ма, жоқ па, бұл басқа мәселе. Әйтеуір әр жалдың астында, бір құдықтың басында, болмаса Шудың тораңғылы тоғайында шаңы шықпай, түтіні қосылмай ғана отыратын ауылдар ірі-ірі селоларға айналғаны, оларда ел игілігіне деген клуб, дүкен, монша, тағы басқалардың салынғаны анық. Алайда, өлкеге қаншама техника әкеліп, суын оңды-солды бөгесе де, қаптата қора-жайлар салса да, мал саны артпай-ақ қойды. Керісінше, қаймағы бұзылмай жатқан қалың орман — сексеуіл мен жыңғыл, тораңғы мен сәмбітал, ақтаспа мен қоянсүйек, дүзген мен шеңгел, нар қамыстар мен шілік талдар сол селолардан алыстап, бүкіл өлкені көмкеріп жатқан ,көк-жасыл кілем өрнегіне айғыз-айғыз іздер түсті. Олардың мамыр мен тамыздың тұсында әлемді алып кететін бұрқыраған хош иісіне автол мен бензин иісі араласты. Мойынқұм жерінің байлығы мен көркінің қалған жұрнақтары алып техниканы арылдатып, арлы-берлі ойқастап жүрген адам атты неше ықылым заманнан бергі көршісінің бүгінгі ұрпақтарына әлдеқандай қуыстарда үріккен жылқыдай үрпиіп тұрып, «ендігі күйіміз не болмақ» дегендей, мүсәпір халде көз тастайды. Ал адамдар болса, оларды «игеріп» болып, енді жер- дүниенің түкпір-түкпіріне шапқылап, көңілдерінің хошын, селосының сәнін келтіретін сәнді ағаш іздестіріп жүр. Сондай сапарға Мелс те жүріп кетті.
Аудандық қаланың құрылысшылары мұны жылы қабылдады, Өздерінің еңбегіне алыстағы қазақстандықтар көңіл аударғаны бұлар үшін үлкен қуаныш екендігін сездірді. Ал Мелстің арнайы келуі іске деген нағыз жанашырлық. Егер ресми органдар арқылы сұратса, бұл жобаны он жылда да алдыра алмас еді. Өйткені, оның авторлары Киевте, бұлар орындаушы ғана, беруге хұқылары жоқ.
— Мен сіздерге сеніп келдім, — деді Мелс. — Ол жағын өздеріңіз реттесеңіздер екен. Осы үшін демалыс уақытымды қиып отырмын.
Арлы-берлі ақылдасып, ол ағайындар алыстан арнайы келген адамды құрқол қайтаруға болмас деп шешісті. Сөйтіп, көбейткіш техника арқылы жобаның бір данасын жасап берді. Ал Мелс оларға Құмбелдің тіл үйіретін торламасының біреуін сыйлады. Ауыр болса да, соншама жерден арнайы алып келген еді.
Бұл жобаны жоспарға кіргізу де көп қиындыққа түскен жоқ. Көрші ауданға республикалық тұтынушылар қоғамының төрағасы келді дегенді естіп, Нәкең, Бельгер үшеуі сол кісіге арнайы барып, сәлем беріп, аудандарына қонаққа шақырды. Бірақ уақыты өлшеулі екен, тағы бірде жолы түсетіндігін айтып, бұлардан бұйымтай сұрады. Нәкең ауданның, одан сауда орталығының жағдайын майда тілмен майын тамызып жеткізді. Жоба да дайын, кұрылысшы да бар, құрылыс материалдары да
жеткілікті, кірпіш, гранит, мәрмәр өздерінен шығады, тіпті сонау Маңғыстауда ауданның бір бригадасы ұлутас дайындап жатыр, бұлардың игілікті бастамасын облатком да қолдап, көмегін бергелі отыр, тек осы жобаны қабылдап, қосымша қаржы бөлсе болғаны.
Құм арасына мұндай күрделі орталық керек пе, жоқ па дегені болу керек, республикадағы селолық сауданың басшысы ауданның адам санын, еңбеккерлердің тұрмысын тағы да тәптіштеп сұрап барып, байлауын айтты.
— Менен басқаларыңыз түгел ұйғарып қойған екенсіздер, келіспей болмас, — деді ол. — Құрылысшының кемшіндігінен республика бойынша игерілмей жатқан күрделі қаржы қаншама. Ал сіздерде бәрі бар екен. Тек мына жобаның құны қымбаттау, госпланнан өткізу үшін комплекстің әр бөлігін жеке объект етіп көрсету керек. Игілікті іс үшін ондай өтірікке баруға болатын шығар.
Бельгер де азамат, бас-аяғы екі жылда салып шықты. Ол артына қарады, «Құмбел сауда орталығы» деген жарық жазу барлық үйден биікте бүкіл өңірге «мен мұндалап» тұр. Өзінің текке еңбектенбегеніне шүкіршілік етіп, құлазып келе жатқан көңілін сонымен жұбатты.
Сәл аялдағанда сезді, ақпанның аязы ширыға түскен. Солтүстіктен соққан ызғар ескек желге айналып, көшенің мұздағына түскен ұлпа қарды өкшелей қуып, ойнақ салып жүр. Іңірдің ызғырығына қарама-қарсы қозғалған жаяу жүргіншінің де санасында сан ойлар ұршықша иіріледі.
Мелстің о бастағы мамандығы экономист болатын. Бұл мектепті бітірген жылдары жаңа құрылған совхоздың жолдамасымен оқып келді де, экономистің көмекшісі болып орналасты. Арнайы білімі бар маманды аңсай күткен ауыл басшыларының қуанышы, бірақ көп ұзамай-ақ су сепкендей басылды. Қолда өскен бала болса да, қақпайлағанға көнбейтін «қырсықтың» өзі болып шықты бұл Мелс. Оңын-солын танып алғаннан кейін бас бухгалтермен қиғаш келе берген соң, өз бастығы да іш тарта қоймай, мұның бәрі жас маманның директормен ара қатынасына да салқынын тигізді. Оған себеп болған кәдімгі норматив. Есепші маяға трактормен әкелінген шөпті жұмысшылар он бес метр жерден айырмен тасыды деп көрсетеді. Прораб Сымтастан он машина тас әкелсе, оны отыз деп толтырады. Алғашқыда Мелс аңғармай жүрді, ал артынан мәселенің астарын ашып алғаннан кейін көнбейтін болды, «көкетай-ау, трактор маяның түбіне неге келмейді, он бес метр қалғанда үркіп кете ме ол» деп, өздерін келемеждейтінді шығарды.
Тіпті болмаса сонау Алматыдан арқалап келген кітабын суырып алады да, «норматив солай» дейді. Сөйтіп жүріп мұның өзі де «Норматив солай» аталып кетті. Ферманың бухгалтер, есепшілері орталыққа отчет әкелерде «норматив солай» қайда екен деп, бір- бірінен сұрайды. Жоқ болса, қуанып қалады. Соңғы кезде ол орнынан көбірек табылмайтын болып жүргені де рас. Басшылар мақтап-мақтап, бар қоғамдық жұмысты бір басына үйіп қойды. Комсомолдың хатшысы, кәсіподақ комитетінің мүшесі, спорттың нұсқаушысы, көркемөнерпаздардың жетекшісі, ДОСААФ пен қызыл Крестің белсендісі, әйтеуір қызметі жетіп жатыр. Одан қала берсе, аудан мен облыстың әр түрлі жиналыстарының бұл ауылдан бөлінген тұрақты тыңдаушысы да сол. Мұның бәрі кайта Мелстің көзін одан сайын ашып, бұрын қарсыласатын болса, енді қарсы шабуылға шығатынды шығарды. Алған бетінен қайтпайтын, «қышқылға» да тәбеті тартпайтын «Норматив солайды» олар басқа совхозға бас экономист етіп жіберіп құтылды. Бұл шаруашылықтың басшысы жаңа келген еді, жас экономисті алғашқы жылдары жақсы пайдаланды. Шаруа қалыпқатүскен соң оның да өзімшілдігі күшейе бастады, ал Мелс сол бірбет, тас емен күйінен айнымады да, екеуінің арасында басталған қырғиқабақтық бас маманның басқа совхозға парторг болып ауысуымен аяқталды.
Бұл қызметімен ол екінші совхоздың нанын жеп жүргенде ойда-жоқта осы жұмысқа сарт ете қалды. Шынын айтқанда, сауда қызметкері боламын деген ойы түгіл түсіне де кірмейтін. Заңдылық пен қызмет бабын, адамгершілік пен пендешіліктің арасын ажырата алмай, айырмақ түгіл әдейі шатастыратындармен онсыз да арпалысып жүргенінде, ендігі жетпегені осы еді. Мұнысы қара жолдың лайсаңын қайтсем жұқтырмаймын деп қағуылдап келе жатқан адамды ми батпаққа әдейілеп итергенмен бірдей көрінді оған. Қара қылды қақ жаратын қасиет бойына ана сүтімен, әке өнегесімен дарыған Мелс сауда қызметкерлерінің ішінде қолы тазасы көп деп ойламайтын. Сондықтан да оларды кездестіргенде жылан көргендей жиырылып тұрады. Көзіңді бақырайтып қойып тиыныңды қағып алатындарға қарап, «осылар ұрпақтарына не өсиет айтады, аналық, аталық парызын қалай өтейді» деген ойға калады. Сырттай болса да естіп, біліп жүр, бұл ауданның саудасы әбден былығып біткен. Қолдан дефицит жасап қана қойса құдайға қарағаны ғой. Керек болса, ең таптырмайтын кұндыларына сауда қызметкерлерініңде билігі жүрмейді, оларды аудан басшыларының өзі тізіммен бөліп отырады. Онымен қоса, үстеме бағамен сату, дүкеншілердің қарызға батуы, тіпті дүкенді әдейілеп өртеп жіберуі сияқты әңгімелер дүңкілдеп, құлақтарына жетіп жатады, жиналыстарда жиі сөз болады. Бұрынғы бастығы былық-шылық көбейген соң Жамбылдан жылы орын тауып
кетіпті. Сырт әңгіме ол Нартжанның жақыны екен, сондықтан да бас аманында босатып жіберіпті дегенді де айтады.
Осының бәрін естіп-біліп отырған Мелс аупорткомның бөлім меңгерушісі бұдан сыр тартқанда-ақ ат тонын ала қашқан. Артынша біріншінің өзі шақыртты. Садықбеков әңгімені арыдан бастады. Ертеректегі қайраткерлердің арнаулы білімдері болмаса да, партия қайда жұмсаса сонда барғандығынан, барып қана қоймай, қиюы қашқан жұмысты көрегендікпен жолға қоя білгендігінен көп мысал келтіріп, басшылық талант туралы біраз пікірлерін ортаға салды. Арасында өзі туралы айтуды да ұмытқан жоқ. Ат жалын тартып мінген 40 жылдан астам мерзімде жұмсаған жұмыстан тартынып көрмепті, барлық күш-жігерін бір-ақ мәселеге — қоғамдық мүддеге жұмсапты. Арасында төрт жыл соғысты да от кешіп өткізген. Біріншінің бұл әңгімесі Мелсті ұрма жердей ұстап, «сен партияның солдатысың, ал солдат тапсырманы талқыламайды, орындайды» дегенді жанамалап жеткізіп отыр. Тек сауда жұмысында өздерін суда жүзген балықтай сезінетін небір жігіттер тұрғанда таңдаудың неге бұған түскеніне таң қалады. Көңіліне «тағы да Мелсті өсірген болып құтылу ма, болмаса содан әрі құрдымға жіберіп құрту ма» деген күдік те кіріп тұр. Бұл үшін сауда жұмысы құмның шабырындай шым-шытырық дүние. Соның шиырынан шыға алмай малтығып жатса не болғаны?
Әйтсе де үлкен орындықта отырған үлкен адамның жүйелі сөзі ә дегеңдегі күдігінің бәрін бірте-бірте сейілтіп, бір кезде «келістім» деген сөздің аузынан қалай шыққанын байқамай да қалды. Ол келіспеске шарасы жоқ екенін де түсінді. Бұдан әрі қарсыласса, аудандағы қызметкерлердің тағдыры келіп тірелетін бюроға барады. Партия қызметкерінің жолы жіңішке, бюро келіспегеніне қарамай-ақ ұйғара салады. Тіпті «мүйіз сұрай келіп, сақалынан айрылған» тоқал ешкінің кебін киіп қалуың да мүмкін. Оның үстіне, біріншінің орнықты сөздерінен кейін Мелстің бойында тосын жұмысқа деген тәуекел мен құмарлық пайда болып, «басым жас, не болса де көрейін, болмай бара жатса, экономистік жұмыс табылар» деген шешімге шалт келді.
Көп ұзамай, құм ішіндегі қалың елге Құштарбеков аудандық тұтынушылар қоғамының төрағасы болыпты деген хабармен бірге, оның қалай өскендігі туралы өсек те, қаңбаққа тиген өрттей қау ете қалды. Өсек, негізінде, үш тармақпен өрбіді. Соның бірі мынадай. Мелстің әкесі төңірегіндегі ауылдарға әйгілі зергер болған, ер шауып, тоқым оятын, ат-тұрмандарын өріп, күміс әшекейлерін де құятын. Ілгеріде Құштарбек қария жас бастық Нартжанға күміспен күптелген ер-тұрмаң тартады. Көліктің ең мықтысы ат болып тұрған тұста одан өткен сый болсын ба, қатты разы болған Нартжан:
· Ақсақал не қалайсыз? — десе керек. Құштарбек алысты шалатын адам екен:
· Маған ештеңенің керегі жоқ, шырағым. Құдай берген өнердің арқасында жоқшылық керген емеспін. Өзің қан майданнан аман-есен келіп, ауылыңның тізгінін ұстап отырсың. «Төрінен көрі жақын» шал-шауқандарға соның өзі үлкен медет. Менің де қартайғанда көрген бір кішкентай қара балам өсіп келеді, соған сенің жолыңды берсе екен деймін, өскенде көзіңнің кырын сала жүр, — депті-мыс.
Нартжан да сөзіне мәрт ескінің көзі. Оның үстіне, “аш кезде жеген құйқаның дәмі” ауыздан кете қоя ма, Мелсті қолды-аяққа тұрғызбай өсіріп келе жатқаны сол екен. Өзінің қырсық мінезі болмаса, Нартжан оны әлдеқашан бұдан да жоғарылатып жіберуді ойлаған. Күміс ер дәнекер болған жекжаттақты кейін де жалғастырып, Мелс парторг кезінде біріншіні үйіне шақырыпты. Құр дәмге бара беретін ауыл арасының қыдырмасы емес хатшы деген...
Өздері басы-қасында болғандай-ақ, айтқыштар осылай жүйелейді. Бірақ «шөптің басы жел тұрмаса қимылдамайды», бұл әңгімеге негіз боларлық бір оқиғаның өткені, ол уақытта жас болса да, Мелстің жадында.
Бұлардың қазақы қоржын тамы Шу өзенінің жағасына жайғасқан қырық шақты түтіні бар «Бірлік» атты колхоздың өзге үйлерінен артық та, кең де емес еді. Қоржынның бір бүйірінде кәрі шешесі мен Эрнст деген баласы бар неміс әйелі тұрып жатты. Үйдің үлкен бөлмесі өздерінің еншісінде. Бұрышта пеш, пешке таяу атасының күнұзаққа жұмыс орны. Алды адамнан босамайды, жүгені екеш, жүгенінің тізгіні үзілсе де, жұрт атасына жаматып жатқаны. Құштекең затында әңгімешіл адам, қолы жұмыста болса да, мейманын әсте зеріктірмейді. Олармен бірге Мелс те тыңдаудан жалықпайды, әрі атасына қолғабысын тигізеді. Ерді әрлегенге дейін атасы сызып берген жобамен шауып тастайды, кейін-кейін қашау ұстайтын да болды. Күміс құю, тоқым ою, қамшы өруге де қолы жаттыға бастады. Атасы екеуі істеріне беріліп отырған осындай күндердің бірінде бұлардың үйіне екі атты кісі келді. Иттің даусынан далаға шыққан Мелс меймандармен қол алысып амандасып, аттарын мама ағашқа байлады. Біреуін таниды, күнде көретін өз колхоздарының бастығы Әбді. Ал жанындағы хром етігі жалт-жұлт еткен жас жігіт бөтен. Тағы бір есінде қалғаны бешпетінің сыртына шығарған ақ көйлегінің жағасы ауыл жолының боз шаңына шалынбағандай кіршіксіз екен.
Екі мейман атасының жасаған бұйымдарын көп қызықтады, араларындағы әңгіме де халықтың қол өнері хақында, ертеде небір хас шеберлердің өткендігі, енді солардың азайып бірен-саран ғана
қалғандығы туралы болды. Ал дәстүрлі түстік желінгеннен кейін, шай ішіп аттанар алдында зергер салт бойынша бұйымтай сұрағанда, жас мейман жаңа жасалған ер-тұрманды қолқалады. Мұны атасы қақпаншы Мөнтекейге бір қасқыр ішікке айырбастамақ болып, бар өнерін салып істеген, бірақ сөзге келместен, қонағының бөктеріне байлап берді. Ал ол атасының қолына бір бума ақша ұстатты. Бірақ қанша екенін айтпады, үй иесі де сұрамады. Сол бетімен күміс ер-тұрманның құны Мелс үшін құпия күйінде қалды. Кейін естіді, ер-тоқымды сатып алған адам басқа бір колхоздың басқармасы Нартжан деген екен. Бірақ атасымен екеуінің арасында өзі туралы әңгіме болмағаны анық. Меймандар тысқа шыққанда, міндетін айтпай түсінетін ауыл баласы лыпылдап жүріп аттарының тізгінін шешіп әкеліп, алдарына тосты. Бойы үзеңгіден әрең асып тұрса да, олар мініп жатқанда состиып қарап қалмай, қолтықтарын демеудің рәсімін де жасады. Әлі ештеңеден тауы шағылмаған баланың ерекше елгезектігіне іші жылыған жас мейман ат үстінде тұрып:
· Есімің кім, інім? — деді.
· Мелс, — деді ол.
· Мелс... Марке, Энгельс, Ленин, Сталин... Кілең көсемдер фамилиясынын, бас әрпінен құралыпты ғой атың. Үлкейгенде соған сай болғайсың.
Үш-төрт сағаттың ішіндегі Мелске қатысты сөз сол ғана болатын.
Ал Нәкеңді отбасымен қонақ етуінің мәнісі мынадай. Совхоз директоры ақпанның басында демалысқа шығып, шаруаға көбірек шапқылап жүрген жас парторг сол күні кеш жатып, қатты ұйықтап кеткен екен, біреудің есікті қаққанынан оянды. Ашса, біріншінің тізгіншісі.
· Сыртта Нәкең мен жұбайы күтіп түр, — дейді ол ыржиып.
Қапелімде сасып қалғаны да рас, дереу киіне жүріп, келіншегін
де оятты. Содан сыртқа шығып, кісілерді ішке ертіп кірді. Біріншінің жұбайының ауылы бұлардың совхозынан әрі 150—200 шақырым жерде, басқа ауданда еді, жамағайыны қаза тауып, түнделетіп көңіл айтып келе жаткан беттері екен, осы тұска келгенде машинасы бұзылады. Ары шұқылап, бері шүқылап, тізгінші ештеңе шығара алмайды, бейуақытта не өзге көлік кездеспей, әбден суық өткен соң, жаяулатып осында жетіпті. Келіншегі қазан көтеріп, өзі жігіттерді оятып, жолда қалған «Волганы» жеткізіп, меймандарына тамақ беріп, таңертең аттандырған. Бар болғаны осы. Тек дастарқанның үстінде Нәкеңнің үйіндегі жеңгей:
· Бізді дәм тартқан екен, қайнымыздың үйінен де сыбаға жеп қалдық-ау, — деп әзілдеген. Сол кезде Нәкең:
— Бұйырған кетпейді, — деді де, уәж айтуға мұрша берместен әңгіме тақырыбын өзгертіп жіберді. Бірақ жаңағы сөзімен әйелін қоштағаны, әлде үй иелерін жұбатқаны белгісіз еді. Мелс келіншегі екеуі бір-бірлеріне көздерінің астымен қарап қалды.
Қазақ «көлденең көк аттыны» да қуыс үйден құр шығармайтыны белгілі. Ал бұлар арнайы шақырып келтіре алмайтын адамдар. Қызметін былай қойғанда, жасы үлкен аға мен жеңге. «Орамал тон болмайды, жол болады». Жеңгейге жақсы бір көйлек кигізу бергенге де, алғанға жатпайды, бірақ бұрынғы- соңғының жолы. Меймандары аттанарда оңаша шүйіркелескен келіншегі мен Мелстің арасында осындай әңгіме болды. Мұндай қазақшылықты аса қалай қоймайтын Мелс әуелгіде әйеліне «қайтесің әуре болып» деп еді. Оған келіншегі де көне қоймай, ақырында «бұл әйелдердің шаруасы» деп, әрі қарай өзі билеп кетті. Қас кағымда келіншегімен жағаласып жатсын ба, ол да «өзің біл ендеше» деп, Нәкеңмен бірге үйден шығып кетті. Бір байқағаны машинаға мінерде жеңгейдің қабағы түсіп кеткен. Бағанағы ашық-жарқын әзіл жоқ, бұлармен ернін жыбырлатып әзер қоштасты.
Өсектің тағы бір тармағы тамырын тереңнен тартады. Облыста үлкен басшы қызметке Мелстің жақын нағашысы келіпті. Бұл соның ісі екен.
Мелстің анасының да, облаткомға орынбасар болып келген кісінің де бір облыстан екені рас еді. Ондай ел назарында жүретін азаматтардың ата тегін ажыратып отыратын қазекеңнің айтуына қараганда анасымен аталас болмаса да, бір тайпадан. Бірақ ол орынбасар Мелстің де, анасының да дүниеде бар-жоғынан бейхабар. Ал, әңгіменің шығуына көктемеде Мелстің үйінде өткен жайсыздау оқиға себепші болды. Саяси оқудың қорытындысына облыстан тексеру келген. Жалпы, парторг біткеннің ең осал жері — осы саяси оқу. Бетпақтың іргесінде, Арқаның желінің өтінде отырған бұл ауылдардың негізгі шаруашылығы мал. Сондықтан да барлық мамандар қыс түсісімен отарларға өкіл болып кетеді. Көктемде төл алудың басы-қасында жүріп, артынша ай бойы Арқаға мал айдайды. Одан қайтып келген соң қыс бойғы «оқыған» саяси оқуынан сынақтан өтулеріне тура келеді. Сондықтан Мелс те біраз әбігерге түсіп, тексерушіні күпті көңілмен күтті.
Аупарткомның бөлім меңгерушісі Жайынбек ертіп келген өкіл жұқа өңді, қағылез жігіт екен. Қалтаң-қалтаң еткен жүрісіне қарап елгезек пе деп еді, қажетті жерінде қалшиып қалатынның өзі болып шықты. Түс қайтқаннан қараңғы түскенше қағаздарын көріп, кабинеттерін аралады, одан насихатшыларды, бас мамандарды жеке-жеке сұрап, біраз терлетті. Өзі институтта ұстаздық етеді екен, бұларды студент
деп ойлап қала ма, теорияға қарай көбірек тақзымдайды, ал жігіттер одан гөрі мәселенің практикалық жағын оң жамбасқа алғанды тәуір көреді. Қалай болғанда да, Есімбектің (тексерушінің есімі солай екен) көбірек шұқшиғаны Мелс үшін көмек. Сондықтан түскі тамаққа да бармай, асықтырмай айтқанына жығылып отырды. Өйтпеуге мұршасы да жоқ еді. Ақыры Жайынбек шыдай алмады.
· Әй, Мелс,—деді ол бір уақытта, — осы бізді тамақ ішпейтін бітеу деп отырсың ба, жоқ мұсылманшылықтан кеткенсіндер ме?
· Сіз саяси оқудың үстінде отырсыз, жолдас аупартком өкілі. Саяси оқу мен мұсылманшылық екеуі қалай сыйысар екен?
Мелс жорта сыздана қалды. Аупортком жігіттерінің ішінде артын аңдамай сөйлейтін аккөңілі осы Жайынбек. Парторг та аңдып отыр екен, ұрма жерінен ұстады. Бірақ оған тосыла қойған Жайынбек болмады, түбі түскен шелектей даңғырлақ даусымен бөлмені басына көтеріп қайта сөйлеп кетті.
· Менің тырнағымның астынан кір іздемей-ақ, өз қоқысыңның мынаған түсіп кететін жағын қарастыр, — деп блокнотын нұқып қойды.
· Қайдан білейін, түрлерің тамағында тесігі бар адамның түрі емес қой, — деп Мелс әңгімеге одан арман май құйды. Кешке дейін ресми болудан әбден жалыққан ба, әлде өкілдердің алдымен сыр бергеніне мәз бе, әйтеуір осы үзілісті пайдаланып, өздерін біраз жерге апарып тастамақ түрі бар.
— Аттанып кетсеңіздер екі-үш сағатта ауданға жетесіздер. Қонақ үйдің ресторанын жаптырмай дайындатып қойған боларсыз?
Қатар жігітінің әзіліне айылын да жимаған Жайынбек:
· Тапқан екенсің ақымақ райисполкомды, — деп қарқ-қарқ күлді. — Осы жерде қонып, ертелеп әрі қарай кетеміз. Ауданға қайтып барып бір күнді жоғалтатын жағдай жоқ.
· Е, бәсе, өстіп икемге келсеңізші.
· Енді сені түсінігі мол тәжірибелі хатшы деп отырмыз ғой.
Бұл да Жайынбектің ақкөңілділігі. Одан басқа біреу болса,
қонаққа киіз үй керек, қызмет керек, ананы бүйтіңдер, мынаны сүйтіңдер деп келгеннен-ақ дікектеп бұлардың апшысын қуырар еді. Манадан бері ауыл жігіттерінің астарлы әзілін қызыға тыңдап отырған өкіл сөзге араласты.
· Ауылдарыңызда асхана бар ма? — деді ол.
· Бар, — деді Мелс.
· Қонақ үй ше?
· Ол да бар.
· Олай болса, бастаңыз, — деді өкіл.
Мелс тұп-тура үйіне алып келіп түсірді.
· Оу, бұныңыз не? — деді өкіл.
· Біздің ауылдың әзірге қонақ үйі де, асханасы да осы, ал келесі бесжылдықта келсеңіз, мүмкін салынып қалар, — деді Мелс.
Өкіл түсінді, түсінді де қалшиып келіп қазықтай болып отырды. Шәй келгенше бұларға біраз ескертпе айтты. Алғашқы тосты ел жігіттерінің амандығы үшін көтерді. Ал, қиналып отырып, бір-екі кезек жібергеннен кейін бұл ауданда Мелстен сауатты, қағазына ұқыпты парторг көргенім жоқ деді. Тағы да бір-екеуі еткен соң, «мен сен туралы айтатын жерде айтамын, менің қолымда көп нәрсе тұр» дегенді қиялатты. Мелстің ұстамдылықпен «рақмет» деп қана қоя салғанына сенбей отыр деп ойлады ма, облыста өзінің сыйлы екенін, сондықтан да осындай жауапты іссапарға жиі жіберетінін реті келсе де, келмесе де сөз арасына қайта-қайта қыстыра берді. Ал ет жегеннен кейін елпелектеп отырып-тұруы жиіледі. Сөйтіп жүріп, сыртқа шығам деген өкіл есікті шатастырып, апасының бөлмесіне кіріп кеткенін Мелс байқамай да қалды. Жайынбек екеуі сырттан іздеп жүргеңде ыржалақтап іштен шығып тұр. «Мен апамды таптым, сен өзің бізге жиен екенсің ғой» дейді. Сөйтіп, екеуі ел сұрасып. Мелс те анасының ата қонысы, ол жақтағы жұрағаттары туралы біраз әңгіме айтты. Ал, салқын түннің астында сәкінің үстінде отырып, туысқандық үшін тағы бір алып тастағаннан кейін Есімбек тіпті елжіреп, «алыстап кеткен жұрағатым-ай» деп күңіренді. Үй иесі кейін байқады, бағанадан бері ашық-жарқын жүрген Жайынбектің қабағы салбырап, мұрыны тыжырынып қалыпты. Егіліп кеткен Есімбек оны елейтін емес, әңгімесін әлі есіп отыр.
· Облаткомда орынбасар нағашың бар, сені соған таныстырамын, — дейді.
Содан бұл әңгіменің бәрінен бейхабар әлгі «нағашының» құлағын шулатып, мақтай жөнелді. Жаулары тізгіндеп жібермей жүрген көрінеді, әйтпесе, осы облысты басқаратын адам сол екен.
Бұларды жайсыз әңгімеден қашырып, назарын басқа жаққа аудару үшін Мелс қыдырып қайтайық деген үсыныс айтты. Әрі жатар алдында дене салқындап, бой сергиді. Үшеуі жалпақ көшені көлденең қиып өтіп, көршілердің шарбағының арасындағы жалғызаяқпен ашық кұмға төтелеп шығып кетті. Күндізгі сіңірген қызуын босатып үлгерген бұйраттардың үстінен Шу жақтан соққан самал еседі. Алайда енді екі-үш күнде маусым кіргелі тұрса да, құмның, кеш гүлдейтін сүйекті бұтақтарының бұрқыраған қош иісі сезілмейді. Ол қыстың қары жұқалаң болып, көктемнің жауын-шашыны да кемшін түскендігінен. Бұл жақтың өзен аңғарынан өзге жерінде сазды шұраттар да болмайды. Сүйекті бралардан басқа шөбінің мықтысы боз қылпық пен селеу. Енді жазда жауын болмаса олардың да қайта көтеріле қоюы екіталай. Шаруа баққан жігіт кемелденген социализмнің теориясын
бірауық ұмытып, осыларды ойлап кеткенде арттағы екеудің гүжілі қайта көтерілді. Бұл жолы бағанадан бері басыңқы жүрген Жайынбектің тығыны атылды. Ол бас жоқ, аяқ жоқ өзінен-өзі Нартжанды мақтай бастады. Осы елдің қамқоры, шаруаның білгірі, облысты көгертетін көсемі сол көрінеді. Жаулары қызғаныш қылып, жоғарыға жолатпай жүр екен.
· Ауданын жетістіріп алсын, облыс басқару қайда оған, — деп Есімбек екіленді.
Жайынбектің де күткені сол болу керек:
· Немене, облысты басқару сендердің маңдайларыңа жазылып қойып па, басқарады, — деп шаптыға жөнелді.
Мәмілеге шақыррмақ болған Мелсті екеуі де елейтін емес. Жайынбекке сөзім өтер деп батырыңқырап айтып еді, «нағашы тауып, бізді менсінбеуге айналыпсың ғой» деп өзіне бәле салды. Облыстан келгенін ұялтып көрмек еді, «мені жақыныңа жығып бермексің, бастарың біріксе, сендер сондайсыңдар» деп ол шамырқанды. Жайынбектің жетегіне еріп, бұларды сөз тыңдаудан өткізіп жібергеніне өзін іштей сыбаған Мелс те амалы құрыған сон, «ал ендеше қай жеңгенің менікі» дегендей қолын бір сілтеді де, салкын құмға жантая кетті. Ал ішімдіктің қызуымен өздерінің кім екендіктерін ұмытқан, әлде енді ғана шын бетпердесін ашқан екі өкіл қызметтік қатынасты ысырып тастап, қызыл құмның ішінде қызыл өңеш болды. Сөздеріне қарағанда, айдалада сойылын соғып отырған адамдары екеуінің де екі туып бір қалғандары емес, қорғап отырған намыстарының кімге қажет екенін де жете түсінбейді. Сонда бұл не желік?
· Бізді құртып жүрген, бір қазақты бірнешеге бөлетіндер, — деп өзегі өртенеді біреуінің.
· Осы аурудан арылмай көгермейміз, — деп екіншісінің көкірегі қарс айырылады.
Соны айтқан екеу айдалада бірін-бірі жеп қойғысы келіп жер тепкілейді. Ал олардың ойқастаған іздерінен ойылып-ойылып кеткен Мойынқұмның ақшағылдары өмір бойы жадысыз жүк тасып, жауыры күстенген көнбіс түйенің жалаңаш бүйіріне ұқсайды. Түнді аударып барып толысып туған ай ақтаңдақ қотырды айқындай түсті...
Бір сәт сезімге беріліп кеткен Мелстің көз алдынан осы бір көрініс көлбеңдегенде одан әрі шыдап жата алмай, орнынан атып тұрды. Бұл кезде өкілдердің ерегісі де шарықтау шегіне шығып, бірі «аман болсам ертең саған көрсетемінге», екіншісі «көтеріп тұрған аспаныңды тастап жіберге» жеткен. Алайда әңгімеге қайта қосылған Мелстің:
· Өспес елдің баласы болып, өнбес дауды қуғанша, ертеңгі жұмыстарынды ойлаңдар, — деген сөзі екпіндерін біраз басып тастады. Үй иесінің сөзінің салмағы да, даусының қатқыл шығуы
да әсер етіп, үйге үнсіз оралды. Бірақ бірі сырттағы сәкіге, екіншісі қонақ бөлмедегі диванға жатты.
Ертеңіне күндегі әдетімен кеңсеге ертелеп келіп, аналардың алып кететін анықтамасын өзінің ауданға жіберетін хабарламасын дайындап, басқа да жағдайды біліп, үйге қайтып келгенінде екі мейман түк болмағандай тізе қосып шай ішіп отыр екен. Жайынбек Есаға деп құрмет көрсетеді, анау да бұл құрметті үлкен жерден келген адамның кейпіменен қабылдайды. Жайынбек түртпектеп жүріп бірдеңе тауып, таңдайларын жібіткен сияқты, беттері үтіктеліп, шекелері де шып-шып болып, әдемі қалыпқа келіп қалған. Бұл түрлерін көріп, біраз жерге апарып тастағысы келген Мелс Жайынбекке қарап:
- Нәкең сәлем айтып жатыр, — деді. Парторг кіргеннен сергек отырған Есімбек оның ши шығарып келе жатқанын сезіп, Жайынбектің де жауап қатуына мұрша берместен:
· Баратын совхозымыз қанша жер? — деп тың әңгіме бастап кетті.
Жайынбек те үй иесінен гөрі сыйлы мейманның сөзіне ілтипат көрсеткен болып жауапты соған берді.
· Аса қашық емес, көп болса бір сағатта жетеміз.
Содан екеуі аяқ астынан асығыстық танытып, орындарынан тұрды. Жұмысты ойлағаны сонша, Есімбек түнде танысқан апасымен қоштасуды да ұмытып кетті. «Әлгі менің бауырым қайтып бара ма» деп қалбандап қалған кемпір үйден сүйретіліп шыққанда келесі совхоз коммунистерінің саяси сауатын тексеруге асығыс аттанып та кеткен қос өкіл құмның бұралаң жолында арлы-берлі теңселген «Уазиктің» ішінде бұлғалаң- бұлғалаң етіп кетіп бара жатты.
Мелс одан кейін нағашысын көрген де жоқ, мамырдың соңғы түндерінің бірінде болған сол оқиғаны ешкімге айтқан да емес. Бірақ танданатыны екі өкілдің ұрысы жайында ешқандай сыбыс шыққан жоқ та, ал Мелстің нағашысын тапқаны туралы әңгіме ел арасын аралап кетті.
Оның өсуі туралы өсектің үшінші түрі үйреншікті сүрлеумен өрбіді. Мұны жобалайтындар оның мінезін жақсы білетін жақындары. Сондықтан да өз көңіліндегі күдікпен арналас. «Құтылам десең өсір», құритын жеріне әдейі жіберіп отыр. Өйткені саудада істейтін адамның ең басты қасиеті кімнің де болса көңілін аулай білу, «алаған қолы береген» болу, ал оңдай қасиеттер Мелсте жоқ» дейді олар.
Бұл жұмысқа келгенде оның қатты шошынғаны дүкеншілердің мойнында қарыз көп екен. Тауарлары кем болып, айналымға түсер ақшаны уақтылы құймаса да аман-есен жүріп жатыр, тіпті жуық арада төлей қояр түрлері де жоқ. Көктемдегі малының төлдеуіне, оның күзге дейін өсіп жетілуіне, реті келсе,
қыста бордақыланып сатылуына қаратып, сүйрете береді екен. Мелс барлығының ісін заңға берді, ал тергеуі қыскартылғандарына қайта қозғау салды. Бұл істегенін аудан басшыларына содан кейін барып хабарлады. Олар жалпы алғанда құптады. Бірақ артынан кабинеттеріне жекелеп шақырып, болмаса өзіне оңашалай кіріп, бірлі-жарым қолқа сала бастады. Бірақ сол бірлі- жарымдарды ғана орындай берсе, бұның ештеңеге араласпай, ескі сүрлеумен жүре бергеннен басқа шарасы жоқ еді. Өйткені, сотталған дүкеншілер тәжірибесі аздығынан, яки таянышы жоқтығынан кеткендер де, жұмыстан қарызданып шығып, екі колын қалтасына салып жүргендер бір-бір мықтыны жоталарына тақып алғандар болып шықгы. Сондыктан бірбет Мелс ешкімге бас шұлғып уәде берместен, бастапқы шешімінде қалды. Одан көрген шырғалаңы да аз болған жоқ. Әйтсе де сол айқаймен жұмыс ілгері жүргізіліп, сол айқаспен осы күнге дейін жетті. Артына шам алып түскендерге ілік болатындай ештеңе жасай қойған жоқ сияқты еді. «Аңдыған жау алмай қоймайдының» кері осы болды ма?
—Мынау да біздің қатарымызға қосылыпты ғой, — деген дауыс жетті құлағына. Бірақ бұл сөз ойын бөлсе де, онша мән берген жоқ еді, артынан адам жиіркенерлік аяр күлкі естігенде барып жүрегі дір ете калды. Әңгіме өзі туралы екені санасына енді жетіп, аяр қүлкінің иесін де таныды.
· «Көп асқанға бір тосқан» деген осы, — деді екінші дауыс. Бізге ор қазып еді, өзі омақаса құлады. Бейшараның бөкен құсап мойны үзіліп кетпесе жарар еді.
· Үзілмесе де темір тордың аржағынан қүдайына құлшылық етуге икемді болып, жіңішкеріп келетіндігі анық.
Мелс жалт қарады. Көшенің қарсы бетінде есігінің алдында Сұрат тұр. Тосыннан өзі жасатқан тексеруде 60 мың сомның тауары кем шығып, ісі тергеуге берілген. Бірақ сол тергеу бітпей, әбден жүйкесін құртып, ақыры құрдымға кетті. Ол болса «мен есепте жаңылып қара басып қалдым» деп бүкіл ағайын-туғанына, жекжат-жұратына сауын айтып дүние жинап алды. Жағдайы «жаңылысып» кетіп, 60 мың сом төлеген адамдікіндей емес, әңірейтіп үйді салған, астында «Жигули», жаяу жүрсе жерді ойып жібере жаздайды, көлікке мінсе, алдына емес, аспанға қарайды, есікке қарай шырт еткізген түкірігі сырттағы шарбақтан асып кетеді.
Ал қасындағы Әбдінің Мелстерге жекжаттығы бар. Темір жол бойында тұратын әкесімен бір туған әкпесінің жақын қайнысы. Қосып сатқаны үшін БХСС-тің жігіттері актілеген. Соны сезіп түнделетіп Мелстің үйіне келді, әдейі кемпірдің көзінше сөйлесейін деген амалы болу керек. «Бастық бастықтың айтқанын екі етпейтін заман ғой, баса сал, болмаса коллективтің тәрбиесіне
қалдыр» деп салмақ салды. Бұл көнбеді. «Көрейін, сөйлесейін» деп алдаусыратпады да, «араласпаймын» деп ашып айтты, “не жетпеді саған, есігіңнің алдындағы жиырма-отыз тұяғың мен екі- үш жылқы бала-шағаңа азық болмай ма? Арам ақшаны адал балаларыңның игілігіне қалай жұмсайсың?» деп, қайта өзіне ұрсып берді. Шын қиналды ма, әлде айласы ма, сылыңғыр ұзын жігіт төрінде екі бүктеліп отырып алып, еңкілдеп жылады. Ата- бабасының баяғыдан бері жекжат екендігін, не бір қиын-қыстау кезеңдерде бір-біріне қол ұшын бергенін айтып, үй ішіндегілердің сай сүйегін сырқыратты. Өмірі Мелстің сыртқы шаруасына араласпайтын анасы да шыдай алмай:
· Балам-ай, қолыңнан келсе, мына бейшараны жылатпашы, ата-анасының тұзы ұрар, — деп қалды.
· Ол менің қолымда емес, апа, — деп құтылды бұл.
Бұдан тауы қайтқан Әбді үйден сүйретіліп шығып бара жатып:
· Коммунизмді жалғыз өзің орнатсаң көреміз, «Норматив солай», — деп нықыртып кетті.
· Еркежанның сағы сынатын болды-ау, — деп анасы қалды.
Мелстің де жүрегі тас емес, құм болып егіліп отыр. «Басыма іс түскенде інің қол ұшын бермеді, ата-бабамның тұзын тепті» деп өпкесінің бетіне салық қып басатынын да білді. Әбдінің сөзінің де жаны бар, тәрбиеге көнетінді де, көнбейтінді де коллективте алып қалу бұл ауданда етек алған әдет, өйттің деп Мелсті ешкім сөкпейді. Бірақ ол «жекжатына болысты, председательдің де бүйрегі бар екен» деген өсектен қорыққан жоқ, бірден осылай бастамаса, әбден қиюы қашқан есіктей, икемнен кетіп қалған сауда тәртібін қалыпқа түсіре алмайтын еді.
Әбді бір жыл химияда болып, мерзімін өтеп те келді. Енді бір жерде завхоз. Мелстің үстінен ара-тұра түсіп тұратын домалақ арызды жазатын Сұрат екеуі деседі жұрт. Әрине, кеңседе біреуі бар, бірақ оның кім екенін біле алмай-ақ кетті, білгісі де келмеді. Өйткені, өз жолы оң болған сон, өзге не десе о десін, оны шыбынның ызыңындай ғана көреді де қояды.
Әне-міне дегенше, шапқан аттай зымырап өте шыққан төрт жыл ішінде Мелс саудада алғашқы ойлағанындай тек қана қолы былғаныштар істемейтініне көзін жеткізді. Шынын айту керек, күдігі бірден сейіле қойған жоқ.
Осы жасына дейінгі көрген-түйген, оқыған-тоқыған тәжірибелерін, жоғарының талабын, төменнің тілегін түйіндей келіп, ол үш мәселеге қатты көңіл бөлді. Олар — кадр, құрылыс, кооперативтік өнеркәсіп. Бір қызығы соңғылары жөнінде бірінші хатшы екеуінің ойы үйлесім тауып отырды да, кадр мәселесіне келгенде пікірлері кереғар келе берді. Соның бірі осы Сұрат жайында. Сан қилы шаруаны ақылдасып болып, еңді шыққалы тұрғанында ол жөніндегі әңгімені Нәкеңнің өзі бастады.
· Сен бізге бірдеңе керек болғанда ғана келесің, сен үшін біз экспедитор да, құрылысшы да боламыз. Ал ішкі шаруаңа араластырмайтын болдың-ау, — деп барлай қарады да артынан:
· Әрине, қажеті болмаса біздің араласа беруіміз де міндетті емес. Дегенмен, жалпы жағдайды біліп отырғанымыз да зиян емес-ау. «Келісіп пішілген тон келте болмайды» дейтін бе еді, — деп қосып қойды.
Мелс біріншінің жағалатып айтса да, кімді меңзеп отырғанын түсіне қойды. Прокурор бұдан бұрын баяндаған екен. Нәкеңе Сұраттың жағдайын қысқаша айтып шықты.
· Тағы да тергеуге бердім де?
Бірінші біраз уақытқа дейін үнсіз отырды.
· Бүйте берсең осы сен кадрсыз қалмайсың ба?
· Біздің ауданда еңбек ресурсы жетеді, Нәке. Жыл сайын орта мектепті жүздеген бала бітіреді. Соларды үйренуші етіп қабылдап жатырмыз, бір тобына жолдама беріп, кооперативтік училищеге жібермекпіз.
Мелстің жауабы нық та орнықты шықты.
- Қарағым-ау, ол балаларды біз қой бағуға, жүгері есіруге жеткізе алмай отырған жоқпыз ба. Немене, газет оқымайсың ба, өзің?
· Бізге көп керек емес қой.
· Ескі кадрларды түрмеге тоғыта берсең, саған да көп керек болады.
· Менің ешкімге қастығым да, өштігім де жоқ. Бірақ осы қызметті партия сеніп тапсырғаннан кейін мемлекет мүлкін көздің қарашығындай қорғауым керек.
· Адамды да қорғау керек емес пе?
· Қорғамайын демейсің-ау. Заңды да, жөнді де біле тұрып қылмысқа әдейі бара ма деймін. Алдыңғыларының аман-есен құтылып кеткендерін көріп-біліп отыр.

Қашанғы әдетімен Мелс тайсақтамай тік айтты. Сөзінің бір ұшы бұрынғы төрағаға тиіп, ал кейбір ұшқынын Нәкең жаққа да шашыратып алғанын кейін ұқты. Бірақ ауыздан шыққан сөзді қайтып жинап ала алмайсың. Үлкен кісінің көзінің асты жыбыр ете қалды. Бұл жақтырмағанының белгісі, мұны алдына көп келіп, мінезін алғандар болмаса, басқа жұрт байқай бермейді. Өйткені аққүба өңі өте сирек өзгереді. Қазір де қалпын бұзбаған күйі:
· Осы сенің әкең қай жылы дүниеден өтті ?— деп оқыс сұрақ қойды.
· 1955 жылы.
· Ал Сұрат әкесін көрген де жоқ, соғыста өлген. Шешесінің етегіне оралып, әркімге бір жалтақтап өсті. Кім маңдайымнан сипар екен, «айналайын, келе ғой, әкеңе тартқан жақсы жігіт болып өс» деп шақырып алып, ет асатар екен, болмаса кәмпит
ұстатар екендеп, көрінгеннін босағасында жәудіреп тұрды. Көзін ашқан күшіктей ел қатарына қосыла бастағаны енді-енді. Шиеттей бала-шағасы бар. Сол бала-шаға тағы да жетімдік көрмей ме?
· Оны ерте ойлауы керек еді.
Жауабын қысқа берген төраға айтарын айтып салды да, қалың кабағын кере түсіп, қасқайып қарап отыра берді. Кенет Нәкең мырс ете қалды да:
· Осы сен мені партия қызметкері бола тұрып, қылмысты бүркемелеп, қылмыскерді қорғайды деп айыптап отырсың-ау, — деді.
· Таңғалып отырғаным рас.
Қыстығып қалғанында көкейіндегі сөзді Нәкеңнің өзі тап басқаннан кейін көмекейінен қалай шығып кеткенін Мелс байқамай қалды. Нәкеңнің жұқалтым жүзіне лезде қызыл жүгірді. Бұл ашулана бастағанының белгісі. «Бүлдірдім-ау» деп ойлады ішінен Мелс. «Партия біледі, сіз білесіз, сіздер елдің қамқорысыздар, бәрін биіктен болжайсыздар» деген сияқты талайлар тоты құстан бетер тоқтамай қайталайтын кезекші сөздерді айта салса, тап қазір аман құтылып кететіні анық. Осындайда оқтау жұтып алғандай иліге алмай қалады. Қарап жүріп қара басына жау шақырады. Не болса да кетті енді, оны қайтып түзетуге бұның тілі құрғыры да бұрыла бермейді.
· Кешегі ауыр күндер қабырғаңа батқан жоқ қой сенің.
Нәкеңнің қатқылдау айтқан бұл сөзі «әкең ауқатты еді, сен
не қиыншылық көрдім дейсің» болып естілді Мелске, бірақ шымбайын шым еткізсе де, сыр берместен, акырын тосты. Өйткені біріншінің жөткірініп алғанынан тосын әңгіме бастап келе жатқанын пайымдады. Жалпы, жасы алпысқа іліккен бұл адамның Мелс ұнататын қасиеттерінің бірі — адам тартқыштығы. Ауылдан келген карт болсын, жоғарыдан келген дәрежелі кісі болсын, байыппен айтатын байсалды әңгімесімен үйіріп әкетеді.
· Сол қиындықты біз көрдік те, көрсеттік те. Сонау бір жылдары талай бейшараларды бір қадақ бидай үшін шырылдаттық. Несін жасырамыз, түрмеге тоғыту деген бізден қалған.
Нәкең тынысын тереңнен алды. Онысы бұл мойындаудың оңайға соқпағанын сездіріп қана қоймай, өткенге деген өкініштің өзегін өртеп тұрғанын да білдірді, сырласуға шақырғандай болған әңгімесімен Мелстің де жүрегін жібітті. Бұл кезде ауып бара жатқан күн аупарткомның ауласындағы талай заманнан тұрған тарлан тораңғының ұзарған көлеңкесін кеңсе ішіне қуып тыққан. Соның бір пұшпағы келіп біріншінің жүзіне жартылай түскенін Мелс жаңа байкады. Нәкең сөзін қайта жалғағанда сол көлеңке ме, әлде көзінің асты ма, әйтеуір бірдеңе жыбыр ете қалғандай
болды. Қоңыр даусында бұрын байқай бермейтін мұңды сарын сезіледі.
— Жыл он екі ай күнді түнге, түнді күнге ұрып еңбек еткенде өздері өсірген өнімнен өзектеріне ештеңе түспей, аштан қырылған кезі де болды бұл елдің. Естерін жиғаны енді емес пе? Сондықтан Сұрат сияқтылардың қателігіне гуманистік тұрғыдан келуіміз керек.
Соңғы сөзді естігенде жаңа ғана жіби бастаған жүйкесіне қатқыл бірнәрсе тигендей тіксінген Мелс жүзін алдындағы кісіден аулада қарауытқан алып тораңғыға кілт аударып, үнсіз қадалды да қалды. Өйткені бастапқы әңгіменің бағыты бұлт ете қалып, іле уәж айту үшін ойын жиып алуға мүмкіндік бермей тұр. Тағы да бұл күтпеген сөз шықты алдынан. «Сұрат сияқтылардың қателігі...» Апыр-ау, осы да қателік пе? Бірінші жақында болған пленумда ауданда социалистік меншікке қол сүғушылықтың белең алып кеткенін, құқық қорғау органдары, тиісті мекеме басшылары (оның ішінде Құштарбеков те аталды) мұндай қылмыспен күресті пәрменді жүргізбей отырғанын ашына айтқан. Иә, онда қателік емес, қылмыс деп атап көрсеткен. Тек ол кезде үлкен кісі үлкен мінбеден сөйлесе, бүгін қызметте қалу-қалмауы өз қолында тұрған адамды еш куәсіз есікті жауып алып, оңаша жәукемдеп отыр.
—Солай, жолдас Құштарбеков, біздің басты байлығымыз адам, басшы қарамағындағыларға қамқорлық жасай білуі керек.
 Сөз сонымен бітгі дегендей ол орнынан тұрып терезенің пердесін жапты да, жарықты жақты. Сол кезде көкжиектен ұрған күннің кешкі қызғылт сәулесін де, жаңа ғана жүзінде ойнаған көлеңкені де неон шамдарының жасанды жарығы жойып жіберді.
Оның пленумдағы сөзі көкейге қандай конымды болса, қазіргісі де орынды, жөн емес деп қарсы дау айту қиын. Шынында да, «аурудың алдын ал» дегендей, қылмысты ашқаннан гөрі болдырмаған дұрыс. Демек, таяқтың бір ұшы Мелстің өзіне таянып келе жатыр. Төраға болғалы жылға жуықтады, талан-таражға жол беріп, осы уақытқа дейін ай қарап отырған ба, біріншімен бұдан әрі ырғаса берсе, әңгіме осыған тіреледі. Нәкең олай демесе де, «жолдас Құштарбеков» дегенді нығарлаңқырап жібергенімен білдірді, ал орнынан тұруы арқылы, осы тойғаныңмен қайт та, айтқанды орында дегенді сездірді. Бұған да көнбей көкезулендің екен, мәселе басқаша қойылып және ол Сұраттан бұрын шешіліп кетуі әбден мүмкін. Бұл кезде дүкендерді апталап жауып қойып жұргізген ревизиялары, сауда мәдениетін көтерудегі азды-көпті шаралары, қызмет көрсетудің озық үлгісін енгізудегі талпыныстары, салқын сусын цехын салып, тұңғыш кулинария дүкенін ашқаны, сауда орталығы бітсе, кондитер және шұжық цехтарын салу көңілінде жүргендігі, бәрі
де қараң қалады. Өзі өлмес-ау, бірақ бұл жұмыстың қиындығы мен қызығын мойындап, жанына жақын тұтып келе жатқанда өмірге қажеттілік оятқан арман-мақсаттары желге ұшады. Бірақ адал ниеттен туған ойыңды да ашып айта алмай, басқаның бұйрығына басыңды шұлғып өтуден артық корлық бар ма бұл жалғанда. Оны қорлық емес, қайта «заманың түлкі болса, тазы болып шалу» деп жүргендер де аз емес, әрине, тіпті тарақаннан да көбейіп кетті. Алайда Мелс өзін әзірге олардың қатарына қосқан жоқ еді, енді қырықтан асқаннан кейін өзгере коймайтынын да сезеді. Өз бойындағы іліп алар қасиеті болса, сол принцип екенін жақсы біледі. Ел де оны сол үшін сыйлайды, жауы да сол үшін көп. Сондықтан да бұл жерде үндемей қалу өзін табанға салып таптатумен бірдей еді.
— Сұраттың істегені қателік пе, қылмыс па, оны заң орындары айырып беретін шығар, Нәке. Олай етпесек, біздің жүргізген алдын алу, тәрбие жұмысынан да түк шықпайтын болады.
Бірінші бара бер дегендей, иегін еріне көтерді. Кабинет иесінің биіктігін де, алынбас қамалдай беріктігін де, оның алдында өзінің шарасыздығын да көрсеткен осынау тәкаппар қимыл Мелске бөрінен батып кетті. Ол жан дүниесі әлем-жәлем болып, сүйретіліп шықты сыртқа.
Сұрат Нәкеңнің әйелінің бірдеңелері болып келеді деген қаңқуды Мелс естімей калған жоқ. Бір мықтысы бар екенін Сұраттың бет аузы-ақ айқайлап айтып тұрады. Ревизия қорытындысынан кейін төраға шақырып алып сөйлескенде де, жиналыста да өкініш білдірмек түгіл, «сендер маған түк істей алмайсыңдар» деген кейпінен айнымады. Оның бұл қылығы ештеңеден беті қайтып көрмеген Мелстің жынына тиіп, орынбасарларының да, басқалардың да, «тез арада төлетіп, жабулы қазанды жабулы күйінде қоя салайық» дегендеріне көнбеп еді. Енді, міне, сол қылығы күткендей-ақ алдынан шығып отыр.
Біріншімен арасына сол жолы түскен сызат бұдан былай қарай бірте-бірте кеңи берді. Соған себепші болған Сұраттың да, міне, қазір жолын тосып тұрған сыңайы бар. «Өз істегеніңді аддыңа келтірдім бе» деген тұрыс бұл.
Көзі кеш ілінсе де, ол ерте оянып, бұрынғы дағдысымен тумбочкада тұрған қол сағатына көз жүгіртті. Оның тілі таңғы 6-ны көрсетіп тұр екен, күнделікті тұратын мезгілі. Сол сәт шалалау ұйқыдан серги қоймаған санасына әлдебір сезім сау етіп құйылды. Соңғы кездердегі көргені мен естігені, миын бізше
шұқылаған сүңгі ойлар қайтадан қаптап, бұны албастыдай басып алды. Ол жастыққа еріксіз жантайды да, қайта ұйықтап кеткісі келгендей, бірауық көзін жұмып тырп етпей жатты. Сонда ғана барлығынан қашып құтылып, тылсым тыныштық табатындай көрінген. Бірақ ұйқыны санасындағы сапалақ ойлар ілезде үркітіп жіберсе керек, жүйкесін қанша жұмылдырғанмен қайырылмады, қайта, жатқан сайын баса түскен «албастының» салмағы ауырлай бастады. Қимылсыздық, әрекетсіздік ой тұтқыны болуға еркімен берілу екенін, оның тіпті одан әрі езіп тастайтынын түсінген ол әлден уақытта еркін жеңіп, «қорғасын» басын әзер көтерді. Өзінің көңіл күйіндегі құбылысты үй ішіне де білдіруге болмайтындығын сезіне жүріп киініп, сыртқа күнделікті тірлігіне шыкты.
Күн бүгін де бұлыңғыр екен. Таң атқанымен, қараңғылық серпіле коймаған. Сәресінің тұсында демін ішіне тартып, айнала бозара бастағанда лебін босатқан аяз жылы үйден шыққан жанның бетін шымшылайды. «Қойларды әзір шығаруға болмас, дегенмен ашық қораға шөп шашып, дайындап қояйын» деп ол қолына айыр алды. Бірақ адамды бірі семіртіп, бірі аздыратын әзәзіл ой аядай ауланың ішінде қайда барып, не істесе де серпілмей қойды. Ой серпілмеген соң, бой да сергімеді...
Осы жылдың басында Нартжан Садықбеков зейнет демалысына шықты. Аудан көлеміндегі осы бір ірі оқиғаны Мелс екі үдай сезімде қабылдады. Бір жағынан, біріншісінің іскерлігіне тәнті. Тамыры тереңге кеткен тынымсыз шалдың облысты былай қойғанда, республиканың қажет деген мекемелеріне еркін кіріп, еміне жай сөйлесе алатын қасиеті бар-ды. Кабинет иелеріне өзін тыңдатып қана қоймай, түйе сұрап, бие алып қайтатынын да талай көрді. Мұнысымен ол ауданның өзге басшыларының алдында бұрынғыдан да тұлғаланып, айбары мен беделі арта түсетін. Екінші жағынан, үлкен істерді атқарып жүрген, бір аймақтың халқы аузына қарап әділдік күтетін адамның пендешілігі де қатты таң калдырады. Сұрат жайындағы баяғы әңгімеден кейін әлде өкпелегенін, әлде кек тұтқанын білмейді, әйтеуір бұған тоң-торыс болды да қалды. «Апыр-ау, сондай үлкен кісі қылмыскерді қорғамадың деп көңіліне осыншама ауыр ала ма? Сонда бір басшының салмағы бір сатушыдай болғаны ма?» деп ойлайды оңашада Мелс. «Рас, сатушы жақыны шығар, алайда осы жұмысты жөндеймін деп мен де талай жақыныммен ат қүйрығын кесіскен жоқпын ба. Іс мүддесін ойлау деген осындайдан басталмай ма?» деп күйінеді,
Бір күні кешкілік үйіне келе қалған Ермұқан бауыры бұның көкірегіндегі сол күйінішке күдік қосып кетті.
— Осы сен Нәкеңнің үйінде конақта болдың ба?— деп сұрады ол екеуі дастарқан басында оңаша қалғанда бұрынғы қысыр әңгімесін кілт үзіп.
· Онда не шаруаң бар?
Сұрағына сұрақпен жауап берген Мелс бауырына мысқылдай, әрі барлай қарады.
· Әуелі болдың ба, соны айтшы?
· Ал, болдым.
· Не апардың?
· Не апарушы едім? Жеңгең көйлек-кеншек алған болар, қолында сөмкесі бар-тын.
Палуан денелі Ермұқан барылдақ даусымен күлкіні қойып кеп жіберді. Бүкіл денесін гармошкадай бұрандатып, сұқ саусағын құбыжық көргендей шошайтады. Селк-селк еткен еріні әлден уақытта барып икемге келді.
· Көйлек-көншек! Ха-ха-ха,
Ермұқан кайтадан селкілдеп кетті.
· Әй, өлтірдің мені. Көкетай-ау, көйлек-көншекпен бір ауданның біріншісі тұрмақ менің колонна бастығым да сөйлеспейді. Сен өзің аспаннан түстің бе, әлде жерден шықтың ба?
- Осы жерде жүрміз ғой әзір.
· Осы жерде жүрсең, айналандағылардың не істеп жүргенін неге сезбейсің?
· Е, не істеуші еді, әркімнің өз тірлігі өзінде.
· Міне, дұрыс айтасың, әркімнің өз тірлігі өзінде, бірақ сенің тірлігің қандай?
· Қандай болушы еді, кәдімгідей.
- Әй, сен осы нағыз қу болуың керек, — деді бұл кезде күлкіден Әбден арылған Ермұқан. — Жүрісіңнің жымын білдірмейтіннің өзісің-ау деймін.
Ол Мелстің бетіне барлай қарады.
Бауырының ә дегенде айтқысы келген ойы әлі артыңда жатқанын сезген Мелс қарсылық та, наразылық та білдірместен, момақан күйде отыра берді. Не де болса ақырына дейін тыңдамақ. Оның бұл түріне қарап әжептәуір еркінсіп қалған немере ағасы бұған осы жерде үлкендік көрсетіп, көп әңгіме айтты. Бірінші мұны үйіне бекер шақырмаған. Демек, бұл оған ат мінгізуі керек еді. Ал бүгінгінің атының құны жоғары...
· Мен бәлені білем,— деді ең соңында Ермұқан. — Сұраттың жағдайынан кейін ол сені қырына алып жүр. Бұл шақырғаны соның өтеуі. Мүмкіндікті пайдалана алмапсың. Енді өз обалың өзіңе, Нәкең сені ұзаққа жібермейді, аман-есенінде жылы орныңды іздей берсең де болады. Ал, маған шыныңды айтпай отырған болсаң, өзің білесің. Оның да дұрыс шығар.
· Болдың ба? — деді ағасы тоқтағанда, әрең шыдап отырған інісі.
· Ал, болдым.
 — Ендеше, алдыңдағыны іш те қайқай.
Мелс сөзінің аяғын қатқыл түйсе де, Ермұқан бұған ашуланған жоқ. Аралары бір жасқа да толмайтын болғандықтан, бір-біріне еркін сөйлей беру бала кезден қалған әдет. Оның үстіне, Ермұқан ойын ашық айтқанына, оны Мелстің аяғына дейін тыңдағанына риза болу керек.
· Е, өзім де түнейін деп отырған жоқпын үйіңе, — деді де, алдындағысын рақаттана алып тастап, анау-мынауды шайнаған күйі орнынан көтерілді.
Десе де ол бүгінгі діттегеніне жетіп, қызметкер інісінің көңіліндегі бір күдікті қозғап кетті.
... Бірінші бұлардан басқа жол бөлімінің бастығын ғана жұбайымен шақырыпты. Тамақ алдындағы үзіліс кезінде:
· Жеңгей, балалардың бөлмесін көрсетпейсіз бе?— деді жол бөлімінің бастығы, екеуі дәлізде тұрғанда, жандарынан өтіп бара жатқан үй иесі әйелге.
· Ә, солай ма?— деген кербез кемпір күлімсірей басып барып, бүйірдегі бір бөлменің есігін ашып, әлгіні алдымен жіберді. Оның бұл қылығына мән бермеген Мелс жалғыз қалған соң сыртқа шығып кетті.
Әлден уақытта екі езуі екі құлағына жеткен жол бөлімінің бастығы мұның қасына келіп:
· Кіріп шықпайсың ба? — деді.
· Қайда? — деген де қойған қапелімде түсінбей қалған Мелс, — Жаңағы балалардың бөлмесіне.
· Бағана кіріп шыққанмын.
Мелс солай дей салды.
· Ә, солай ма? — деді ол да.
Талай-талай тәтті сөздер айтылған сол түнгі біріншінің үйіңдегі қонақасынан кейін де мұның жағдайы жақсара қоймады. Жұмысы ешкімнен кем болмаса да, сауда қызметкерінің тұзы жеңіл келе ме, артынша өткен аудандық жиналыста тағы да сынға ұшырап, керісінше, жол бөлімінің жұмысы көп мақталды. Соның алдында ғана біріншінің үйінде бірге қонақта болған қозы қарын, касқа маңдайлы жігіт бұл күні жайраң қағып жүрді. Сырт көзге сыр бермеймін деп, салмақты қалпын сақтаған болса да, Мелс ауыр ойдан арыла алмады.
Көп ұзамай, сауданың бастығын орнынан алу жөнінде, бірінші өзімен тонның ішкі бауындай болып жүретін кеңесшілерімен ақылдасады. Сонда Мелсті осы Бельгер қорғап қалса керек.
· Сауда орталығы мен басқа құрылыстары біткенше Кұштарбековке тимеңіз, — дейді ол. — Жарым ортадан басқа адамның алып кетуі қиын. Өзі бастады екен, өзі аяқтасын. Ал дайынға ие болатын адам табылады.
Бірінші осыған тоқтайды. Бірақ дайынға ие болатын адамы сол ма, әйтеуір басқа ауданнан әкеліп Берікті орынбасарлыкқа алдырған. Мұндай лыпып тұратын жігітті Мелс бұрын-сонды көрген емес. Өз бетімен ештеңе тындырмаса да, әйтеуір тапсырма орындауға келгенде тап-тұйнақтай. Мұның өзі бір жағынан Мелске жақсы да болды. Ауданға келетін меймандарды күтудің басы-қасында сол жүреді. Басшылардың өзі төрағадан гөрі сүйкімі бар соны қалайды. Ал Мелс болса, сондай шағын, зиялы топтардың оңаша отырыстарынан шеттеп кеткеніне көп қиналған жоқ. Ақкөңіл Бельгер бұл әңгімені өзі айтып:
— Мына сауда орталығының құрылысын Садықбеков зейнет демалысына шыққанша созамын. Содан кейінгісін өзің білесің, — деп күліп алғаны бар.
Сол Садықбеков зейнет демалысына шыққанда сауда бастығының жүгі жеңілдегендей болғаны да рас. Бірақ «қуырдақтың көкесін түйе сойғанда көресің» дегендей, Нөкеңдікі ызғар болса, ол кеткен соң дауыл тұрды. Жиырма бес жыл бірінші болып, беделі ауданға ғана емес, облысқа да жүрген адамның атақ- даңқы талайдың тынысын тарылтып, ішін қайнатқан ғой. Нәкеңнің қаһары бойында тұрған кезінде қатты тигендері де, қағып тастағандары да аз болған жоқ. Олар бұрын он жылдап ор казғанда ештеңе бітіре алмаған еді. Ал Нәқең кеткеннен кейін топ құрып, белгілі бір күшке айналған ондайлар аудан қамын ойлаған болып, жаңа ұранға өздерінің жеке сүреңін қосып, өш алуға ұмтылуда. Тоқырау заманын шайқап өткен Садықбековті қалай да аман жібермеуге білек сыбанып кіріскендер жоғарыдан да, төменнен де табылды. Төменнен жазады, жоғарыдан тексереді. «Садықбековшілдік» деген термин жиналыстар мен баспасөз беттерінде жиі айтылатын болды. Сол «садықбековшілердің» санатына қосылғандардың алды ә дегендегі дүмпуге шыдамай- ақ, қызметтерін беріп кете бастады. Кетпегендері айтыс-тартысқа араласып, тексеру мен тергеуге түсті. Мелсті де сүріндіріп отырған сол сүрең. Өткен жылы оның облыстағы бастығы жаңарды. Басқа аудандарда әр түрлі басшы қызметтер атқарғанымен, Нарболат Сайгелдиевтің жасы жақындаған шағында өзіне таныс емес салаға келуі жұрттың бәрін таң қалдырды. Ал, сәуегейлер зейнет демалысына шығуына бес жыл бар екен, соның алдында майлы жұмысты әдейі таңдап алған мықты болды бұл деп болжамдайды. Сол Сайгелдиев алғашқы танысқанда-ақ мұнымен сызданып отырып сөйлесті. Мелс оның себебін біле ал май дал болғанымен, жүре келе түсінісерміз деп ойлады. Соның артынша бастығы ауданға келді. Екеуі кешке дейін сауда нүктелерін аралап шыкқанда бастығының қабағынан мұның жұмысына риза, әлде наразы екендігі білінген жоқ. Мелс қешке үйіне тамақ дайындаттырып қойған, оған да бармады. Содан соң, амал жоқ,
конақ үйдің нөміріне алдырып, сол жерден сыйлады. «Даудың басы Дайрабайдың көк сиыры» дегендей, даудың басы Мелстің ішпейтіндігінен басталды. Алғашқы тосты құрметті мейманның денсаулығы үшін көтеріп, өзі рюмкасын жартылап қана коя салған.
- Қалдырма, — деді бастығы.
— Аға, кешіріңіз, ішпеуші едім.
Сол-ақ екен, Нарболат шарт кетіп, Мелске айтпаған сөзі қалмады. «Бұл қонақ сыйлай білмейді екен, кеудесі өсіп кетіпті. Қошемет, кұрмет көрсететін адамының түрі басқа да, Нарболатты менсінбей отыр екен». Ұрсысының ұзын-ырғасы осы.
Мелс осы арақ тұрған жерде ыңғайсыз жағдайға қалады да жүреді. Ішпейін де демейді, жасынан жақпайды, аузына тисе болды, кұсады. Ал, өйтіп дастарқанның берекесін алуға тағы болмайды. Мұнысын білмейтіндер осылай ренжіп жатқаны.
Алайда Сайгелдиевтің көңілінде одан да бөлек дүниелер жатқанын да сезеді. Бір кезде Садықбеков оны осы ауданға қызметке кабылдамай қойыпты дегенді естіген. Бойынан соның ашуы әлі кетпеген сияқты. «Құрмет, қошемет көрсететін адамыңның түрі басқа» деп жатқаны сол. «Қонақ сыйлай білмейсің» деуінің себебі, келе салысымен Сайгелдиев киік жанын жағалатып сұрап еді, Мелс таза ауаға шығып қайтуға болады, бірақ аулауға рұқсат жоқ қой деп кесіп жауап берген. Бұл ауданның кейбір меймандары әкесінің жекеменшік жайлауына келгендей, жұмысын атқарар-атқармастан зуылдаған бір-бір машинаны мініп алып, киік қуалап кететіні бар. Өзі атпақ түгілі, даланың момын да бейкүнә жануарларының қансырап жатқанын көруге Мелстің дәті шыдамайды.
Ауылына алғаш келіп тұрған тікелей бастығының емеурінін елемей, кесіп жауап беруі, әрине, Сайгелдиевтің көңіліне қатты тиді. Тіпті түсінігіне сыйдыра алмай, ақырында «бұл Садықбековіне сеніп, басқаны менсінуді қойған жігіт екен» деп түйді. «Кеудең өсіп кеткен» деп жатқаны сол.
Облыстағы бастығының алғаш танысқанда-ақ сыздануының сыры да енді ашыла бастағандай. Ол, әрине, келе салысымен өзі қызмет істейтін жігіттері жөнінде жұрттан пікір жинап, тегін, білімін, жұмыс қабілетін, мінезін сұрастырады. Әрине, ақылшылар «Норматив солай» деген лақап аты әлі қалмай жүрген Құштарбековтің сараңдығын, мінезінің тарлығын «әдемілеп» тұрып суреттеп береді. Оның үстіне, тегі де Садықбековке сай келмей түр. Осындай сауын сиырдай момын халқы бар ауданның саудасын ен байлықтың ішінде отырып ішегі майланбайтын, өзгенің де өзегінен өткізбейтін сараңға беріп қойып, Сайгелдиев тыныш отырмақ емес. Мұның бәрін Мелс те түсінгенімен, амал не, бастықтың алдына түсіп алып әке-көкелеп, не болса да
айтқанын істеп жорғалай жөнелу ол үшін жат мінез. Ертеңіне бір саланың тағдырын тізе қоса шешіп, бір мүддені ғана жақтауға тиіс облыс пен аудандык екі басшы өзара салқын коштасып, екі қилы пікірмен ажырасты. Көп ұзамай араларында телефонмен айтылған әңгіме жұмыс жайлы болғанымен, сол екі қилы пікірдің ұшқынын жалындатып жіберді.
· Жоспар қалай? — деді бастығы ай-шай жоқ.
· Аман-есенсіз бе? — деді бұл жауаптан бұрын.
- Иә,—деп салқын дауыспен қысқа қайырды бастығы, мұның амандасқанына жауап бергенін, әлде сөйлей бер дегенін белгісіз қылып.
Дегенмен де онысы «менің де есендік сұрасатын адамым бөлек, ал сен сұрағыма жауап бер де ресмиліктен аттама» дегендей көрінді. Мұны сезген Мелс те:
· Орындаймыз, — деген бір ауыз сөзден әріге баспады.
· Қанша орындайсың?
· Жоспардың өзінен әзер шығамыз.
· Маған асыра орындағаның керек.
· Оған мүмкіндік жоқ қой.
· Тап.
· Ең болмаса аздап импорт берсеңіздерші.
· Фонд жоқ, берілмейді. Бірақ айтқанды қалай да орындайсың. Жоспарға кемінде жүз мың сом қосып әкелесің.
Мұны естігенде онсыз да қарасұр жігіт одан әрі түтігіп кетті. Қайратты қара шашы тұрмақ, жайшылықта біліне бермейтін бет түгіне дейін едірейіп шыға келді. Телефоннан шанқ-шаңқ еткен дауыс миын шаққан сайын ішіндегі уыт- ызасы бұрқылдап қайнай бастады. Ақыры сол ыза толыса бастаған денесін кернеп, орнынан еріксіз көтерілді. Телефондағы дауыс әлі сақылдап тұр. Реті келген жерде бұл да шап етіп, іш ашуын сездіріп қалды,
· Көз бояуға бара алмаймын.
· Қайда барсаң, онда бар. Бұл облыстың шығуы үшін керек, орындамайды екенсің, сенімен басқаша сөйлесеміз. Әбден құмның арасын еркін жайлап, ешкімді мойындамайтын болып кеткенсіңдер, енді күндерің өтті сендердің!
Кұлағынан кіріп, миын сан рет шаншыған сүңгі сөздер кенет сап тыйылып, телефонда «гук-гук» деген қысқа сигналдар ғана қалды.
Бастығының соңғы сөзіне таң қалғаны сонша, «солай, солай» деген сол сигналдарды тыңдап, меңіреу жанша мелшиіп біраз отырғанын Мелс сезбеді. Тіпті әлгінде алқымынан алған ашуы да оттан түсірген сүттің көпіршігіндей сап басылған.
· Мынаның дені сау ма? — деді әлден уақытта қолындағы құлақшаға қарап. Санасы өзіне қайта оралғанда аузынан шыққан
алғашқы сөз осы болды. Сонда ғана құлақшаның әлі қолында екенін байқап, орнына қойды.
Мелстің ең жек көретіні жұмысының өзгергені емес, бастықтарының ауысқаны. Өзінің де оларға бірден жұғыса кететін қылығы жоқ болғаңдықтан, қашан түсініскенше ырың-жырың болып жүргені. Бірақ бұған дейін талай бастықты өткерсе де, олардың ішінде тап осындай ұрдажығы сирек. Шаруашылықта жүргенінде биені байталға, қойды тоқтыға айналдырып, өлгенін лажсыздан сойылды деп айтатындарды көріп еді. Малшы айналайындар бәрін өз мойнына алып, жемесе де жедім деп, айырмасын төлеп жатқан соң экономист те, бухгалтер де аса үндей қоймайды. Өйткені бұлар үшін есеп түгел. Соның өзінде ол жоспардың жалған орындалуына жібермей, тізгіндеп отыратын.
Ал, сауданың жөні тіпті бөлек. Мұнда қолдан дефицит жасап, бұлдап сататындар, ұрлық дүние әкеліп, дүкен арқылы өткізіп жіберетіндер, бүлінбеген тауарларды шіріді, құрыды деп акт жасап, ал іс жүзінде елге сатып, ақшаны бөлісіп алатындар табылады. Бірақ ондайлар алдымен айналымға түсетін ақшаны түгендейді. Айналасы үш-төрт жылда мұның бәрін кездестірген Мелстің саудада көз бояп жоспар орында дегенді естіп тұрғаны осы.
Сонда бұл жаңа бастықтың кешелігі ме, болмаса Құштарбековке жасап отырған қысастығы ма? Екеуі де бар-ау . «Енді күндерің өтті сендердің» деп қоқан-лоққы жасағаны «сиынған Садықбековің кетті, сен де маған керек емессің» дегені. Ал «тап, орында» деп үстел тоқпақтап, буынсыз жерге пышақ ұруы — кесірлікпен бірге, келе салып көрініп қалудың қамы, өзі айналысқан шаруаны терең талдап, зерттеуге бас қатырмай-ақ жұмыс істеудің ең оңай жолы. Алайда Сайгелдиев соншалықты жайдақ бастық болуы мүмкін емес, айланы араластырмай-ақ, Мелсті айбармен алғысы келуінде үлкен айлакерлік жатыр ма деп қорқады. Жоғарының қысымы қызметінен айрылып қалудан қорқатын төмендегілерді қашаңда өтірік мәлімет беріп, көз бояуға мәжбүр етіп келеді. Ол ауылдан ауданға, одан облыс пен республикаға, тіпті одаққа жетіп, Сайгелдиев сияқтылардың қолдан қостырған жүз мың сомы миллиардқа айналып кетеді. Өйткені әр жердің өз Сайгелдиеві бар. Әрине, жалған цифр ешкімге киім де, тамақ та, рухани қажетіне өтеу де болмайды. Бұлар үшін ең бастысы сол цифрлардың өздері отырғанда қампиып тұруы. Соның арқасында олар тағы өседі, қартайғанда тағып жүретін наградаға ие болады. Алайда тап осы жерде Сайгелдиев көздеп отырған тағы бір мақсат бар. Егер Құштарбеков оның қаһарынан қорқып, айқайынан үркіп, айтқанын істей қойса, өмір бойы сол қылмысым ашылып кала ма деп бастығының да, басқаның да алдыңда қояндай жымып жүреді.
Содан кейін Сайгелдиевке оны қолында ойнату түк емес. Керек болса, кажет кезінде қылмысты өзі ашқан болып, қолдан қиып жібереді. Ал Құштарбеков оған «бұл қылмысты сен істеткенсің» деп айта алмайды, айтқан күнде де дәлелденбей, қайта жұртшылық алдында жалақор атанып, өзі масқара болып қалады. Міне, бұл айбардың астары қайда жатыр. Алайда өмірінде ондайдан опық жегендердің талайын көрген Құштарбеков те торға оп-оңай түсе салатындардан емес. Тіпті тап қазір ешкімнен ыға қоятын, жүзін төмен салып, қорғаншақтайтын ыңғайы да жоқ. Өткен жылдан бері жоспар тұрақты орындалып келеді. Сауда тәртібі мен мәдениеті нығайып, дебиторлық қарыз түгелдей өтелуге таяу. Нөкең мен Бельгерге тыныштық бермей жүріп, бүкіл ауданның сауда нүктелері түгелге жуық жаңа жайларға көшірілді. Ауданда бұрын болмаған салқын сусын, балмұздақ цехтарын, кулинария дүкенін ашты. Енді кондитер цехының қамында жүр. Шалғайдағы аудан үшін айналдырған үш-төрт жылға аз шаруа емес бұл. Сейлессін сөйлесетін жерінде. Ойын осылай түйіндеген Мелс облыстық басқарма мәжілісінде ауданның сауда жайын тыңдауға материал дайындауға келген тексерушілерге де аса мән бере қойған жоқ. Олармен айналысуды орынбасарына жүктеп, өзінің негізгі шаруасымен болды. Бұнысын, әрине, тексерушілер Мелстің астамшылығы деп қабылдады. Тапсырма да солай болды ма, қатқылдау тиді. Ал бастық басқарма мәжілісінде бұнымен шынында да сөйлесті. Телефоннан естігені ештеңе емес екен, мұндағы сойыл сөздердің соққысын өмір-бақи ұмытпайтын шығар. Жүрегі әлсіз болса, инфаркт алып, о дүниеге аттанып кетуі де ықтимал еді. Тұнғыш рет қаны басына шауып, көзінің алды тұманданғаны да сонда. Ал, басқарма мүшелерінің шаруа жайын ойлаған оралымды басшыдан айқайласаң үніңді естімейтін мылқауға қалай, қашан айналып үлгергенін өзі де түсінбей қалды. Осындай шарасыз күйге түскені өмірінде бірінші рет шығар. Айтқан дәлелінің бәрі қайта айналып өзіне оқ болып қадалып жатты. Бір фактіні оп-оңай оң айналдыруға да, теріс айналдыруға да болатындығын тұңғыш рет сонда түсінді. Ол бесжылдық жоспарды қамтамасыз ете алмапты (соңғы екі жылда орындалғанын ешкім есепке алмады). Жүз мың сом дебиторлық қарызды әлі өндірмеген (төрт жүз мың сомды қандай күшпен өндіргені елеусіз қалды). Кадрларды тәрбиелей алмайды екен, олардың арасында тұрақтылық жоқ. (Сонда қылмыскерлерді стат-мәлімет үшін орнында қалдыру керек пе?) Мұның бәрі түк емес-ау, ең ауыр соққы бұл мүлде күтпеген жерден тиді. Мелске көктемеде Украинадан дайындалған шекерді айып қылып тақты.
— Өзіміздің қант зауыттары тұрғанда жердің түбінен килограмы бір сомнан қымбат шекер сатып алуға кім право
берді! — деп үстелді тоқпақтады бастық.—Білеміз, колдарың таза емес сендердің!
Төрағаны сауда жөніндегі орынбасары Шара Манарқызы куаттады. «Құштарбеков кезінде ешкіммен келіспепті, акылдаспапты. Енді қымбатқа келген сол шекер айналымға түспей, босқа қатып жатыр. Нарболат Сайгелдиевич дұрыс айтады, бұл нағыз қылмыс». Ескінің көзіндей кадр жөніндегі орынбасар Сәкең қорғаған болып еді, жаңа төраға қаға берген соң, сөзінің аяғы міңгірге айналып барып жұтылып, орнына қайта қонжиды. Енді кайтсін, зейнет демалысына бір-екі жылы ғана қалып тұр, ендігі жерде өз басын аман алып жүрсе де жаман емес. Ал істің жайын жақсы білетін дайындау жөніндегі орынбасар жақ ашпаған күйі кетті мәжілістен. Бәрінің аңдығаны Құштарбеков болып тұрғаңда амбразураның аузына кеудесін тосып не жыны бар.
Басқарма мәжілісі Мелсті орнынан алып, шекер мәселесін тергеу орындарына беру жөнінде бірауыздан қаулы қабылдады. Мелстің өте-мөте күйінгені орнынан түскені емес, шешімнің «бірауыздылығы» болды.
Мәжілістен шығысымен елдің бәрі бұны байқамаған болып, жөн-жөнімен кетті. Сәкең ғана бірдеңе дегісі келгендей дәлізде бөгеліңкірегенімен, бастықтың кабинетіне қайта-қайта жалтақтайды. «Бастық шығып қалса, менімен сөйлескенін көріп қоя ма деп қорқып тұр-ау» деп ойлаған Мелс ертелі бері тұңғыш рет мырс етті де, оның жанына тоқтамастан өтіп кетіп, ауылына тура тартты. Алыс жолдьың үстінде ғана өз қабырғасымен кеңесіп, өз ойына ерік беріп, әлгілердің әрекетін санасымен саралады. «Кеше ғана жора-жолдас, әріптес болып, арқасынан қағып жүргендігін былай қойғанда, істің жағдайын жақсы білетін мамандар неге үнсіз қалды? Көктерек тұтынушылар қоғамының соңғы уақыттарда жоспарын тұрақты орындап келе жатқан облыстағы санаулылардың бірі екенін, Мелс келгелі атқарылған басқа да көп жұмыстарды дәлел-түйінмен неге айтып бермеді олар? Сөйтіп, сыңаржақ соқкыдан неге арашалап алмады?
Жоқ, олар үйте алмайды. «Сырын білмеген аттың сыртынан жүрмеу»  Мелс ат жалын тартып мінгелі келе жатқан жазылмаған қағиданың тағы бірі. Өйткені сол жерде бұған болысып, позициясын ашық білдіруге жаңа бастық әлдеқалай ойлайды деп қорқады. Ондайды біріншілер маған қарсы ұйымдастырылып отырған сабботаж деп ұғуы әбден мүмкін. Солай ойлады дегенше, өздерінің де артына түрткі түсіп, жаңа бастықпен қоса келетін кадрларды іріктеу науқанына аузы батырлардың аддымен ілігіп кете беретіндігі сөзсіз. Бәрінің де пенде болған соң пендешілігі, жұмыс істеген соң кемшілігі бар, ақжүрек көрінсе, ертең арты қоқырсып шыға келеді. Тіпті сол ақжүректің бірі Мелс емес пе еді, ақыры не болды?
Ал жаңа келген бастық қашан да періште, Сайгелдиев те не істесе де, ә дегенде істеп қалуы керек екенін жақсы біліп отыр. Қазір оның қолын ешкім қақпайды, бірер жылға дейін қайта қолдайды. Аудандық партия комитетінің де бұл шешімге қарсы болмайтындығы анық. Өйткені, садықбековшілермен күрестің штабы жоғарырақта да, алғы шебі сол. Бағана төраға «білеміз, колдарың таза емес сендердің» дегенді бекар айтқан жоқ. Неге сенің емес, сеңдердің дейді? Сонда Құштарбековке кімді қосақтап отыр? Дәлірек айтқанда, Құштарбековті апарып кімге қосақтағысы келеді? Аудандық партия комитетінің алдымен өздері қарамай, облыста қаратып алуында да үлкен саясат бар. Қалай дегенде де, Құштарбеков ауданға беделді басшы, бет көрсе жүз ұялатындары көп. Оның атқарған жұмысы да халықтың көз алдында. Ал бұл жерде тексерген де, орнынан алған да облыс, онда істің жайын жақсы білетін білгір мамандар көп, олардың шешімін бекітпесе болмайды. Шынында да, солай болды.
· Сонау Украинадан бір сомнан шекер алып, оны мұнда қаншаға сатпақсыз? — деді жаңа хатшы. — Қымбат шекер кімге керек?
· Біріншіден, біздің облыста қызылша өндіру екі есе кеміп кеткенін өзіңіз жақсы білесіз. Екіншіден, мен оның өзін сатпаймын, одан конфет, науат жасаймын. Сонда үстінен бір-бір жарым сом таза пайда түсіремін.
· Цехыңыз қайда?
Оның ең ұсталатын жері осы еді. Биыл жазда іске қосамын деген цехының әлі ізі де жоқ. Оған бөлінген үйді Нәкең кетерінің алдында табан астынан бұзылып, жол бөліміне бергізіп жіберді. Үйің дайын емес деп, облыс жабдықтарды басқа ауданға бөлді. Оның бәрін айта-айта ешкімді мойындата алған жоқ. Мұныкі кінәсін өзгеге арту болып шықты...
Мелс қойларды шығарып, шөпке жапты. Содан соң бастырманың астында тұрған қаракер биені құдыққа алып барып суарды. Қаракер қартая бастағаны ма, өткен қыста құлынын қасқырға жегізіп қойды, ал көктемеде қысыр қалды. Қар қалындау түскеннен кейін құмнан алдырып, байлап отыр. Бұл өңірдің шамасы келгендері соғымды жылына екі рет — біреуін қараша мен желтоқсанның басында, екіншісін ақпанның аяғында сояды. Қаракер Мелстің екінші соғымы. Бала-шағаның басы бар, келімді-кетімді кісі де көп, бір жылқының еті бұйым да болмайды. Оның үстіне, ұзақ тұрса қатып кететіндіктен, сойған жылқыларының бір аяғын, болмаса жарты етін сатып жіберіп, жетпей бара жатса, қой етін араластырады. «Бал ұстаған бармағын жалайды» деген, қалай болғанда да Мелс тұтынушылар қоғамының біраз пайдасын көрді. Өз жылқысын байлап сатса, дүкеннен одан гөрі арзандау ет алады, әрине, төрағаның үйіне
қоңсыз ет жібермейтіндігі түсінікті. Сөйтіп, шілденің кезінде де үйінен қазы үзілмейді. Жалпы, ол әкесінің арқасында дүние таршылығын көрген жоқ. Бірақ оның бәрі адал еңбекпен — Құштекеңнің қолының өнерімен, анасының тырбанған тірлігімен жиналды. Атасы дүниеден қайтқаннан кейін анасы да бұрын қордаланған малдың қорын үзген жоқ. Жесір кемпір көзінің сұғын қадаған ұры-қарыға алдырмаймын деп биесін жетектеп, койып алдына салып, айдап жүріп бақты. Өкімет адамдары келіп, ауық-ауық мал санап, артығын алып кететін, болмаса шырылдатып салық салатын. Мелс оқуда жүргенде санақшылар малға қатты тиіпті. Биесіне мініп, қойын қорғыштаған кемпір санақшылар қайтқанша ауыл көрмей, Шудың қалың жынысының ішінде далаға қонып жүрсе керек. Әркім бір көрсетіп тауып алатын болған соң одан әрі асып, темір жол бойындағы қайын сіңлісінің ауылына шығып кеткен. Каникулға қелген Мелс мұны естігенде қатты намыстанып, апасына:
· Өкіметтің шешіміне қарсы шығу сұмдық емес пе! — деп дүңк ете қалғаны бар-ды.
Шүйкедей қара кемпір баласының сөзін ауыр алмаса да, бір күрсініп қойып:
· Малдың бәрін беріп те көргенбіз бір кезде. Сөйтіп, алпыс үйлі «Алғадан» алты шаңырақ қана құдіреттің күшімен құламай қалған, — деді.
Мелс шешесінің сөзін жақтырмай, шырт ете қалды.
· Түу, апа-ай, қай-қайдағыны айтады екенсіз. Ол кезде іште жау көп еді, қазір заман басқа ғой енді.
Апасы иіріп отырған ұршығын былай қойып:
· Менің пенсиям қанша, білесің бе?— деп сұрады баласынан.
Мелс шынында да білмейді екен.
· Саған ай сайын көк тиынын қалдырмай жіберіп тұрмын, енді білдің бе?
· Білдім.
· Ал артында екі інің, бір қарындасың бар. Олар не киеді, не ішеді? Тіпті сенің өзіңе киімді қайдан тауып беремін?
· Енді өкімет те бәрін аламын деп жатқан жоқ қой. Басы артығын ғана.
· Менің малым артық деп кім айтты саған? Әкеңнен қалған жиырма қой бар, соның оиы жыл сайын сендерге тамақ, қалған оны киім. Ал жылдағы төлі орнын жауып отырады. Өкімет бес- ақ қой қалдырғанда қай жақтарыңа жетеді. Тамағың тұрмақ, пойыз пұлыңа да жарамайды.
Анасының жүйелі сөзіне лайық жауап таба алмаса да, баласы бұрынғыдан бәсеңдеу дауыспен өз көкейіндегі ойын тағы білдірді.
· Заңның аты заң гой енді, апа. Оны бұзуға ешкімнің хақысы жоқ.
—Дұрыс айтасың, сол заңды бұзбау үшін өзіңнің тірлігің болу керек.
Мелс тағы да түсінбей қалды. Кешке дейін күйбең тірлікпен жүріп, әңгімеге араласа бермейтін анасының ойы алысты шалатындығын, әрі оны әдемі жеткізетіндігін біліп, таңғалып отыр.
Бет-жүзінде сан жолақ сайрап жатқан қара кемпірдің алдында оның оқумен түйдім деген ойы түк болмай тұр. Сонда да білімсіздігін көрсетпеу үшін:
· Қандай тірлікті айтасыз? — деп катқылдау сұрады.
· Ата-бабаңның айналысып келе жатқан тірлігін айтамын. Құмның ішінде тұрғандар кетпен шабуды кәсіп қылмаған. Өйтпейін демеген шығар-ау, бұл жақта су болмаған. Сондықтан да біздің ауылдың әр түтінінде 25 сотық жері бар дегендері құр далбаса, пайдаға аспайтын жер кімге керек. Оның орнына артық он қой ұстасам болмай ма? Заңды бұзғаным кәні сонда?
· Ол уставта қаралмаған ғой.
· Қаралмаса, қарасын. Ақыры елдің қамы үшін шығар ол уставың. Ал бес коймен қалған елдің не істеп жүргенін білесің бе?
· Не істейді?
· Ұрлық істейді. Анау Әлікейдің ғой он бір баласы бар. Өзі болса жарымжан, бір айыр шөп көтере алмайды, әйелі де болбырап қалған біреу. Жұмысқа енді-енді жараған үлкен ұлы елдің қойын ұрлап түрмеге түсті. Өзінде жоқ болған соң өзгенікін ұрламағанда қайтсін ол сорлы.
· Жұмыс істеп ақша тапсын.
Мелс бұлтартпастай көрінген бұл дәлеліне апасы не дер екен деген сыңаймен қарады. Ақылы мен білімі асып төгіліп тұрған студент оқымаған кемпірді дәл осы жерде жеңдім деп ойлаған. Анасы да жауаптан жалтарған адам құсап:
· Жарайды, сенімен әжікелесіп отырғанда наным күйіп кетер, — деп орнынан тұрды да, есікке жете қайта қайырылып:
· Он үш жанға екі адамның тапқаны жете ме?— деді де шығып кетті.
Бұл экономика факультеті екінші курс студентінің әлі оқымаған да, ойланбаған да мәселесі еді.
Мелс қызметке араласқан алғашқы жылы тағы да жеке меншік малға қарсы науқан басталды. Жас маман сөзге келместен, артық малының барлығын өткізіп жіберді.
Анасының: — Шырағым-ау, ертең үйленбейсің бе? Тойды немен өткіземіз? — дегеніне:
· Айлығымнан жинаймын, — деп сенімді айтты.
· Қалыңсыз кыз болса да, кәдесіз күйеу болмайды, оны қайтесің? — деді анасы.
— Қалың-палың, кәде-мәдеңді білмеймін, білгім де келмейді, — деді баласы.
Содан бес-алты жылға дейін бұлардың тұрмысы оңалмай қойды. Өйткені, бәрі де болды. Ол аз десең, қарындасы ерге шығып, інісі де аяқ астынан үйлене қалды. Олардың да тойын өткізіп, кәдесін жасау Мелстің парызы екен, соны өтеймін деп жүргенде қарызға батып болды. Тұңғыш қызы дүниеге келген жылы әкеден қалған жалғыз қара қасқа сиыр батпаққа батып өліп, бұлар сәбиге беретін сүт тұрмақ, шай қатықсыз қалды. Мелс қанша күтсе де, газеттерде жазылып, жиналыстарда айтылып жүргендей, ауылдың дүкендеріне ет те, сүт те, нан да түспей қойды. Тіпті шаруашылықтың сиырларының өзі жазда ғана сауылатын. «Қыңыр» экономисті совхоздың директоры да жарытқан жоқ. Қоғамдық тамақ есебінен өзгеге семізін берсе, бұған анда-санда бір ауру, лажсыз сойылған қойды совхоз малына жаны ашыған түр көрсете отырып, қинала босатты. Бірдеңе жаздырып алуға алдына келген сайын мұны қажап, қағытып, миын шұқылап, жүрегіне ине сұғып барып берді. Жұмыс бабындағы жолсыздыққа шақ ете қалатын жас маман қу тамақ үшін бұған көнді. Ақшасын төлеп алып отырса да, тап сондай сәтте директордың алдында айыпты адамдай болып, талай рет көзімен жер шұқылады. Бірақ сонда да совхоз жұмысына келгенде «норматив солай» деген принципінен тайған жоқ. Тек анасының бір кезде айтқан «өзінде жоқ адам өзгенікін ұрлайды» деген сөзі ойына қайта-қайта оралатын болды. Ауылда тұрған соң малсыз қүн коре алмайтынын түсініп, үй шаруасымен мықтап айналыса бастады. Анасы да өмірден қайтқанша тірліктен қалған жоқ. Кейіннен балалары да қолғанат болды. Олар он шақты жыл өткенде қайтадан қордалы отбасының қатарына қосылды...
Сырттағы шаруаны бітіргеннен кейін жуынып-шайынып шайға отырғанда ғана Мелс еңсесін басқан ауыр ойдан бір сәт ажырағандай болды. Тамақ кезінде дастарқан басында түгел отыру бұл үйде ежелден қалыптасқан әдет. Үй-іші болып шүйіркелесетін сәті де осы. Әрине, таңғы шай ерте ішілетіндіктен, балаларға қиындау. Бірақ ондай жеңілдік мектеп жасына іліккеннен кейін ешқайсысына берілмейді. Марқұм апасы келінін де ә дегеннен-ақ солай үйретіп еді. «Ұйықтасын да» деп Балым қанша ара түссе де, ересектермен бірге оларды да оятып, тірлікке ерте араластыратын. Енді сол тәртіпті бұл үйде Балымның өзі қадағалайды. «Келін қайын ененің топырағынан жаралған» деген сөз де содан қалған шығар. Кейде тіпті Мелс оны өзінің анасына
ұқсатып қалады. Ал алғашқы түскен жылдары басқа өңірде өскен Балымның көп қиналған, тіпті енесімен ұрысып қалған кездері де болды. Бірде Мелс жұмыстан ертелеу келсе, апасы келініне өрмек тоқытып отыр екен. Балым, оның жіптерін дұрыс іліп ала алмай, болмаса байқамай тарқатып алып әуреге түсуде.
· Білгеннің зияны жоқ, шырағым, үйреніп ал, — дейді ене.
—Бізге алашаның керегі не, қазір еденге жеңіл кілем төсейді, — дейді келіні.
· Еденіңе төсейсің бе, жоқ па, оны өзің білесің. Бірақ саған үйретіп кету парызым, бұл ене мұрасы, — дейді анасы.
Бүгін де күндегі қалыппен барлығы ас үйге жиналды. Самат, Арнат, Саят, Бақыт таңертеңгілік оқитындықтан, бірін-бірі түрткілеп отырып, шайды асығыс ішті де, сабаққа апыл-ғұпыл жөнеп берді. Олардан кейін еріне бүгін не істейтінін, қашан келетінін айтып болып, Балым да орнынан қозғалды. Үйде екінші сыныптағы Жандос пен әкесіне шай құйып беру міндеті тиген төртінші сыныптағы Ләззат қалды. Бұрын әдетте бұл кезде Мелс жұмысқа жинала бастайтын. Сол есіне түскенде жан дүниесі тағы да құлазып, қозғалақтап кетті. Әкесінің көңіліндегі әлдебір құбылысты сезген және бүгін неліктен үйде қалғанының себебін де білетін сезімтал Ләззат та үнсіз. Тек кенжесі Жандос қана ұйкысы әбден ашылған соң, ештеңе болмағандай, кеше басынан кешкен оқиғаларын боратып отыр. Айтып отырса, бұлар шеттерінен каратистер көрінеді. Үшіншінің балаларымен шайқасамыз деп Саян дейтін жолдасы мойнын ауыртып алыпты. Өйткені, ол тоңқалаң асып жығылуды білмейді. Ал Жандос оны жақсы жасайды. Содан кейін дене тәрбиесінің мұғалімі бүларға сендер бағдарламада жоқты жасамаңдар деп ұрсыпты. Сынып жетекшісі де келіп, үлкен айқай болған. Кенет Жандос та үнсіз қалды. Содан соң әкесіне жәутең етіп бір қарады да:
· Енді Эдик ағай біздің үйге келмейді ғой, ә, — деді.
Жалт қараған Ләззат:
—Тұштаңдамай тыныш отыршы-ей,— деп інісінің сөзін қағып тастады да, әкесіне ұрлана көз жүгіртіп қойды.
Эдик Мелстің тізгіншісі болатын. Демек Жандос та бәрін естіген болып шықты.
· Келмейді,—деді Мелс, — өйткені мен демалысқа шықтым, ал одан кейін басқа жұмысқа ауысамын.
· Тағы да машинаңыз бола ма?
· Оны білмеймін.
Байқайды, Жандосының көңілі бәсеңдеп қалған сияқты. Балаларының ішінде ес білгелі есігінің алдынан машина көріп өскені осы. Бұлар дайынға келгендер ғой, бәрі солай болуға тиіс деп есептейді. Бірақ, құдайға шүкір, балаларының оқуы да, тәртібі де жаман емес. Аудан орталығына көшіп келген жылы ол
мынандай бір көріністі байқады. Республикадан келген меймандарды тамақтандыру үшін ертелеп қонақ үйге келген. Буфеттің қуысында ұсқындары қашқан екі бозбала тұр. Жап-жас болса да, беттері мыжылып, көздері кілегейленіп кеткен. Ол онша мән берместен, қыздарға шаруасын айтты да, жоғарыдағы меймандарына көтеріліп кетті. Әлден уақытта төмен түскенде, әлгілердің көздері жайнап, жүздері жылтырап қалыпты. Бұл екеуін ол гастроном мен тамақтандыру орындарының маңайынан бұдан кейін де жиі көретін болды. Содан соң кім екен деп сұрастырса, ауданның екі білдей басшысының балалары екен. Екеуі де еш жерде жұмыс істемейді, «денсаулықтарына» байланысты академиялық демалысқа шыққан студенттер. Ал үйлерінде істейтін тірлік те жок. Өйткені, үйлерінде сиыр ұстамайды, сүтті фермадан алдырады. Ет, жеміс-жидек те өзі келеді. Ауылда тұрып қызмет көрсету дәрежесі қаладан артық болған соң, бұл жігіттер ермекті көшеден іздемегенде қайтсін. Ал әке-шешелері болса, ертеңнен қара кешке дейін ел қамындамыз деп жүр. Балаларын бакылауға мұршасы жоқ.
Осыны ойлағанда Мелстің денесімен зу етіп бір толқын жүгіріп өтті. Ертеректе ауылда әр баланың қайда, не істеп жүргені әркімге аян болушы еді. Ал үлкен селолар мен қалаларда үйді айналса, ешкімді ешкім біліп жатқан жоқ. Оған шаруасы жоқтық пен тамағы тоқтық тағы қосылады. Мыналардың жүрісі соның тікелей салдары. Есіне тетелес өсіп келе жатқан Гүлжаны мен Нұрланы, Саматы мен Бақыты қатар түсті. Ләззаты мен Жандосы әзір жас болғанымен, одан үлкендерін тірлік деп жүріп уыстан шығарып алу қиын емес. Сол күні түскі шайдың үстінде ол бала-шағасына өзінің шұғыл шешімін айтты.
· Биыл жазда үй саламыз, — деді ол.
Бұл тақырып бұрын қозғалмағандықтан, ешкім де жауапты бірден бере қойған жоқ. Тек әлден уақыттан кейін ғана Балым жайлап:
· Елдің бәрі өкіметтің үйіне ұмтылып жатқан жоқ па? — деді.
· Ол өкіметтің үйі, ал біздің өз үйіміз болуы керек.
Ерінің мінезін білетін әйелі оның бір іске бекінсе қайта
қоймайтынын түсінді де, одан әрі қарсыласқан жоқ. Анасының келісімін сезген балалары да үнсіз қалды. Ал кішкентай Жандос тіпті қуанып кетті. Әйтеуір бір жаңалық болатынына қуанды.
Көктемде жер алған Мелс үйдің жобасын икемі бар Нұрланға сыздырып, өзі үстінен қарады. Содан бала-шағасымен жабылып, жаздай кірпіш құйды. Қабырғасын қалауды да, өңдеу, әрлеу жұмыстарын да балалары атқарды. Балым аспаз, өзінікі жалпы басшылық. Шілденің күнінде қатты қалжырап кеткендерінде Шуға алып барып, бір-екі сағаттай шомылдырып қайтады. Осылай үш жыл дегенде бітіріп, өткен жылы қоныс тойларын жасады.
Өз қолдарымен салғандыкі ме, балалары үйдің тазалығын, күнделікті әрлеуін айтқызбай атқарады. Оның үстіне Мелс, ілгеріде Құштекең айтатын сөзді балаларына жиі қайталаушы еді. Қоғамдікі деген өзіндікі деген сөз. Жол да, машина да, мектеп пен кинотеатр да барлығы әке-шелелеріңнің қаражатына салынып жатыр. Сондықтан ештеңені бүлдіруге болмайды. Өйтсең өз байлығыңды шашқаның деп үйрететін. Аудан орталығына алғаш көшіп келген жылы Арнат бір қызық оқиғаға тап болыпты. Мектептен кайтып келе жатып орталық алаңдағы скверде екі-үш баланың орындықтың ағашын жұлып алып жатқанын көреді. Арнат оларға;
— Сендер бүтін дүниені неге бүлдіресіңдер, бұл әке- шешеміздің еңбек ақысына жасалған,— десе керек. Әлгі балалар алдымен жатып күліп, артынан мұны «коммунист» деп мазақтап, ақырында сабап кетіпті. Арнат та қалыспаған, бірақ көптің аты көп, сөйтіп, сөзін де өткізе алмай, күші де жетпей, әкесіне күйініп келіп мұңын шаққан. Ол баласының таяқ жегенін көре тұра, мұндай мінезі үшін бұл өмірде әлі де талай айқасқа түсуі мүмкін екенін біле тұра, төбелескенің дұрыс болмаған деп айта алмады. Өйткені, жас өскіннің енді қалыптасып келе жатқан бетінен қайтарғысы келмеді.
«Алдыңғы дөңгелек қайда жүрсе, артқысы сонда барады» дегендей, тұңғышы Гүлжан сабаққа зерек болды. Оған өзі математикадан сабақ беретін Балымның да еңбегі зор еді. Ал жазғы каникулға шығысымен балалар киіз үймен жайлауға көшетін апасының қолында болады. Ол кісі «ана көрген алдымен осыны істеуі керек, барған жерінде қолыңнан ештеңе келмесе, мені тілдейді» деп, Гүлжанға күбі пістіреді, тары түйгізеді, жүн түткізіп, ұршық иіртеді. Әр немересі дүниеге келгенде бір текемет бастырып, бір кілем тоқушы еді, жарықтық. Мынаны Гүлжан, мынаны Нұрлан, мынаны Самат төсегінің тұсына ұстайды деп атап-атап қоятын. Кейінірек қабатына Гүлжанды алды.
Қызы оқуға түскенде де әке-шешесіне аса көп ауыртпалық салмады. Алматыға екеуінің де ілесе барғаны рас, Балым болса да консультант рөлінде, ал Мелс - барлаушы. Таңдау — біреу, математика, бірақ қай жерде абитуриент аз, соны сұрастырады. Жұрттың айтуы жаман, мәселе білімде емес, тамыр-таныстық пен қалтада көрінеді. Қабырғасынан өзі кеткен он тоғыз жылда оқу орындарының жағдайы мүлдем өзгеріп кеткен, түсетіндердің тізімі қазірден жасалып жатыр. Қара аспанды төндіретіндерді тыңдайды, тыңдайды да, беттеріне қарайды. Ауылда бір тоқтыға қиянат жасап жүргендердің бары рас, бірақ ұрпаққа, болашаққа қиянат жасады деген не сұмдық деп шошынады. Ақырында ол қашанғы әдетімен мәселені шалт шешті. Ешкімге жалпаңдағысы да, ештеңеге жалтақтағысы да келмей, баяғы ұстазы Будневичті
іздеді. Кезінде мұны жақсы көруші еді. Ілгеріректе зәуімен Алматыға соққанда сәлем беріп тұратын. Соңғы бес-алты жылда хабарласқан емес. Жетпіске жақындап қалса да ұстазы әлі тың екен. Амандық сұрасқаннан кейін Мелс:
· Баламның дайындығы жоғары оқу орнына түсуге жете ме, соны тексеріп берсеңіз екен, — деді. Алматыда қиын болса, Орталық жаққа әкетпек ойы барын да жасырмады.
· Бәрің де «балам мықты еді» деп келесіңдер, бірақ ауыл мектептерінің дәрежесін білеміз ғой, — деді ұстазы.
Содан соң:
· Мен математик емеспін, өзің білесің, дегенмен маман шақыртып көрейін,—деп сәл ойланып отырды да, телефонға қол созды. Әлдекіммен сөйлесіп, келісімін алғаннан кейін, бұған қарап:
· Есіңде болсын, күшті бала қай кезде де, қай жерде де окуға өзі түседі, — деп қойды.
Көп ұзамай, ұстазының үйіне палуан денелі, еңгезердей жігіт кірді. Ол қысқа сәлемдесті де үнсіз қалды. Альберт Николаевич жағдайды түсіндірген соң Мелсті ас үйге бастады. Гүлжаннан бір сағаттай сынақ алған әлгі математик «талабы мол, дайындығы кез келген оқу орнына жететін бала, тіпті КазГУ-дің мехматына талпынып көрсе де болады» деген байлауын айтты.
· Иә, ол азды-көпті әділеттілігі бар жер, — деп құптады Альберт Николаевич. Ал, жас ұстаз Гүлжанға баратын факультетінің ерекшелігіне орай консультация беріп тұруға келісті. Сөйтіп, жақсы адамдардың жасандылығы жоқ адал әңгімесін арқа тұтқан Мелс ауылға қайтып кетті.
Бірақ оқуға осылай түскен Гүлжанның кейінгі өмірі ауыр болды. Соны ойлағанда Мелс тіпті өз басындағы қайғысын да ұмытып кетеді. Ақылды, ана көрді деген қызының ойланбастан от басқанына қайран қалып, өкініштен өзегі өртенеді. Сыртта жүрген баланың бар өмірін біле бермейсің. Әйтеуір Гүлжан екінші курстың қысқы сессиясын бітіріп, ауылға бүгін-ертең келеді деп бүкіл үй-ішімен күтіп жүргендерінде үйіне бір топ адам сау ете қалды. Бәрі де өзі танитын көрші ауылдың азаматтары. Қазақ бұйымтайды мейманы аттанарда ғана сұрайды, оған дейін барымен сыйлап, қолын қусырып қызмет етуге тиісті. Мелс те сол салтпенен дастарқан жайғызды. Халқының сол ғұрпын жақсы білетін әлгі меймандары да шаруасын шай үстінде барып айтты. Гүлжан сол совхоздың директорының үйіне келін болыптүсіпті. Бұлар енді ата-анасының алдынан етуге келген беті екен. Мелстің үстінен жай түскендей болды. Қызы ата-анасының ризашылығын алмай кетуге тиіс емес еді. Үш ұйықтаса түсіне кірмеген тірлік. Қызарды, бозарды, күйінді, қызынды, бірақ болған іске шара бар ма? Қолынан келгені — өзімен бірге туған екі інісі әлдеқашан
қалалық болып кеткендіктен, ауылдағы ең жақыны Ермұқанды қосып, Балымды қыздың бөтен босағаны қандай жағдайда аттағанын білуге жіберді. Өйткені, бұл өңірде қызды күшпен әкеліп те отыра беретін ескі әдет әлі ұшырасып тұрады. Бірер сағатта қайтып оралған қуғыншылар:
· Қыз өз келісімімен барыпты, — деген хабар әкелді. Алайда Балымның жүзі сынық, көңілінде кірбің бар. Ал Ермұқан болса, алдымен айқай шығарып, біраз шаңдарын қаққанымен, артынан сый-сияпат көріп, гүл-гүл жайнап шыға келіпті. Кейін ғана оның кұлағына қызының кенеттен ерге шығуының себебі еміс-еміс естіліп жатты. Қайран Гүлжаны, балаларының тұңғышы да естияры, жерлес болып жүрген жігіттің қармағына алданып түсіпті. Күйеу баласының берекесіз біреу екеніне бұның да көп ұзамай көзі жетті. Тойын өткізгеннен кейін әке баласына «Жигули» сыйлайды. Мұны естіген Мелс тіпті күйініп, құдасына телефон шалды.
· Баланды қолдан құртатын болдың ғой, — деді бұл.
· Қайтейін, жалғыз еді, көңілі көтеріңкі жүрсін дедім.
· Ақшаң тасып бара жатса, үй сатып әпермедің бе?
· Ол да ойда жоқ емес.
Мелстің айтқаны айнымай келді. Астына азынаған автомашина мінген, ақшаның қадірін білмеген бір үйдің еркесі бұдан кейін кітаптың бетін ашар ма? Онсыз да зорға ілініп жүрген бала лекцияға баруды, тіпті үйіне қонуды мүлдем сиретіп, қызық пен қажеттілікті оқу мен жаңа тұтатқан от басынан емес, күмәнді орталардан іздеген. Сөйтіп жүріп институттан шықты. Енді түрақты жұмысы да жоқ. Ал он екіде бір гүлі ашылмаған Гүлжан болса, мезгілсіз жұлынған гүлдей болып, күннен-күнге солып барады. Оны әке жүрегі сезбейді емес, бірақ не істей қоймақ?
Нұрлан оқуға түсе алмаса да, Мелс оның болашағына сенімді. Ұлының алдына қойған мақсатына әйтеуір бір жететінін біледі. Өйткені, онда Құштарбековтердің нағыз мінезі бар. Тіпті оқуға қиналып түскендердің кейін оның қадіріне жете алатынын да өмірден көріп жүр. Оның үстіне, Нұрлан ақын болуды армандайды. Ал болашақ ақынның алдымен өмірді, өндірісті көргені өте пайдалы. Егер ол баласының бойындағы жай ғана желік болса, өмір бәрін өз орнына қояды. Дегенмен де Мелс оның алған бетінен қайтпағанын қалайды. Өйткені, сондай бір желік кезінде өзінде де болған. Орындалмай қалған сол арманына енді ұрпағы жетсе екен деп тілейді. Алматыға бұл да әдебиетші болсам деп аттанған. Жол жүрер алдында ауруы әжептәуір мендеген Құштекең алдына шақырып алып:
· Балам, қайда барасың? — деп сұрағаны бар.
· КазГУ-дің филфагына барамын.
· Ол не оқу? 
· Қазақ тілі мен әдебиетінің маманы боламын.
· Оның сөз бе?
- Иә.
· Іздегенің сөз болса, оны Алматыға бармай-ақ мына ауылдағы Әлекеңнен үйренбейсің бе? Таңертең бастаған әңгімесін кешке дейін бір тоқтамай айтады.
Мелс мырс етіп күліп жіберді. Әлмес ауылдағы әйгілі әңгімешіл адам еді. Бірақ тым көп сөйлейтін болғандықтан, біреулер мылжың шал деп те атайтын.
Құштекең сөзінің қалай әсер еткенін білгісі келгендей, баласының жүзіне назар салып біраз жатты. Шаршап та қалған болуы керек. Сонда ғана Мелс әкесінің қатты қартайып, арып кеткенін байқады. Сәл күшін жиып алған соң жарықтық:
· Бір-екі ауыз өлеңіңнің желігі ғой сені алып бара жатқан. Есіңде болсын, ақындық деген бойға қонатын әруақ. Біздің тұқымда саусағымен күн көргендер болған, бірақ дуалы ауызды ешкім шыға қойған жоқ, — деді.
Алматыға келгеннен кейін кілт өзгеріп, пойызда бірге келген жолдасына ілесіп экономфакқа бұрылуына әкесінің сол сөзі қамшы болды-ау. Ал Нұрлан болса, екі жыл қатарынан түсе алмаса да әлі күдерін үзбей келеді. Құрылыста жұмыс істесе де, есіл-дерті әлі елең. Күзде барғанда көрді, жалдап алған бөлмесі кітапқа толы.
· Оқасы жоқ, аға, филфак қабылдамаса да, екі жыл стажбен журфакқа міндетті түрде түсемін.
Қарашы қазақ көгіне,
Өрмелеп шығып, күн болам.
Қараңғылықтың көгіне,
Күн болмағанда кім болам, —
деп бөсіп отыр.
Мелс шайын ішіп бола бергенде Ермұқан кірді. Ентігіп, еліріп кетіпті.
— Таңертең жұмысқа барғанда естіп шыдай алмай келдім, ағайын осындайда керек кой, — дейді. Сөзінің төркіні түсінікті болып тұр. Әрі жақынның жанашырлығын білдірген болып, әрі «бастық кезіңде сен бізді бүйтіп іздеген емессің» дегенді емеурінмен танытқаны.
КамАЗ-бен кіре тартып, айына 400—500 сомды күреп жүрген осы Ермұқан бір күні:
· Жас келе бастаған соң үлкен машина ауыр болады екен, өзіңе экспедитор болсам қайтеді, — деп келіпті.
· Олардың айлығы төмен ғой, шиеттей бала-шағаңды қайтіп асырайсың? — деген Мелс.
· Айлығы болмаса, басқасы бар дейді ғой?
Бауырының мұны шын айтып тұрғанын байқаған Мелс:
- Басқасына барып, басыңды бәлеге өзің байлайын деп жүрсің бе? Одан да бала кезіңнен істеген шаруаңмен бола бер, — деп кейіп тастаған-ды. Содан Ермұқан көп уақытқа дейін өкпелеп, үйіне келмей жүрді. Алайда екеуі де бауыр болған соң безе алмайды, араға уакыт салып бәрібір араласып кетеді. Кешегі оқиғаны қайталап айту қанша ауыр болса да, Мелс өзін-өзі зорлап отырып, бауырына қысқаша баяндап шықты. Амал қанша, ағайындық парыз соны талап етеді.
Жай-жапсарға қалыққан Ермұқан қайта елерді. «Біздің атамыздан туымызды көтеріп, жоғарыда біреудің отырмағанынан бәрі, әйтпесе отарымен қойды, табынымен жылқыны ту талақай қылып, аман-есен алшаң басып жүргендер көп қой», — деп күйінеді. «Ендігі жатыстың реті жоқ, куын, арыз жаз» деп ақыл айтады. Бірақ Мелс одан әрі ашылып, ішкі түйінін шығармады. Намыс буып отырған бауырының бұл ұсынысын қоштағанын да, құптамағанын да білдірмеген томырық жігіт түйілген күйі отыра берді. Соны сезген Ермұқан да «жұмыстан іздеп қалар» деп сылтауратып шығып кетті. Мелс тағы да өз ойымен жекпе-жек қалды.
Ол орнынан түскелі де айға жуық уакыт өтті. Оның алғашқы үш-төрт күнінде-ақ үйге сыймай ығыры шыққан соң жігіттермен ілесіп құмға кетті. Осында мал бағатын Балымның бауырының үйінде жатып бой сергітті. Құм ішінің өз ауасындай таза да қарапайьм өмірі мұны кешегі алашапқын жүрістен, өсек-аяң мен бақас-егестен, қыл үстінде жүргендей болып күн кешуден алыстатып, кеудесіндегі көп күйінішті мүлдем ұмыттырып жібермесе де, көмескілендіріп кетті. Бір мезгіл аң қаққан болып, ат үстінде жүреді. Алайда, қолындағы қосауыздың дауысы бір рет те естілген емес. Шынын айтқанда, түз баласы болғанымен, аңшылыққа аса құмарлығы жоқ. Рас, бала кезінде тазы жүгірткендерге бірер рет ілесіп көргені бар. Ал Мөнтекей ақсақалдың қасқыр қақпандарын қайда, қалай салатынын ешкім білмейтін. Тек уыстай ғана шалдың есегінің артында арланның терісі жерге дейін сүйретіліп келе жатқанын қызықтап, ауыл балалары соңынан шұбырып жүретін еді. Ең бастысы дүрегейі
мен тазысы бар, айнала қақпан құрылған ауылдың малына итқұс жолай қоймайды деп есептелетін. Қазір олар жоғалуға жақындады, бүкіл атыраптан ала шапқын болып іздегенде бірлі- жарым адамнан әрең табылады. Өйткені, мылтық келді де, бәрін алмастырды. Мелс болса, суық қарудың даусымен ақ бұйра жалдардың тыныштығын бұзғысы келмейді. Қайта қалың түлейдің қойнына бойлап кірген сайын оның әлі қаймағы бұзылмаған қаз қалпын көріп шүкіршілік етеді. Ұлы мойын атанған осынау иір жалдардың өркештенген жоталарына қарап, шынында да алып түйені көз алдына елестетеді. Ал оның негізгі өсімдігі — шел құмның болымсыз нәрін қорек қылған темірдей берік, тас көмірдей ыстық сексеуіл мен құм тұрғындарының тағдыр-тіршілігі, бойындағы қасиеті егіз сияқты. Бәлкім, құм тұрғындары табиғатына ұксап жаратылған болар...
Мелсті табиғаттың тұнықтығы ғана емес, құмдықтарда сақталып қалған халықтың саналы салт-дәстүрлері де қызықтырады. Бәрінен де малшылардың кешкілік бір-біріне беретін соғым басын айт. Мұндай мағыналы, шежірелі отырыстарды ұмытқалы қай заман. Ол бар екен. Бірін-бірі өтірік мақтап, құр қолпаштау, дәрежесі үлкеннің аңысын аңдып, әңгіменің өзін есеппен айту емес, нағыз көңілмен айту. Әзілі жарасса атасымен де қалжыңдасып жатады. Аңыз да, тарих та, ел мен жер шежіресі де солардың арасында. Селеу мен сексеуілдің, құмырысқа мен қарсақтың, күллі құм мен даланың, төбе мен сайдың қасиеті мен тыныс-тіршілігін тап басып біліп, қастерлеп отырғандар да, даланың осы төл тұрғындары екен. Өйткені, олардың өз өмірлері де табиғаттың өсімдіктерімен, жануар- жәндіктерімен тығыз байланысты. Ел ішінде жүрмін дегенімен, сол табиғатты да, оның ортасында өскен осынау жандарды да өгейсіп қалыпты. Бұлардың әңгімелері мен тірліктері оның санасындағы сонау алыс жылдарда қалған жастық шағының елестерін еміс-еміс есіне салады. Иә, ол кезде де осындай отырыстар көп болушы еді. Онда жастар бөлек, балалар бөлек, қарттар бөлек отырсын деген болмайтын. Сондықтан да үлкеннің әңгімесі мен өнегесін бұлар өз ауыздарынан естіп өсті. Алайда әр нәрсенің өз орны мен өлшемі бар. Бір аптадан артық мұнда да жата алмады. Тағы бірер күннен кейін Алматыға, балаларға жол тартты.
Нұрланы сол баяғы жұмысында, кешкілік өлеңін жазып, әнін салып жүріп жатыр екен. Әдеби кештерге барып, ақындармен араласып, көрініп те қалыпты, Бірер өлеңі жарияланған да. Бірақ Гүлжанының жағдайы бұның жазылып қалған жан жарасын одан сайын жалаңаштап кетті. Кешкілік келгенінде әңіредей үйде қызы жалғыз отыр. Нұрлан бұлармен бірге тұруга ә дегеннен-ақ қарсы болған. Гүлжан «Күйеу балаңыз жұмыста еді, келіп қалар» деген
болды. Бірақ қызы қанша сипақтатқанымен, ері ол күні үйге қонған жоқ. Ертеңіне кешкілік тағы оралған Мелс сол көріністің үстінен шықты. Қабағы ашылмаған қайран қызы көзінің жасын бырт-бырт үзіп отыр. Ол үнсіз ғана шығып кетті. Бір такси жалдап алды да, Алматының ресторан-кафелерін кезді. Бұлардың өзі де бұрынғыдай емес, кебейіп кетіпті, таксист болмаса таппайтын екен. Күйеу баласын ол екінші кеште барып елеусіз бір қуыстағы екі залды шағын кафеден ұшыратты. Шулы топтың ортасында шалқып жүрген жігіт қара көзілдірік киіп, газетпен көзін көлегейлеңкіреп алған атасын таныған да жоқ. Орталарындағы жалғыз қызды Балым бағып отыр, ынтығып, үздігіп алған әйелі екі көзі төрт болып үйде, не оқуда, не жұмыста жоқ мұның жүрісі мынау. Мелс осы бір әлем-жәлем киінген ұсқынсыз жандардың не істеп, не қойғанын ұзақ бақылауға дәті де шыдамады, ал қазір оны айтпақ түгіл еске түсіруге де арланады,.,
Күйеу баламен ертеңіне ұзақ әңгімелесті. Оның ойынша ештеңе де болмаған сияқты. Алматыда жүмыс істемесе де болады екен, өйткені папасы ауылда жұмыс істеді деп еңбек кітапшасын толтырып береді. Ал келесі жылы юрфакқа түседі. Дайындалып, басын қатырып қайтеді, папасы қалайда түсіремін, аман болсам жоғары білім әперемін деп отыр. Сондықтан түскен сон да оқып үлгереді. Екі-үш күн үйде болмаған себебі, армиядан демалысқа достары келіпті. Солардың ауылына барған. Ал Гүлжан қайта бұл жоқта сабаққа жақсы даярланады... Бет-аузы шылп етпестен, барлығын жайбағыстап отыр. Қызымен оңаша сөйлесіп керіп еді, күйеуіне көңілі суығандай, бірақ бір-біріне байланған жіпті бірінші үзгісі келмейтін сияқты. «Не істеймін, не ақыл айтасыз» деп әкесіне жәудірейді.
Он ойланып, жүз толғанған Мелс кызына өз байламын айтты:
· Мен сені Алматыға не үшін жібердім? — деді ол.
· Оқу үшін, — деп жауап қатты қызы.
· Ендеше оқуыңмен бол. Одан кейінгісін тағы көре жатарсың.
Сол күні Гүлжан жатақханаға шығып кетті.
Мелс ауылда жоқта гуілдеген өсек мұны талай жерге апарып тастапты. Ревизия келіп, бүкіл ауданның саудасын тексеріп жатса керек. Беттері жаман. Соны алдын ала білген бұрынғы төраға құмда жасырып қойған көп малын саттырып, Алматыға қуынып кетіпті. Әрі ұстап әкете ме деп қорқып, бой тасалап жүрген көрінеді.
Мұның бәрін Мелс оралған соң амандаса келген Ермұқан айтты. Өткен жолғыдай екіленбейді, елдің алып қашты сөзіне-ақ жүні жығылып қалыпты. «Не бітіріп қайттың» деген сұраулы жүзбен жаутаңдайды.
Немере ағасының тілеулес сезіміне Мелс те толқып кетіп:
· Қорықпаңыз, Ереке, — деп қыстығыңқырап қалды.
Алайда оның жан дүниесіндегі тебіреністі тап баса алмаған
Ермұқан:
· Алматыға барғанда бұл бәлені басынан байлап келіп пе едің? — деп күдірейіп шыға келді.
Мелс ағасының табан астында құбылғанына шыдай алмай, күліп жіберді. Оны да өзінше жорыған ағасы тіпті қанаттанып:
· Көре алмаған көп дұшпан сағымызды сындырып бітіп еді, мұның дұрыс болды-ау, — деп мәз болды.
Осы бауыры қызық, Мелстің бөліп беріп жатқан ештеңесі болмаса да, сыртынан айбат тұтып, арқаланып жүреді. Бұл саудаға бастық болған жылы Ерекең туған ауылына барады да, ешқайда соқпастан, тура дүкенге кіреді. Әшейінде оны адам құрлы көрмейтін дүкен меңгерушісі Нұржамал алыстан ат арытып құдасы келгендей құрақ ұшып қарсы алып, тіпті түсте үйіне қонаққа шақырыпты. Басқа сатушылар да келеді. Қараса, отырғанның барлығы сол Нұржамалдың өрен-жараңдары. Мұның бәрін сезіп-біліп жүрген Ермұқан жұтқыншақтан біраз өткізіп алғаннан кейін ойнайды.
Баяғыда ұн бермей, үнді шәйін бермей қойғандарын айтады. Енді күндерің бітті сендердің деп қоқан-лоққы жасайды. Ақырыңда артығырақ тастап жіберген бе, КамАЗ-ды бұрамын деп жүріп Нұржамалдың сарайының бір бүйірін соғып құлатып кетіпті. Әншейінде шапшып тұрған сатушы шағын бақ тұрмақ, сыр бермей шығарып салады. Мелс бұл әңгімені кейін ыстық-суығы басылған соң естігенде, Ермұқанға оңдырмай ұрысқан. Ал, бұл жолы бауырының бетіне қарап күрсінді де қойды. Тексеру қанша жүрсе де тікелей өз басына қатысты ештеңе таппасын біледі. Алайда, іштей қаупі де жоқ емес, аумағы жүздеген километрді алып жатқан ондаған дүкендерінде неше түрлі адам істейді. Олардың ішінде жақсысы мен жаманы да, адалы мен арамы да көпті көргені мен сауданың әліппесін жаңа үйренгендері де бар. Ақыры орнынан түсіргеннен кейін «тырнақ астынан кір іздеп» бүкіл саладағы кемшілікті қиялап әкеліп өз басына үйіп-төгеді- ау деп қорқады. Қоғам басқармасының алғашқы мәжілісіне атүсті дайындалған материалдың өзі солай болған еді. Бірақ жаратылыстынан бір бет жігіт не болса да сыр бермей, үйінде жата берді. Демалысы біткенімен, әлі де бір ай бос жүрсе де жұмыс стажы үзілмейді. Оған дейін бұларда бір жағына шығатын шығар.
Соңғы күндері оның негізгі ермегі кітап болып тұр. Оқуға көп уақыты бола бермесе де, құмарлығы бар, әрі қолында тұрған соң ол кітапты көп жинады. Олардың бетін ашудың кезегі келіп, сұғынып кіріскен сыңайы бар. Бұлардың тұстастарына өзгенің тарихын оқытса да өз халқының тарихымен таныстырған емес. Әйтеуір көшпелі ел болғанынан, бір кезде ақтабан шұбырындыға
ұшырағанынан ғана хабардар. Малшылар арасында болған бір апта оған үлкен ой салды. Өткенде Алматының кейін ашылған мұражайларына ертіп барған Нұрланы да көзін ашқандай болды. Бұрын жиналыс, коллегияға бара қалса, жанындағы бастықтарынан шыға алмайтын. Оның арты бай дастарқан басындағы үлкен кісілерге арналған мадақтау сөздерге ұласады. Ары кеткенде Мәдениет сарайындағы концертпен бітеді. Сөйтіп, бұлардың ұлт мәдениетінің өркендеуі туралы түсінігі телевизордың экранын бермейтін он шақты әншінің шеңберінде шектеліп қалған ба, қалай? Ал нағыз інжу-маржан тереңде, тым тереңде жатады екен. Ол тереңге бойлау үшін азды-көпті дайындық пен шын құмарлық қажет көрінеді. Ойпырмай десеші, өз халқы туралы қалай үстірт ойланған? Осындай талантты халықта домбыра мен қобыздан өзге ұлт аспабы болмағандай көріп келіпті-ау осы уақытқа дейін. Тіпті қол бастаған батырлары мен сөз ұстаған шешендері туралы, билік құрған хандары жайында не біледі? Жоспар, жоспар деп жүріп бәрін ұмытқаны ма? Енді соның орнын толтыра алмай асығуда. Өкінішке орай, бай деп жүрген кітапханасында оның ашығып, ашынып кіріскен рухани қажеттілігін өтейтін кітаптар тіпті аз болып шықты.
Мелс осылай бір күй кешіп, аудан өмірінен оқшаулау жүріп жатқан. Бірде таңертеңгі үй шаруасы мен шайынан кейінгі дағдысымен жұмыс бөлмесіне кірді. Бірақ бүгін байырқалап отыра алмады. Кеше бастаған орта ғасыр саяхатшысының жазбалары одан әрі санасына сіңбей қойды. Оны қоя салып, 20— 30-жылдар туралы бірдеңелерді қарамақ болып еді, оны да көзі оқығанымен, көңілі тоқымады. Ой-қиялын өткен әлемге алып қашып, сезімін селдей тасытатын «Бес ғасыр жырлайдыға» да қолы құрғырды біреу тартып тұрғандай-ақ, созылмай қойды. Анда-санда солардың сарынымен келіп қалған шумақтарды түсіріп қоятын қалам мен қағазға да тіпті қарағысы келмеді. Тұла денесі қолды-аяққа тұрмай, тыпыршып болмаған соң, орнынан тұрып, аулаға шықты. Сол-ақ екен, қолдары қозғалақтап, саусақтары жыбырлап сала берді. Өзі де бар шаруаны шайға дейін бітіріп қойған екен, енді «ұрынарға қара таппай», ақыры болмаған соң шешініп тастап, сексеуіл жаруға кірісті. Ол жас жігерлерді құлшына соққылап, он шақты күнге жететіндей етіп үйіп тастады. Қолының құрышы қанып, қары тала бастады-ау дегенде барып кірді үйге. Енді қара домбырасын қолына алып, көңілін біраз алдарқатып байқап еді, бәрібір саусақтары селқос сырғыды. Таң атқалы тыншымаған жан дүниесіне жұбаныш іздеген жігіт ағасы кабинетіне қайта кіріп, этнографиялық жинақтың беттерін парақтауға кірісті. Жұмыстың арасында ежелгі қазақтардың тұрмыстық бүйымдарын қызықтайтын әдеті бар-ды. Неге екенін өзі де сезбестен, әсіресе, ат әбзелдеріне ұзақ қадалды. Кенет зу
етіп тұла бойынан белгісіз бір сезім жүгіріп өтті. Қолы қайта қозғалақтап, тағы да орнында отыра алмады. Мұрнына бір жағымды иіс келді, бірақ ненікі екенін және қайдан шыққанын ажырата алмады, әйтеуір бүкіл кабинетті жайлап алған. Бұл бөлмеде кітап, қағаз, қаламнан өзге ештеңе жоқ болса да, балалар қолына ұстап жеп келіп, жемістің қалдығын тастап кеткен бе деп, әрі-бері іздеп еді, көзіне ештеңе шалынбады. Әлгі иіс болса, танауын жарып барады. Шудың жабайы жидесінікіне ұқсай ма, қалай? Енді әйелі ас үйде бірдеңе кайнатып, ұмытып кеткен жоқ па екен деп сонда барды, мұнда да күндегіден түрі бөтен тағам байқалмайды, иіс болса, мұнымен әлі ілесіп жүр. Тынышын алған сол иістің шығып жатқан жерін қалай да білуге бекінген ол залға кірді. Біреу-міреу байқамай аузын ашып, яки сындырып қойған ба деп, сервантта тұрған жеміс шараптарының бір тұтам сувенир бөтелкелерін тексерді. Бәрі бүтін. Әйелі ішімдік орнына түрлі шокалад қоятын барды ашты. Бос. Одан балаларының бөлмесіне кіріп:
— Не жеп отырсыңдар? — деп Ләззат пен Жандостан сұрады. Олар жемек түгіл, жаңа жыл кешінен кейін жеміс көрмепті. Жабайы жидек тұрмақ, бұл үйде конфеттің де иісі жоқ деп әкесін сендірмек болды. Ал Мелс болса, «сендер түк иіс сезбейді екенсіңдер» деп оларды кінәлады. Ақыры амалы таусылып, кабинетіне оралған жігіт бір нүктеге тесіле қарап отырып қалғанын байқаған жоқ. Кенет ол аһ ұрып орнынан атып тұрды. Жаңа тапты. Күні бойы тұла бойын дендеп, дегбірін кетірген сезім мен танауын жарған иіс алдындағы кітаптан пайда болып, мұның түйсігіне шапқан. Бағанадан бері оның көзі суреттегі қазақтың құранды еріне қадалыпты. Бала кезінде Шудың жағасына барып, атасы екеуі жиде кесер еді, арбамен ауылға әкелгеннен кейін Мелс оны аршитын. Мынау иіс содан шығатын. Ол Мелстің өкпесіне сол кезде сіңіп қалған да, суретті көрген соң танауына қайта теуіп тұр. Шілденің ыстығына әбден қаңсығаннан кейін атасы шоты мен қашауын қолына алып, көк жидеден ер шабатын еді...
Тұла бойын буған сезім бұдан кейін де басылмай, қайта одан әрі қозғалақтап, ол тағы да әлденені іздеп кетті. Бұл жолы бірден сарайға кірді де, оның бұрымында тау болып үйіліп жатқан ескі- құсқыларды арши бастады. Атасының құрал салатын қобдиын осы тамға кірген жылы анасы қойған жерінен әлі ешкім қозғамапты. Иесі өмірден өтіп, жетімсіреп қалған құралдарды қолы дірілдеп, көңілі толқи жүріп жарыққа алып шықты. Атасының шоты, қашауы, балғасы, басқа да бұйымдары қаз- қалпында тұр. Әйтсе де қолға ұсталмаған көп уақытта үлкенді- кішілі шоттардың жалаңдаған жүзі доғалданып, тот баса бастапты. Уақыт қара темірді де дегеніне көндіретін болғаны ғой. Ал кезінде осы бұйымдарын атасы аса қастерлеп, үйдің төріндегі түскиіз
қағылған шегелерге бір-бірлеп іліп қоюшы еді-ау. Бұл үйдің әрін ашатын жиһазының бірі де, күн көрісіне жарап тұрған байлығы да осылар болатын. Бірақ, бейсауат бөтен адам мен бала-шағаның қолына көп ұстатпай, «құралдың да киесі бар» деп отырушы еді жарықтық.
Мелс кірленге бензин құйып алды да, барлығын ысқылап жуды. Содан соң тоқ қайрақты қосып, жүздерін жанып еді, жаңа ғана тот басып тұрған балта-шоттар қылпылдап шыға келді. Күтімі болса, қара темір де қартаймайды екен-ау деп ойлады қайтадан. Содан соң сол сарайға кіріп, ұзақ жыл бойы керексіз болып жатқан бұл үйдегі ең соңғы құранды ерді алып шықты. Атасының жасаған ерін жеңіл де берік, әрі атқа жайлы деп, бұл өңірдің елі түгел мақтайтын. Сол ердің үлгісін қаламымен кардон қағазға түсіріп, қайшымен ойып алды. Ана жылы үй соққаннан қалған ағаштарды ақтарып жүріп, бұдан да керегін кездестірді. Ендігі қалғанын қолының ебі мен шотының жүзі біледі. Ә дегенде қолындағы құралы одыраңдап, әр жерден бір тигенімен, жаңа ермегі Мелсті жалықтырмақ түгіл, қайта құмарлығын арттыра түсті. Бірте-бірте жүйкесі жайланып, жаны да бір рақат сезімге бөленіп, шот та жөнін тапты.
· Тура атама ұқсап калыпсың.
Жалт қараса, қасына Балым келіп тұр, жұмыстан оралған беті болса керек. Ал Мелс кештің батқанын білмей де қалған.
· Тек шапанын киіп алуың керек еді.
Келіншегі осылай деп ойнақылана әзілдеді де, артынша:
· Үйді бүлдіріп бітіпсің, енді өзің жинайсың, маған тигізген пайдаң сол болар, — деп төргі үйге өтіп кетті. Бұл бағана үлкен дәлізге отырған еді, айналасы шынында да ағаш жаңқасына толып кетіпті. Бірақ оған мән берген жоқ, келіңшегінің жаңағы сөздері оны қатты ойландырып тастады. Ал мал қамауға шығарда барлық саймандарды жинап, қайтадан қара қобдиға салып, кабинетіне, жұмыс үстелінің жанына әкеліп қойды.
Таңертеңгі шайдан кейін ол көшеге шықты. Кешегі күні бойғы жұмысынан қолының қары ептеп салдырағанымен, аязы жоқ ашық күн көңілін бірден сергітіп жіберді. Көптен қар жаумай, көп із қарайтып кеткен жол жаяу жүріске жайлы еді, діттеген жері — тұрмыс комбинатына тез жетті.
· Жұмыс сұрай келдім, — деді Мелс оның директорына, ананы-мынаны әңгіме етіп отырғаннан кейін. Ол бұрыннан қызметтес, сыйлас болып жүрген жігіттің енді алдына келгеніне өзі қысылып, қапелімде жауап айта алмай, біраз отырып қалды. Бірақ Мелс те сырын бірден ашпады.
· Аппаратта орын жоқ қой, — деді әлден уақытта дирек​тор. — Есеп жұмысындағының бәрі әйел бұл күнде. Декретке кеткендерінің орнына адам алып қойып едік, олар болса бір-екі
жылдан кейін қайта шығып, енді қайда сыйыстырарымызды білмей жатырмыз.
· Мен сенен кызмет сұрап тұрған жоқпын, ер шабатын шебер етіп қабылдасаң жетеді, — деді Мелс бүйымтайын енді ғана нақтылап.
Директордың көзі бақырайып кетті.
· Қалжыңыңыз ба, шыныңыз ба?
· Шыным сол.
· Дипломыңызбен, осындай жұмыс тәжірибеңізбен...
· Несі бар екен? Ісі тергеуде жүрген адамға қызметті кім береді?
· Бірақ солай екен-ау, ә? Дегенмен...
· Саған ондай шебер керек пе, жоқ па?
· Керек болғанда қандай?
· Ендеше қабылда. Мен сияқты ұстаны енді біраз жылдан кейін іздесең таппайсың...
Сөйтіп, кешегі тұтынушылар қоғамының төрағасы ер шабатын ұста болып шыға келді. Оның бұл қадамын әркім әрқалай жорыды. Біреулер «жұмысшы болсам, жазам жеңілдей ме, партияда қаламын ба» деп істеп жүрген кулығы десе, «дүние таппаса отыра алмайтын кәдімгі Құштарбектің күшігі емес пе бұл» деп қалғандары да болды.
Мұны естіген Ермұқан «намыстан» өртеніп, буынып келді. «Көтеріп-көтеріп тастап жіберді» деген осы болады деп, жұрттың бұларға жырқ-жырқ күліп жүргенін айтып күңіренді. Қызуы көтеріңкілеу кезде Ермұқанның бауырмалдығы да көтеріліп кететіні бар, бірде тіпті «сүйегімізге таңба болды-ау» деп солқ- солқ жылады. Бұған дейін әзер шыдаған Мелс те «тазы ашуын тырнадан аладының» керін келтіріп, алқымына тығылған тығырықты атқытып жіберді:
· Бастықтық қай ата-бабаңнан қалған мұра еді? Ұсталықты қадірсіз кәсіп, ұстаны елдің сорлысы деп кім айтты саған? Тіпті оттаған ауыз оттай берсін, онда шаруаң не? Өз жөніңді неге жөндемейсің? Ата сақалың аузыңа шаққанда атауыңды тыйсаң болмай ма?
Мелс боратты-кетті, боратты-кетті. Ішін біраз босатып алғаннан кейін байқады. Ермұқан басылып қалыпты. Жасы үлкен болса да, аға баласының алдында айыпты болғандай жер шұқып отыр. Мелстің де ұнататыны осы мінезі. Басқа жерде шатағы да, соған лайық атағы да жетіп жататын Ермұқан тек Мелске ғана тоқтайды. Кезінде әкесі Ұстарбек те өзіне енші берген туған ағасы Құштарбекті құдайдай сыйлайды екен. Ермұқан да Мелсті бір жас кіші болғанымен, үлкендей сыйлап, әкелер дәстүрінен айнымай келеді. Іштей қанша қырыстанғанымен, аға баласының ашуын үнсіз қабылдап, сырты бүрісіп, басы салбыраған күйі шығып кетті.
Ол кеткенімен, Мелстін, көңілі арнына келе қоймады. Ағайыны айтқан әңгіме қанша елемейін десе де, онсыз да жаншылып жүрген жан дүниесінің ең ұрма тұсынан ұран салып тұрып алды. Содан ба, үй ішінің ауасын тарсынып, күнделікті әдетімен кешкі серуенге шықты. Күндізгідей емес, сәл ғана шамырқанған аяз бар. Біраздан бергі бұлыңғыр бүгін ашылып, әлем шаңырағы асқақтай түсіпті. Аспан күмбезін айшықтаған сансыз жұлдыздар шаңы сүртілген шамдардай шаңқия жарқылдайды. Ал оның ішкі әлемі тап қазір осынау кеңістік- шексіздікпен байланысын үзіп алып, өз бетімен өмір сүріп жатқан бөлек дүниедей. Сол кеңістік пен шексіздіктерге ұмтылғанымен, жердің тартылыс күшінен де мықты бір тылсым күш сығымдап қысып, көкірегін тұншықтырып келеді. Сондықтан да мұның әлемі бұлқынады, буырқанады, көп болса Ермұқанға, бала- шағасына шабынады, бірақ өзін құрсаған күштің шамасын сезініп, көкірегінде бітеу жара болып жата береді. Ермұқанның сөзі соған барып сүңгідей қадалды.
Ағасы ашып айтса да, оның не естіп, неге бүлініп келгенін бұл емеурінінен-ақ білді. Өйткені, «атының сыры өзіне мәлім», көріп, кұлағымен естімесе де, сол оқиға көз алдында көлбендеп тұр. Тұтынушылар қоғамының тапсырмасымен Ермұқан бүгін облыстық базадан картоп әкелген. Әдеттегідей ол «тез түсіріңдер, асығыспын» деп дүкеншілердің апшысын қуырды. Сол кезде сүйрік ауыз Нұржамал «әкіреңдеме, сенің күнің өткен» деп сүйрендей жөнелген. Баяғыда сарайының бір жағын қиратып тастағанында да түк байқамағандай болған дүкеншінің мына сөзі жүрегіне тық ете қалған Ермұқан да «қайның бастық болып, тілің шығайын деген екен» деп ерегісе кеткен. Оған «болса несі бар, құда қаласа болады» деп Нұржамалдың көкірегі көрікше ісіп кетті. «Бастықтық оның не теңі, орынбасарлыққа әзер жарап жүргенде» деп енді Ермұқан мұрнын шүйірді. Сол кезде сатушы «сауда сенің не теңін, барып шотыңды шап» деп ернін шығарды. Ерегіске құмар болғанымен, артын ойламай аңғал сөйлейтін Ермұқан одан әрі орынды жауап таппай, бұрқан-талқан болып бұған келген.
Сонда шот шауып жүрген біреу, ал олардың шаруасы қанша десеңші? Сатушы мен тізгіншіге дейін көкірегін қарс айырьш, аһ ұрғызған мансап дегенің қандай күшті еді? Тағы да өзінікі емес, өзгенің мансабы үшін күйіп-пісетіндерін қайтесің. Бұл, сірә, адамның жаратылысынан ба екен? Әлде қоғамның кемшіліктерінен туып отырған уақытша құбылыс па? Тіпті екеуінен де ме? Әйтеуір сол мансаптан көп жұрт жанды рақатқа бөлейтін ләззат табады. Оның дәмін татқан сайын өзінің жымысқы ойын бүркемелеп, «халқым, қоғамым үшін қызмет етемін» деп, биіктерге ұмтылады. Ал осы биіктерге шығып алғаннан кейін, бар есіл-дерті одан құлап кетпеу болады да,
уақытының көбін халқын емес, өз тіреуін нығайтуға,жан-жағын
қымтап жүруге жұмсайды. Өйткені, «биікте» билікпен бірге байлық, адами қарапайым тірлікке қажетті жағдай бар.
Тіпті он саусағымның біреуі ғана былғанғаны ештеңе емес, қалған тоғызымен сол байлықты көбейтіп, тазалықты бақылап отырмын деп ойлайтындар көп. Олар «Молданың істегенін істеме, айтқанын істе» дегендей, айқайлап, адалдыққа шақырып тұрғанында, өзінің дыбыссыз ғана мүңкітіп қойғанын ешкім сезбейді деп есептейді. Бірак, иіс шыға қалса, сезбейтін мұрын кемде-кем, тіпті қайдан шыққанын да шамалайды. Алайда ол ауада жүргендіктен, ешкіміге қол шошайтып көрсете алмайсың. Оның үстіне, иістенген адам үстіне ауық-ауық әтір шашып алады да, одан шыққаи иісті тек жұпар деп жариялайтындар табылады. Бірақ бағы тайса болды, жұпары жым-жылас жоғалып, тек жағымсызы ғана қалады. Мұндайда молда тұрмақ, кім болса да, қолын шошайтпақ түгіл, оған сойылын ала жүгіретіндер көп. Кешегі қолтығына кіргендер, аузынан шыққан сөзге асық, жасығына қарамай шаршағанша шапалақ ұрғандар, сарықтығына таласып, «жұпарына» елтігендер енді оны көрге кіргізе табалайды. Осыны білетіндіктен шамалы болса да, мансабы барлар одан айрылғанда қаны көтеріліп, жүрегі қағып қоя береді. Тіпті о дүниелік болып кететіндері де табылады. Аман қалған күнде де қай қатарға қосыларын білмей, дүбәра күй кешеді. Өйткені, мұның биігіне басқа бір «ақылды» орналасады да, жұрт соған қарай жапырылады. Олар мансап тауының маңайындағы өз орындарын орнықтырақ ұстау қамымен кетеді.
Ешкімге керек болмай қалған биіктің бұрынғы иесі төменге түсуге де арланады. Өйткені, мансап тауын өмір-бақи жайлайтындай көріп, кешегі өзі шыққан қарапайым ортаның есігін өзі шегелеп кеткен. Өмір өзенінің өзге жағасына шығып алып, ортадағы дәнекер көпірді қолдан қиратқан. Бірақ Мелстің көпірі қирамай, екі жағасын да жалғастырып қалыпты. Тіпті ол мансап тауына шықтым деп ойлаған да емес, шықты деп жүрген басқалар, құладым деп те есептеген емес, орға жығылды деп жүрген өзгелер.
Дегенмен де, көңілінде екі ұдай сезім барын да мойындайды. Біраздан бері жоғалғаны табылғандай күй кешіп жүргені рас. Әке мұрасын Мелс жасырақ кезінде де шындап есіне алған. Бәрін кітаптағыдай көріп жүрген жас маман қайда барса қарсылыққа ұшырап, тұйыққа тірелгенінде «әй, атасына нәлет, бүйтіп жүргенше қамшы өріп-ақ күн көрмеймін бе» дегені бар. Бірақ ол кезде де жақсы адамдар табылып, жас жігіттің күйзелген жанын жұбата білді. Солардың бірі мектеп директоры әрі совхоз партбюросының хатшысы болған Әлдекең жас экономистердің позициясын қолдап, басшылардың алдында талай рет мерейін
үстем етті. Сол ағасының сөзіне қанағаттанған Мелс жұмысына қайтадан кұлшына кірісті. Тағы бір жақсы адаммен болған сұхбатын ол кейінгі кезде есіне жиі алады. Обком хатшысы экономистің бөлмесіне өзі кіреді деп тіпті де ойламаған ол алдында сасыңқырап қалды. Алайда жанындағы Әлдекеңнің жүзінен абыржу белгісін көрмегендіктен, бұның да сабыры тез оралды. Оның үстіне хатшы тіпті жарқылдап тұрған жас та болса, жайдары кісі екен, бұны әңгімеге тез баурап алды.
· Норматив қалай? — деді қоңыр дауыспен іштарта, ақырын ғана жылы жамиып. 
· Норматив сақталады, -- деді Мелс те жымиып. Келмей жатып бұл туралы қайдан біліп қойған? Хатшы совхоз экономикасы туралы көп сұрақтар берді. Содан соң:
· Сенің үйіңе барып шай ішеміз, — деді төтесінен. Мелсті ең қатты састырған сұрақ осы болды. Жалтақтап Әлдекеңе қарады, үйде ешқандай дайындық жоқ, Балым болса да жұмыста.
· Сен абыржыма, — деді хатшы мұның ойын оқып қойғандай. — Үйде апам бар емес пе, сол кісінің шайы жетеді.
Мелс хатшының ойын үйге келген соң барып ұқты. Оны шай емес, бұл кезде дүниеден қайтқан Қүштекеңнің қолынан шыққан бұйымдар екен қызықтырып келген. Төрде қамшының сегіз өрімі, он екі өрімі, күміспен күптелгені, жез сапты, қайыс қаптысы, мүйіз сапты, шашактысы бар бірнеше түрі ілулі тұратын. Мейманның көзі алдымен соларға түсті. Мелстен оларға мінездеме беруін сұрады. Бірақ өзі де кем білмейтіні байқалады. Құштекеңнің қолынан шыққан ер тұрманды да түгел көріп шықты.
Содан кейін өтінішін айтты. Облыс орталығынан этнографиялық мұражай ашу ойында жүр екен. Мына бұйымдар соған таптырмайтын экспонаттар. Үйде тұрғанда оның игілігін кім көреді? Ал мұражайдың насихаттық та, тәрбиелік те, тарихи рөлі де үлкен болмақ. Сондықтан Мелс бұларды мұражайға қисын. Қанша қиналса да, игілікті іс үшін үй иесі бірнеше қамшыны беруге келісті. Ал ер-тұрманға үзілді-кесілді қарсы болды. Өйткені, әкесінің осы үйдегі бірден-бір көзі осы бұйым.
Хатшы апасының қолынан дәм тата отырып, халық өнері туралы көп әңгіме айтты. Ата мүрасын дамыту, егін салып, мал бақканнан артық болмаса, кем міндет емес екен. Ал оны жүзеге асыратындар көргені бар Мелс сияқты азаматтар, соңдықтан бұл мәселені шаруашылықтан бөліп алып қарамау қажет.
· Күнделікті тәртіпті, жоспарды қадағалаған жақсы, — деді ол кетерінде. — Бірақ өнер мен шаруашылық перспективасын да қатар ойлап жүру керек.
Хатшымен болған қысқа ғана кездесу Мелстің жасып жүрген жігерін қайта жанып, жанарын болашаққа бағдарлап берді. Ең бастысы өзінің осы қоғамға қажет екенін, тіпті оның иесі де,
тұтқасы да өздері екенін ұғынды. Ұғынып қана қоймай, сол касиетті қастер тұтуғатырысгы. Иә, көп ұзамай, өзінің партком хатшылығына жоғарылауына сол хатшының әсері болғанын Мелс сезген де жоқ. Бірақ онымеп қайтіп кездесудің де реті келмеді. Қырғызәлі Қазыбеков басқа облысқа ауысып кетті. Сол бір жарқылдаған жайсаң ағаның қызмет жолы да қилы-қилы болып келе жатқанын Мелс сырттай естиді. Бірақ қандай бір кезеңде болмасын халық арасында ол туралы тек жақсы әңгіме жүреді.
Ал, Мелс ше? Әрине, ұсталық, зергерлік мұның жеке басы үшін таптырмайтын жұмыс. Өз ісін ғана біледі, болды. Сондыктан жүйкесі де тыныш, дені де сау, еңбекақысы да мол. Жұмысты үйде отырып істейтіндіктен, телевизор мен радионы күнұзаққа қосып қояды. Бір мезгіл шайын ішіп, үй шаруасын да күйттейді. Соңғы кезде мұның жанына Жандосы көбірек үйір болып жүр. Бала неме әкесіне ұқсап шот шауып, қашаумен ағаш қашағысы келеді. Бұнысымен ұлы Мелстің кайта қолын ұзартты. Сырттан ағаш әкеліп береді, ыбырсыған жаңқаларды сыпырады. Тіпті тоқ қайрақпен шот қайрауды, әкесі белгілеп берген жерге дейін жонуды да үйреніп алды. Мелс те баласының мәселін қайтармай, өз тірлігінің кыры мен сырын ыждаһатпен түсіндіреді. «Міне, мынау ердің алдыңғы қасы» дейді ол. Қошқардың басындай болғанымен, ол тек сәндік үшін жасалмаган. Үстіндегі адамның аттың мойнына ауып кетуіне жол бермейді. Мұнда шылбыр, тізгін, тіпті көкпарды іліп қоюға болады. Олар сырғып кетпес үшін құралды ердің алдыңғы қасының басы жуан да, мойны жіңішке келеді. Әсіресе, ердің екі қапталын шығаруға шын шеберлік, геометриялық дәлдік керек. Өйткені қаптал тар болса да, кең болса да, көлбеуі сәл қисайса аттың арқасын жауыр қылады. Ерді ұстайтын көн. Әсіресе, түйенің мойын терісімен қапталған ер аса берік болады. Ол ғасырға кетеді. Алайда бұл күнде түйенің көнін табудан қолдырауынның терісін табу оңай. Өйткені, табиғат өзі сақтап берген шөл қазақтарының сенімді көлігі техника келгеннен кейін шетқақпай көріп қалған. Ер үшін ең жеңіл материал арша бұл күнде таптырмайды. Оларды іздестіру комбинатқа қиын болып жүр. Сондықтан да енді Мелстің көңілі далаға, үлкен өмір аренасына қарай алаңдай береді. «Шаруашылықты үнемді ғана жүргізіп қоймай, оның болашағын да ойлау керек» деген ұрымтал кезде естіген сөзі мұны бұл күнде жиі мазалайды. «Бәрінен айырылып қала жаздаппыз-ау. Енді осылай бола берсе, өзге тұрмақ, жұтатын ауа да қалмай жаздапты ғой. Таудың аршасын да, құмның сексеуілін де, шөлдің түйесін де қалпына келтіру керек». Оны қол шеберлігінен тапқан қанағатымен бірге, өзі аңсаған жаңа лек, ірі өзгерістер енді басталғанда қоғамның қоқысының арасында солақай сыпырғының ұшында сыпырылып кете беруі де қынжылтады...
Рас, қазір орнынан түскен жалғыз бұл емес. Ауданның үш совхозы басшыларының үстінен қылмысты іс қозғалуда. Солардың бірі — өзінің құдасы. Жетіп жатқан дүмпу тіпті жаман. Әрине, қаншасы өтірік, қаншасы рас екендігі әзірге мәлімсіз. Мұндайда алып-кашты сөздің көп болатынын Мелс өз басынан көріп жүр. Бірақ құдасының таным-түсінігі өзінен гөрі бөлектеу екенінен секем алады. Соңғы бір он шақты жылда ел басқарған осы бір жігіт барлығын байлықпен өлшей ме деп қалды. Өйткені, баласының жағдайын арнайы келіп әңгімелесіп, «енді ұстамасаң айырыласың» деп батыра да айтқан. Құдасының бұдан кейінгі баласына барып берген ақылы тіпті түңілдіріп жіберді. Ол «мен дүние табудан қалдым, ендігі кезек сенікі» дейді де, ұлына «Газ- 24» мінгізіп, жеміс тасып, сауда жасауға жұмсайды. Онсыз да байлықты көтере алмай жүрген бала Сібір мен екі аралықты жол қылып жүріп, ақыры адам қағып өлтірген. Колониадан ол кім болып оралады? Есі кіріп, ел қатарына қосылатын күш-жігер табыла қоя ма? Ол да бір уақытының құрбаны. «Семіздікті қой ғана көтереді», «қой көрмеген қу кедей қуалап жүріп өлтіреді» деген мақалдар осындайдан қалған-ау. Аштық пен жоқшылықтан енді арылғанда басына байлық пен билік біткен, енді болған-толғанның жөні осы екен деп жосықсыз жұмсаған, дәлірек айтқанда, есі ауып қалған, өйткені олар байлықты ұстауға мүлде дайын емес еді. Енді әкесі сотталса не болмақ? Әрине, қолыңмен істегенді мойныңмен көтер. Бұл Мелстің ежелден қалыптасқан қағидасы. Алайда, соңғы уақыттарда ол қаулап кеткен қылмыс пен оған қолданылып жатқан шаралардың түп-төркініне жиі үңіледі. Оны шаруашылықты жүргізудің тәсілдерінен, шалағай саясаттардан іздейді. Құдасы сияқтыларды алдымен қолдан құтыртады, еркелетеді, еркіндетеді, артынан қара шоқпармен қақ басынан қайқайта соғады. Халық сөзімен айтқанда, «көтеріп, көтеріп, тастап жібереді». Енді біраз уақыт өткеннен кейін осы жағдай тағы қайталанады. Сонда бұл не, зандылық па, әлде шалағай саясаттың жемісі ме? Құдасы жарайды, ал өзі қай зандылықтың құрбаны болып отыр? Қызметінен босағаннан кейін бұның үстінен де біраз арыз түсіпті. Жазып жүргендер — бұрынғы қылмыскерлер. Олардың айтуына қарағанда, қылмысты Мелстің қолдауымен істеген. Барлық мәселе бұрынғы төрағаның іске жаны ашымауынан, қөмектеспеуінен, тіпті қолы таза еместігінен болған. Бұрынғы тоқырау қезінде колдаушысының қүштілігінен оған ешқандай қыл жуымады, енді қайта құру қезінде мұндайлар әділ жазасын алуға тиісті деп келеді. Мұнымен бірге, әр түрлі жерлерге бұрынғы төрағаның орнынан жазықсыз алынғанын айтып, оның азғантай уақытта атқарған жұмыстарын атап көрсеткен хаттар да түсқен. Алайда тергеу біткенше ол хаттарды ешкім назарға алатын емес. Өйткені, тергеу нақты
фактінің құлы, соның төңірегінде ғана жұмыс істейді. Әзірге қанша шұқшия қадалса да, кейбір жұмысшы кооперацияларының салақтығынан кеткен кемшіліктерден өзге ештеңе таппай келеді. Шекер мәселесінен түк шығара алмайтыны онсыз да аян еді. Тек көтерме бағаның көлеңкесінде бірдеңе жатыр ма деп қайта-қайта қазбалайды, тіпті Украинаға барып ештеңе бітірмей қайтты. Бұдан болмаған соң шекердің елі тауар болып жатып қалғандықтан, қазір бүліне бастағанын айып қылып жапсырады. Бірақ «іштің- жедің» деуге негіз жоқ болғандықтан, кемшіліктің бәрін тізіп:
· Қызмет бабындағы жауапсыздық үшін де статья бар, — деп бопсалайды.
· Болса, ертерек айыптау корытындысын жаз да, сотқа бер, — дейді Мелс.
Бағана Ермұқан жүні жығылып келгенде інісінің кезекті жауаптан жүйкесі жұқарып шығып, үйге жеткен беті еді.
Ертеңіне ол бітірген ерін өткізбек болып комбинатқа кетті. Аупартком тұрған алаңды жанамалап, байланыс үйінің алдымен арғы көшеге өтпек болғанда қарсы алдынан Нәкең жолықты. Кездеспегеніне көп болса да, түк өзгермепті. Бельгиялық пальтосына бір кылпық ілінбеген, мойнына ораған бөкебайы да әппақ, бидай өңі бозармаған да тотықпаған. Майда қоңыр даусымен жылы ұшырай сөйлеп, асықпай амандасты. Қолында бір шоқ гүлі бар. «Қақаған қыста қайдан алып, қайда апарады» деп ойлады Мелс. Бірақ жауабын Нәкең сұратпай айтты:
· Бүгін ерекше күн ғой, - деді ол. — Ленин атамыздың қаза болған күні. Ескерткішіне гүл қойғалы келе жатыр едім, жақсы кездестің, сен де жүр.
Мелс, әрине, ол туралы естіген, кешелі бері телевизор да, радио да арнайы хабарлар беріп жатыр, бірақ тап осылай істеу ойына келмепті. Ал өзің партияның қарт солдатымын деп есептейтін Садықбеков бұл қайғылы күнді қалт жібермей ескерген. Бұлар ескерткішке жақындағанда құрметті қарауылдағы пионерлер салют берді. Нартжан үлкен корзинкадағы гүлдің жанына өз гүлін қойды. Содан соң екеуі бас киімдерін алып, үнсіздік рәсімін жасады. «Ыдыстағы гүлді аупартком қойған-ау, жаманды- жақсылы жиырма бес жыл осы ауданның партия ұйымын басқарған адамды шақырмағаны несі» деп ойлады Мелс сол сәттерде. Бірақ бұл жөнінде екеуі де тіс жарған жоқ. Тек былай шыға бере Нартжан;
· Мен партия қатарына майданда жүргенде Лениннің туған күні өтіп едім, — деп сәл үнсіз тұрды да:
· Содан бері партия не айтса, соны солдатша орындауға тырыстық қой, әйтеуір, — деп қосып қойды.
Алайда ол сәл ғана босаған көңілін қайта қатайтып, өзі туралы әңгімесін одан әрі өрбітпестен, Мелстің жағдайын сұрады.
· Сен балаға обал болды-ау, — деді тыңдап болған соң.
«Кондитер цехына берілген үйді алып қойып, обалды жасаған
өзіңіз емес пе» дегісі келді Мелстің. Бірақ Нәкеңнің одан да тереңірек ойлап тұрғанын түсініп, үнсіз қалды.
· Жақында облыста болып, жаңа хатшыға кіріп қайттым, — деді қария.—Қырық жыл қатарыңда болып, бір аудандық ұйымын жиырма бес жыл басқартқан партияға сол кісі арқылы алғысымды білдірдім. Ауданның жайын да баяндадым, көп жігіттерге обал болғанын да айттым, оның ішінде сен де барсың. Сөзіме сенді ме, сенбеді ме білмеймін, дегенмен ой салып кетуге тырыстым.
Нәкеңнің тал бұған жаны ашып бармағанын біліп тұр Мелс. Ең алдымен өз қамын ойлап жүр. Өйткені, «садықбековшілдікпен» күрес әлі бәсеңдер емес. Тоқыраудан қайта құруға көшу мен Садықбековтің жеке басына өштіктің ара жігін әлі ажырата алмай жүрген аудан басшысы жиырма бес жыл жасақталған кадрларды бірер айдың ішінде сыпырып түсірді. Олардың орнын басқандардың ішінде Мелстің не бір ниеттестері де бар, сол науқанның ұранымен Нарболат Сайгелдиев сияқтылардың да қолына басқа сойыл ұстай қойғанын көріп отыр. Ал, мұңдай кезде аудан болашағымен кім айналыса қойсын. Әрине, Нәкең облысқа осының бәрін жеткізіп келді.
Шынын айтқанда, Нартжанның кетуін Мелс заңдылық деп түсінді. Өйткені, аудан басшысы ретінде берерін беріп біткен, өз кезеңінің қасиеттері мен қайшылықтарын бойына әбден сіңірген басшы одан еңді арыла алмайды деп есептейді. Ал өмір — ағысы қатты өзен. Қанша тал қармағаныңмен, ылғи төрінде көріне бермейсің. Кеудең болғанымен, қуатың жетпей жатады. Қуатын беріп, қауқиған кеудесі қалғанның бірі осы Нартжан
· Ол қамқорлығыңызға рақмет, — деді Мелс. — Мыналар тергеуін бітсе деп жүрмін, содан кейін біз де баратын жерімізге баратын шығармыз.
· Мұның да дұрыс, —деді қарт. Сол кезде көзінің асты сәл кірбің ете қалғандай болды да, ойда-жоқта мүлдем басқа әңгімеге көшті.
· Өзің білесің ғой, менің бар байлығым партбилетім мен бала- шағам.
· Білемін, - деді Мелс, Нәкеңнің мұны неге айтқанына таңданып. Өзі қоштатып тұрған соң қоштай салды, әйтпесе оның байлығын қайдан білсін.
Қарттың көңіліндегі кілт өзгерісті Мелс екі айырылысып кеткеннен кейін барып үқты. «Баратын жерге барамын» деген
сөзімен бұл Нәкеңе сес көрсеткендей болған екен-ау. Тіпті өз басы туралы айтса да, қарттың секемшіл көңілі сезіктеніп қалған. Өйткені, тергеліп жатқан совхоз басшыларынан әрбір іске бұрынғы біріншінің қаншалықты қатысы барлығы шұқшия сұралуда дегенді Мелс те естіп жүр.
Нәкеңмен арада болған бұл әңгіме, дегенмен, Мелске үлкен ой салып кетті. Шынында да, әйтеуір адал екенмін деп әрекетсіз отыруға бола ма? Заңның тармағының бәрін біліп жатқан басшы жоқ. Білген күнде де сызып қойған сызықтан істің мүддесі үшін шығып кететінің болады. Ол ана жылы ауылға келген бір заңгердің «кез келген адамды екі жыл мерзімге, ал бастықты үш жыл мерзімге кесіп жіберуге болады» деп күпінгенін есіне алды да, ойлап-ойлап, ең үлкен «айып» болып, айналымға түспей жатқан шекер тағылатын шығар деп түйді. Дүкенге саттырса, шығыны өтелмейді. Ал кондитер цехын қолға алып жатқан ешкім жоқ. Демек, басқа жерге өткізу керек. Ол ақырында көрші ауданда тұтынушылар қоғамының төрағасы болып істейтін Мехлиске телефон соқты. Бұл ауданның саудасы республикаға мәлім. Мелс талай рет келіп, жұмыстарынан көп тағылым алған. Мұнда тәтті тағам цехы тұрмақ, шұжық цехы, ірімшік, сыра зауыттары, қосалқы щаруашылығына дейін бар. Бұл жердің фирмалық кәмпитін облыс орталығындағылардың өзі таласып алады, қайта сұранысты өздері қанағаттандыра алмай жатады.
— Шекер керек, — деді ол. — Облыста шекер шығару көлемі азайып кетті. Ал мен болсам, жақында типті цех салып бітіргенмін. Сенің орнындағы жігітке айтқанмын, уақытша отырған, оның үстіне үстелден үміткер адам жалтақ болады ғой, облыстағы «досыңнан» рұқсат сұраса, «даулы тауарға тимеңдер әзір» депті. Бірақ қорықпа, жақында Жамбылға жүргелі отырмын, ол мәселені бітіріп келемін.
Мехлис «досың» деп Сайгелдиевті айтып тұрғанын Мелс ұқты. Демек, бұл да жақтырмайтын болды. Шекердің өтуі таза пайда екенін біле тұра, рұқсат етпеуі сауда зиян шексе шексін, бірақ өзімнің о баста қабылдаған шешімім жоққа шықпасын деген жандалбас, әрине. Өйткені ол шекерден, науат, кәмпит жасалып, пайда түсіп жатса, Сайгелдиевтің Мелске үйіп-төккен айыбы далада қалып, орнынан босатуы дұрыс болмай шығады. Қара басының қамы үшін қызмет бабың пайдаланып қылмыс жасау деген нағыз осы. Мұны ойлағанда Мелстің зығырданы қайнап кетті. Шауып отырған ерін былай қойып, өмірінде бірінші рет арыз жазды...
Көп ұзамай Мехлис даулы шекерді түп-түгел алып кетті. Облыс саудасының үштен бірін ұстап отырған тұтынушылар қоғамының төрағасына Сайгелдиев те ештеңе дей алмаған. Оның артынша Мелсті үш ай жүйкелеткен тергеу де аяқталып, ештеңе бітірмей, істі біржолата қысқартты. Бұдан кейін де ол табаны күректей екі ай ер шапты. Тек алты ай өткенде барып, комбинат коммунистері оның партиялық сөгісін алды. Артынша жалпы жиналыс ашылып, жаңа тәртіп бойынша, ұжым, басқа жұмысқа ауысқан директордың орнына Құштарбековті сайлады. Директорға кандидат сол жерде тұңғыш рет халыққа қызмет көрсету мен қол өнерін дамыту және оларды өнеркәсптік-сауда негізіне көшіру жөніндегі өзінің бағдарламасын қорғады. Бұл жиналысқа қатысқандар Қүштарбековтің шешендігімен бірге, бағдарламасының әлеуметтік-экономикалық негізделуін көп уақытқа дейін мақтап жүрді. Дәл ол сайланып жатқан сағатта Ермұқан Сарыарқадан шөп әкеле жатқан. Кенет КамАЗ-ының жылдамдық рычагы шығып кетіп, ар-ар ете қалды. Ол дереу қайта салды да, неге екені белгісіз, ауылға қарай асығып, бұрынғыдан да құйғыта жөнелді. Ал Нартжан Садықбеков болса, Көктеректе тағы да бір жылдай тұрып, барлық абыр-сабыр басылғаннан кейін облыс орталығынан оңаша үй алып, көшіп кетті. Сөйтіп, төбесінен найзағай ойнап, астынан қанша ор қазылғанымен, оның қиясына аяғы таймай, аман-есен арғы бетіне аттап өтіп кетті. Отты өзгенің қолымен көсеп, айтқаңдары ақыл болып отырған Нартжандардан не табылсын. Бұл күнде енді өткен өмірі туралы естелік жазып жатқан көрінеді. Рас, тергеуге түскен үш совхоздың басшыларының көбісі сотталып кетті.
Сайгелдиев те, өзі ойлағандай, облыстық тұтынушылар қоғамы төрағалығынан зейнет демалысына шыға алмады. Сауданы бұрынғыдан бетер құлдыратып, үстінен арыз да көбейіп кеткен соң, жаңа талапқа сай, мамандығы бойынша мал тұқымын асылдандыру станциясына директорлыққа жіберілді. Қызмeттi комсомолдан бастаған Нарболат егде тартқан шағында болса да ғалым-зоотехниктік дипломын кәдеге бір асырып, о баста оқығанын есіне түсіруіне мүмкіндік алды. «Жоспарды орындамауға қандай праволарың бар» депті ол жаңа жұмысына келе салысымен тағы да. Отырған ғалымдар ду күліпті. Бірақ әзір істеп жатыр.
Ауданның жаңа хатшысының да позициясы әзірге мықты болмай тұр. Кезекті бір пленумда «Іскер басшылардың барлығының партбилетін былғап біттіңіз, сөзіңіз көп те, шаруа істеуіңіз жоқ» деген сындар айтылған. Тіпті кейбіреулер «ұйымдық мәселе қарап, орнына басқа адамды сайлау керек» дегенді айтып, болашақ біріншілікке ықтимал кандидаттардың ішінде Мелс Құштарбековтің де есімі аталыпты.

